
ⴰⴼⵙⴰⵔ ⵏ ⵓⵏⵙⵙⵉⵅⴼ ⴰⵎⵣⵡⴰⵔⵓ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⵎⵏⵉⴷ ⵏ ⵓⴱⵕⵍⴰⵎⴰⵏ

ⴰⵙⵉⵏⴰⵙ 30 ⵢⵏⵏⴰⵢⵔ 2024

ⵙ ⵡⴰⵙⵙⴰⵖ ⵏ ⵕⴱⴱⵉ ⴰⵎⴰⵍⵍⴰⵢ ⴰⵎⵙⵎⵓⵍⵍⵓ

ⴰⵎⵓⵢ ⵉ ⵕⴱⴱⵉ ⴱⴰⴱ ⵏ ⵉⵖⵣⵡⴰⵕⵏ, ⵜⴰⵥⴰⵍⵍⵉⵜ ⴷ ⵜⵏⴼⵔⵓⵜ ⴼ ⵓⴼⵔⵉⵏ ⴰⵏⴼⵍⵓⵙ ;

ⵎⴰⵙⵙ ⴰⵏⵙⵙⵉⵅⴼ ⵉⵜⵜⵡⴰⵇⵇⵕⵏ ⵏ ⵓⴱⵕⵍⴰⵎⴰⵏ ;

ⵎⴰⵙⵙ ⴰⵏⵙⵙⵉⵅⴼ ⵉⵜⵜⵡⴰⵇⵇⵕⵏ ⵏ ⵓⵙⵇⵇⵉⵎ ⵏ ⵉⵎⵛⵛⵉⵡⴰⵕ ;

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ ;

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵡⵙⴰⵙⵏ ⵜⵜⵡⴰⵇⵇⵕⵏⵉⵏ,

ⵉⴳⴰ ⵉ ⵓⴷⴷⵓⵔ ⴰⴷ ⵏⵏ ⵙⵔⵙⵖ ⵜⴰⵏⴰⴹⵜ ⵜⴰⵙⴳⴳⵯⵙⴰⵏⵜ ⵏ ⵜⵡⵓⵔⵉⵡⵉⵏ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ 
ⵉⵎⵉⴹⴰⵏⵏ ⵉⵥⵍⵉⵏ ⵙ 2022-2023 ⴳⵔ ⵉⴼⴰⵙⵙⵏ ⵏ ⴱⴱⴰⴱ ⵏ ⵡⵓⴷⴷⵓⵔ ⴰⴳⵍⵍⵉⴷ ⵎⵓⵃⵎⵎⴰⴷ 
ⵡⵉⵙ ⵚⴹⵉⵚ ⴰⴷ ⵜ ⵉⵏⵚⵕ ⵕⴱⴱⵉ, ⵉⴳ ⴰⵙ ⵉⵙⴷⵡⴰⵙ, ⴼⴼⵉⵔ ⵎⴰⴷ ⴷ ⵖⵉⴼⵙ ⵉⵎⵙⴰⵙⴰ 
ⵓⵃⴰⵎⵓ ⵏ ⵉⵎⵛⵛⵉⵡⴰⵕ ⴳ 21 ⵏⵓⵡⴰⵏⴱⵉⵔ 2023, ⵎⴽⴷⴰ ⵜⵜⵉⵏⵉⵏ ⵉⵙⴱⴷⴰⴷⵏ ⵏ ⵓⵙⵍⴳⵏ ⵏ 
ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ.

ⴰⵎⵓⵅ ⵜ ⵓⵣⵏⵖ ⵉ ⵉⴷ ⵎⴰⵙⵙ ⴰⵏⵙⵙⵉⵅⴼ ⵏ ⵜⵏⴱⴰⴹⵜ ⴷ ⵓⵏⵙⵙⵉⵅⴼ ⵏ ⵓⵙⵇⵇⵉⵎ ⵏ ⵉⵎⴰⵔⴰⵏ ⴷ 
ⵓⵏⵙⵙⵉⵅⴼ ⵏ ⵓⵙⵇⵇⵉⵎ ⵏ ⵉⵎⵛⵛⵉⵡⴰⵕ, ⵉⴼⴼⵖ ⴷ ⴰⵙⵙ ⵏ 19 ⴷⵓⵊⴰⵏⴱⵉⵔ 2023 ⴳ ⵓⵖⵎⵉⵙ 
ⴰⵎⴰⴷⴷⵓⴷ.

ⴰⵙⵙ ⴰ, ⵉⴳⴰ ⵉ ⵓⴷⴷⵓⵔ ⴷ ⵉⵙⵙⵓⵙⵎ ⵉ ⴰⴷ ⴷ ⴰⵙⵖ ⵖⵔ ⵜⵎⵔⵙⵍⵜ ⵜⴰⵏⵣⵔⴰⴼⵜ ⵉⵜⵜⵡⴰⵇⵇⵕⵏ 
ⵃⵎⴰ ⴰⴷ ⵙⵏⴽⴷⵖ ⵢⴰⵏ ⵓⴼⵙⴰⵔ ⵅⴼ ⵜⵡⵓⵔⵉⵡⵉⵏ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⵙ ⵓⵙⵏⵙⵉ 
ⵏ ⵉⵙⴱⴷⴰⴷⵏ ⵏ ⵓⵎⵏⵏⵉ 148 ⵏ ⵜⵎⵏⴹⴰⵡⵜ ⵏ ⵜⴳⵍⴷⵉⵜ.

ⵜⴳⴰ ⵜⵥⵕⵉⴳⵜ ⵏ ⵜⴰⵏⴰⴹⵜ ⴰⴷ ⴷ ⵓⵙⵏⴽⴷ ⵏⵏⵙ ⵎⵏⵉⴷ ⴳ ⵓⴱⵕⵍⴰⵎⴰⵏ ⵎⵏⵉⴷ ⵏ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ 
ⴳ ⵜⵉⵣⵉ ⴰⴷ ⵏⵉⵜ ⵜⴰⵎⴰⵜⴰⵔⵜ ⵏ ⵜⵎⵙⴽⵉⵔⵉⵏ ⵢⵓⴼⵏ ⴳ ⵓⵙⵡⵉⵔ ⴰⴱⵔⴰⵖⵍⴰⵏ, ⴰⴼⴰⴷ ⴰⴷ ⵖⵉⵢⵏ 
ⵉⴳⵏⵙⴰⵙⵏ ⵏ ⵜⵎⵜⵜⵉ ⴷ ⵓⵎⵏⴰⴷ ⴰⴳⴷⵓⴷⴰⵏ, ⴳ ⵜⵉⵣⵉ ⵉ ⴷ ⵢⵓⵙⴰⵏ, ⴰⴷ ⴰⵏⵏⴰⵢⵏ ⴰⵍⴰⵢⵏ ⵉⵅⴰⵜⴰⵔⵏ 
ⴷ ⵜⵎⵓⴽⵔⵉⵙⵉⵏ ⵉⵇⵇⵏⴻⵏ ⵖⴰⵔ ⵓⵙⵡⵓⴷⴷⵓ ⴰⴳⴷⵓⴷⴰⵏ ⴷ ⵏⵏⴰ ⴳⴰⵏⵉⵏ ⵜⵉⵖⴰⵡⵙⵉⵡⵉⵏ ⵏ ⵖⵉⵍⴰⴷ.

ⵉⴳ ⵉⵍⵎⵎⴰ ⵓⵎⵙⴰⴳⴰⵔ ⴷⴷⵖ ⵢⴰⵜ ⵜⵉⵣⵉ ⵉⵥⵉⵍⵏ ⵉ ⵡⴰⴷ ⵏⵙⴽⵔ ⵙ ⵓⵎⵏⵣⴰⵢ ⵏ ⵓⵙⴰⵙⵜⵏ ⴷ 
ⵜⴰⵡⵙⴰ ⴳ ⵓⵎⴰⴷⴰⴽⴰⵕ ⴰⴳⴷⵓⴷⴰⵏ ⴳ ⵜⵎⵓⵔⵜ ⵏⵏⵖ ⵅⴼ ⵓⵣⵣⴳⵉⵔ ⵏ ⵜⵙⵔⵜⵉⵜⵉⵏ ⴷ ⵉⵖⴰⵡⴰⵙⵏ 
ⵉⴳⴷⵓⴷⴰⵏⵏ ⴷ ⵓⵙⵓⵜⴳ ⵏⵏⵙⵏ ⴷ ⵓⵎⴰⵜⵔ ⵏ ⵉⵎⵉⵣⴰⵜⵏ ⴷ ⵡⴰⵏⵙⵉⵡⵏ ⵎⴰⵏⵉ ⵍⵍⴰⵏ ⵉⵣⵏⵏⵣⵔⴰⵢⵏ ⵉ 
ⵉⵖⵉⵢⵏ ⴰⴷ ⴳⵉⵙⵏ ⵉⵍⵉⵏ, ⵓⵍⴰ ⴰⵙⵓⵎⵔ ⵏ ⵉⴼⵙⵙⴰⵢⵏ ⵉⵣⵎⵎⴰⵔⵏ ⴰⴷ ⵙⵙⵉⵍⵉⵏ ⵜⵙⴽⵔⴰⵡⵜ ⵏ 
ⵉⵎⴰⵙⵙⵏ ⵉⴳⴷⵓⴷⴰⵏⵏ, ⵙⴼⴰⵍⴽⵉⵏ ⵜⵓⵙⵓⵔⵜ ⵏ ⵜⵡⵓⵔⵉⵡⵉⵏ ⵏⵏⵙⵏ. ⴰⵢⵍⵍⵉ ⵔⴰⴷ ⵉⴼⴽ ⵢⵉⵡⵜ 
ⵜⵓⵙⵓⵔⵜ ⵜⵓⵎⵏⵉⴳⵜ ⵅⴼ ⵓⵙⵡⵓⴷⴷⵓ ⴰⴳⴷⵓⴷⴰⵏ ⴷ ⵓⵙⵙⴰⵔⵓ ⴷ ⵜⵡⵉⵔⵉ ⴷ ⵜⵏⴰⴼⵓⵜⵉⵏ ⴷ 
ⵡⴰⵍⵍⴰⵍⵏ ⵉⵜⵜⵓⵙⴽⴰⵔⵏ ⵏ ⵉⵏⵎⵓⵔⴰⵏ, ⵔⵏⵓ ⴰⵙ ⴰⵙⵏⵖⵎⵙ ⵅⴼ ⵉⴱⴹⵉⵜⵏ ⴷ ⵜⵖⵜⴰⵙⵉⵏ ⵏⵏⴰ ⴷ 
ⵙⵙⵓⴼⵓⵖⵏⵜ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴷ ⵓⵏⵛⵜ ⵏ ⵓⵣⵣⴳⵉⵔ ⵏⵏⵙⵏ.

ⵢⵓⵙⴰ ⴷ ⵓⴼⵙⴰⵔ ⴰⴷ ⴳ ⵢⴰⵏ ⵓⵙⴰⵜⵓⵍ ⴰⵏⴰⵎⵓⵔ ⴷ ⴰⴳⵔⴰⵖⵍⴰⵏ ⵏⵏⴰ ⴳ ⵍⵍⴰⵏ ⵉⵏⴼⴰⵍⵏ ⴳⴳⵓⵜⵏⵉⵏ 
ⵜⵜⴰⵣⵣⴰⵍⵏⵉⵏ ⴷ ⵜⵎⵚⴰⵕⵉⵏ ⵓⵔ ⵉⵜⵜⵡⴰⵜⴰⵎⵏ, ⵉⴷⴷⵖ ⵜⴻⵜⵜⵓⵜ ⵜⴷⴰⵎⵙⴰ ⵜⴰⵎⴰⴹⵍⴰⵏⵜ ⵙⴳ 
2022 ⵙ ⵉⴹⵉⵕⵏ ⵏ ⵉⵏⴳⴰⵙⵏ ⵏ ⵉⵏⴰⵖⴰⵏ ⵉⵊⵢⵓⵙⵔⵜⴰⵏⵏ ⴷ ⵜⴰⵙⵙⴰⵙⵜ ⵏ ⵓⵣⴱⵣⴳ.

ⵙ ⵓⵙⵔⴰⴳ ⵏ ⵓⵙⴰⵜⵓⵍ ⴰⴷ, ⵜⴷⵡⵍ ⵜⴷⵍⴰⵙⴰ ⵜⴰⵎⴰⴹⵍⴰⵏⵜ ⵜⵥⴹⴰⵢ ⴰⵟⵟⴰⵚ, ⵜⴽⵔⵉ ⵜⵎⵏⵛⴽⵜ 
ⵏ ⵜⴳⵎⵉ ⴳ ⵜⵏⴰⵎⵎⴰⵙⵜ ⵙⴳ 6,3% ⴳ 2021 ⴰⵔ 3,4% ⴳ 2022. ⵎⴰⵛⴰ ⴳ ⵜⴳⴰⵔⴰ ⵏ 2023, 
ⵏⴼⴰⵍⴰⵍⵏⵜ ⴷ ⵜⵎⵉⵜⴰⵔ ⵏ ⵓⵏⵏⴼⵙⴰⵢ ⵉ ⵜⵙⵔⵜⵉⵜ ⵜⵓⵇⵕⵉⴹⵜ ⵣⴳⴳⴰ ⵜⵜⵓⵙⴼⵙⵓⵙⵏ ⵉⵎⵉⴽ ⵙ 
ⵉⵎⵉⴽ ⵡⴰⵜⵉⴳⵏ ⵏ ⵍⴼⴰⵢⴷⴰ, ⴰⵢⵍⵍⵉ ⵢⵓⴷⵊⴰⵏ ⴰⴷ ⴼⴰⵍⴽⵉⵏ ⵉⵙⵏⵉⵎⴰⵍⵏ ⴳ ⵓⵙⵡⵉⵔ ⴰⴷⴰⵎⵙⴰⵏ 
ⴷ ⴰⵥⵕⴼⴰⵏ.

ⵜⵎⵔⵔⵜ ⵜⴷⴰⵎⵙⴰ ⵜⴰⵏⴰⵎⵓⵔⵜ ⵙ ⵜⵓⵙⵓⵔⵉⵏ ⵏ ⵓⵙⴰⵜⵓⵍ ⴰⴷ ⴰⴳⵔⴰⵖⵍⴰⵏ, ⵔⵏⵓ ⴰⵙ ⴰⵥⴰⵥⵓ 
ⵏ ⵓⵎⵎⴹⴼⵕ ⵏ ⵉⵙⴳⴳⵯⴰⵙⵏ ⵏ ⵜⵖⵓⵔⴰⵔⵜ. ⴳ ⵓⵙⴳⴳⵯⴰⵙ ⵏ 2022, ⵓⵔ ⵏⵏⵜⵣⵔⵉ ⵜⵎⵏⵛⴽⵜ ⵏ 
ⵜⴳⵎⵉ 1,3%, ⵙⵍⴰⵡⴰⵏ ⴰⴽⴽⵯ ⵍⵍⵉⴳ ⴱⴰⵀⵔⴰ ⵜⴳⴳⵯⵣ ⵜⵏⴷⵉ ⵜⴰⵙⵉⵙⵜⵉⵜ ⵏ ⵜⴼⵍⵍⴰⵃⵜ ⵏⵏⴰ 
ⵉⴽⵔⵉⵏ ⴰⵔ 12,9%. ⵎⴳⴰⵍ ⵏ ⵓⵢⴰ, ⵉⵎⵎⵓⵙⵙ ⴱⴰⵀⵔⴰ ⵢⵉⴳⵔ ⵏ ⵜⵎⴰⵍⵍⴰⵢⵜ ⵙ ⵢⴰⵜ ⵜⴷⵉⵏⴰⵎⵉⵜ 
ⵉⵜⵜⵎⴰⵔⵏⴰⵢⵏ, ⵉⴷⴷⵖ ⵉⵣⴰⵢⴷ ⵓⵟⵟⵓⵏ ⵏ ⵉⵎⴰⵍⵍⴰⵢⵏ ⴳ ⵉⵙⵏⵙⵓⵜⵏ ⵢⴰⵜⵜⵓⵢⵏ, ⵍⵍⵉⴳ ⵢⵓⵍⵉ ⴳ 
ⵜⴳⴰⵔⴰ ⵏ 2023 ⵙ ⵓⵙⵜⴰⵍ ⵏ 12%, ⵙ ⵓⵙⵎⵣⴰⵣⴰⵍ ⴰⴽⴷ 2019. ⴳ ⵓⵙⴰⵜⴰⵓⵍ ⴰⴷ ⵏⵉⵜ, ⵉⴳⵓⵍⴰ 
ⵏⵏ ⵓⵙⵜⴰⵍ ⵏ ⵓⵣⴱⵣⴷ ⴳ ⵜⵎⴰⵣⵉⵔⵜ ⵏⵏⵖ 6,6% ⴳ 2022, ⵙ ⴰⵔ ⵏⵉⵜ ⵜⴻⵜⵜⴳⴳⵓⵣ ⵙⴳ ⵓⵣⴳⵏ ⵏ 
2023, ⵜⴱⴷⴷ ⴳ ⵜⵏⴳⵉⵔⴰ ⵏ ⵓⵙⴳⴳⵯⴰⵙ ⴳ 6,1%, ⵎⴽⴷⴰ ⵜⵜⵉⵏⵉⵏ ⵓⵎⵍⴰⵏ ⵉⵏⴳⴳⵓⵔⴰ, ⴼⴼⵉⵔ 
ⵎⴰ ⵉⵜⵜⵓⵙⴱⴷⴷ ⵡⴰⵜⵉⴳ ⵏ ⵍⴼⴰⵢⴷⴰ ⵜⴰⴷⵙⵍⴰⵏⵜ ⴳ ⵓⵣⵓⵏ ⵏ ⵜⵙⵔⵜⵉⵜ ⵜⵓⵇⵕⵉⴹⵜ ⴳ ⵓⵙⵜⴰⵍ ⵏ 
3% ⵙⴳ ⵎⴰⵕⵚ 2023.

ⴳ ⵓⵎⵏⴰⵍⴰ ⵏⵏⵙ ⴷ ⵜⵉⵢⵉⵜⴰ, ⵜⵎⵍⴰ ⴷ ⵜⵎⴰⵣⵉⵔⵜ ⵏⵏⵖ, ⴷⴷⴰⵡ ⵜⵎⵏⵉⵔⵜ ⵜⵓⵏⵥⵉⵥⵜ ⵏ ⴱⴰⴱ ⵏ 
ⵡⵓⴷⴷⵓⵔ ⴰⴷ ⵜ ⵉⵏⵚⵕ ⵕⴱⴱⵉ, ⵎⴰⵙ ⵖⴰⵔⵙ ⵍⵍⴰⵏ ⵜⵓⴳⵜ ⵏ ⵡⴰⵍⵍⴰⵍⵏ ⵏ ⵜⵥⵥⵉⴹⵕⴰ, ⴱⴰⵢⵏⵏ 
ⴳ ⵜⵣⵎⵔⵜ ⵉⴷⵓⵙⵏ ⵏ ⵓⵏⵄⵉⵎⵉⵍ ⴰⴽⴷ ⵉⵣⵎⴰⵣ ⴰⵏⵏ ⵢⵓⵙⵙⵏ. ⵏⵥⵕⴰ ⵓⵢⴰ ⴳ ⵜⵎⵔⴰⵔⵓⵜ ⵜⴰⵏⴼⴳⴰⵏⵜ 
ⵢⵓⵣⵣⵍⵏ ⵉⵕⵡⴰⵏ ⴷⴼⴼⵉⵔ ⵉ ⵓⵎⴷⵓⴷⵉ ⵏ ⵍⵃⴰⵡⵣ ⴷ ⵜⵉⵡⵉⵙⵉⵡⵉⵏ ⵜⵉⵥⵕⴼⴰⵏⵉⵏ ⵉⵜⵜⵓⴼⴽⴰⵏ 
ⵉ ⵜⴰⵡⵊⵉⵡⵉⵏ ⵉⵜⵜⵏⴳⵙⵏ ⴷ ⵜⵖⴰⵡⴰⵙⵜ ⵏ ⵜⴳⵎⵉ ⵜⴰⴽⴰⵢⵍⴰⵍⵜ ⵉ ⴷ ⵉⴹⴼⵕⵏ ⵜⴰⵡⴰⵖⵉⵜ ⴰⴷ 
ⵜⴰⴳⴰⵎⴰⵏⵜ. ⵎⴽⵍⵍⵉ ⴱⴰⵢⵏⵏⵜ ⵜⵎⵉⵜⴰⵔ ⴱ ⵜⵥⵥⵉⴹⵕⴰ ⴳ ⵉⵏⵎⵎⴰⵍⵏ ⵏⵏⵉⴹⵏ, ⵡⴰⴷ ⴳⵉⵙⵏ ⵉⵅⴰⵜⵔⵏ 
ⵜⴳⴰ ⵜ ⵜⵉⴽⵔⵉ ⵏ ⵜⴳⴰⵎⵉⵜ ⵏ ⵜⵎⵙⴰⵙⵜⵍⵜ ⵏⵏⴰ ⵙ ⵏⵇⵇⵍ ⴰⴷ ⵙⵓⵍ ⵉⴳⴳⵉⵣ ⴳ ⵜⴳⴰⵔⴰ ⵏ 2023 
ⴰⵔ 4,5% ⵙⴳ ⵓⴼⴰⵔⵙ ⴰⴳⵏⵙⴰⵏ ⴰⵎⵙⴰⵔⵉ ⴳ ⵡⴰⵏⵙⴰ ⵏ 5,2% ⴳ 2022, ⵎⵇⵇⴰⵔ ⵉⴳⴳⵓⵜ 
ⴱⴰⵀⵔⴰ ⵓⵣⵎⵣⵔ ⴰⴳⴷⵓⴷⴰⵏ, ⵢⵉⵍⵉ ⴳⵉⵏⵎⵎⴰⵍⵏ ⴰⴷ ⵓⵍⴰ ⵓⵍⵓⵢ ⵜⵡⴰⵙⵉⵜ ⵏ ⵉⵙⵙⴰⵔⵓⵜⵏ 
ⵉⴱⵕⵕⴰⵏⵉⵢⵏ ⵓⵙⵔⵉⴷⵏ ⴳ ⵢⵉⴳⵔ ⴰⵎⴽⵓⵔⴰⵏ, ⵜⴰⵍⴰⵍⵉⵜ ⵏ ⵎⵏⵏⴰⵡ ⵓⵣⵓⵏⵏ ⵉⵎⴽⵓⵔⴰⵏⵏ ⵣⴷⵉⵏ ⴰⴽⴷ 
ⵜⵙⴷⴷⵉⵜⵉ ⵏ ⵡⴰⵣⴰⵍ ⴰⵎⴰⴹⵍⴰⵏ ⴷ ⵓⴼⵔⴰⴳ ⵏ ⵢⴰⵏ ⵓⵙⵡⵉⵔ ⴷ ⵢⵓⵙⴰⵏ ⵏ ⵓⵇⴰⵕⵉⴹ ⴰⴱⵕⵕⴰⵏⵉ ⴷ 
ⵡⴰⴷⴰⴼ ⵏ ⵍⵎⵖⵔⵉⴱ ⵖⵔ ⵓⴳⴰⴷⴰⵣ ⴰⵥⵕⴼⴰⵏ ⴰⵎⴰⴹⵍⴰⵏ ⵙ ⵜⴼⴰⴷⵉⵡⵉⵏ ⵉⴼⵓⵍⴽⵉⵏ ⵎⵇⵇⴰⵔ 
ⵍⵍⴰⵏ ⵉⵣⴱⵣⵣⵉⵣⵏ ⵏ ⵓⵙⴰⵜⵓⵍ ⴰⵎⴰⴹⵍⴰⵏ.

ⴳ ⵓⵎⵏⵉⴷ ⴰⴷ ⵏⵉⵜ, ⵜⵇⵇⵍ ⵜⵎⵓⵔⵜ ⵏⵏⵖ ⵙ ⵉⵜⵙⵏ ⵢⵉⴷⵉⵔⵏ ⵉⵙⵙⴼⵕⴰⵃⵏ ⴳ ⵢⵉⴷⵔ ⵏ ⵉⵙⵙⴰⵔⵓⵜⵏ 
ⵉⴱⵕⵕⴰⵏⵉⵢⵏ ⵙ ⵜⴱⵔⵉⴷⵜ ⵏ ⵜⴷⵔⴰⵡⵉⵏ ⴰⴽⴷ ⵜⵎⵔⵙⴰⵍ ⵜⵉⵥⵕⴼⴰⵏⵉⵏ ⵜⵉⴳⵔⴰⵖⵍⴰⵏⵉⵏ ⴷ ⴳ 
ⵓⵙⴰⵜⵉ ⵏ ⵓⵎⵢⴰⵡⴰⵣ ⴰⵙⵉⵏⵔⴰⵏ.

ⴰⵙⵏⵓⵊⵉ ⵏ ⵜⵎⵓⵔⵜ ⵏⵏⵖ ⴳ ⴽⵜⵓⴱⵔ 2023 ⵉ ⵉⴳⵔⴰⵡⵏ ⵉⵙⴳⴳⵯⵙⴰⵏⵏ ⵏ ⵜⴳⵔⵓⵎⵎⴰ ⵏ ⵓⴱⴰⵏⴽ 
ⴰⴳⵔⴰⵖⵍⴰⵏ ⴷ ⵜⴼⵏⵉⵇⵜ ⵏ ⵓⵇⴰⵕⵉⴹ ⴰⴳⵔⴰⵖⵍⴰⵏ ⵉⴳⴰ ⵢⴰⵜ ⵜⵎⵍⴷⴰ ⵜⵙⵙⵏⵜⵎ ⴷⵉⴳⵙ ⵜⵓⵖⵓⵏⵜ 
ⵉⴷⵓⵙⵏ ⵙ ⵉⵙⵏⵎⵏ ⵉⴷⴰⵎⵙⴰⵏⵏ ⴷ ⵉⵏⴰⵎⵓⵏⵏ, ⵜⵎⵍ ⴷⵉⴳⵙ ⵉⵙⴳⵯⴰⵔ ⵏ ⵜⵥⵥⵉⴹⵕⴰ ⵏ ⵓⵣⵓⵔⵜ 
ⴰⵎⵖⵔⵉⴱⵉ, ⴰⵢⴷⴰ ⴳ ⵉⵍⵍⴰ ⵓⴼⴼⵏⵣⵣⵔ ⴷ ⵜⵓⵔⴷⴰ ⴳ ⵓⵎⴰⴹⴰⵍ. ⵖⴰⵢⴰⵏ ⴰⴼ ⴷ ⵜⵉⵡⵉ ⵜⵡⴰⴷⴰ 
ⴰⴷ ⴰⵍⵍⵉⴳ ⵢⵓⵎⵥ ⵍⵎⵖⵔⵉⴱ ⴳ 2023 ⴰⵙⴰⵕⵉⴹ ⵏ ⵜⴼⵍⵙⵜ ⵉⵍⴳⴳⵯⴰⵖⵏ ⴳ ⴰⴱⵔⵉⵍ ⵙ ⵡⴰⵜⵉⴳ 
ⵏ 5 ⵎⵍⵢⴰⵔ ⴷⵓⵍⴰⵔ, ⴳ ⵙⵓⵜⴰⵏⴱⵉⵔ ⵢⴰⵏ ⵓⵙⵥⵕⴼ ⵙ ⵡⴰⵜⵉⴳ ⵏ 1,3 ⵎⵍⵢⴰⵔ ⴷⵓⵍⴰⵔ ⴰⴼⴰⴷ 
ⴰⴷ ⵜⵙⵙⴷⵓⴷ ⵜⴳⵍⴷⵉⵜ ⵏⵏⵖ ⵜⵉⵣⵎⵎⴰⵔ ⵏⵏⵙ ⴳ ⵓⵎⵏⴰⵍⴰ ⴰⴽⴷ ⵉⵏⴼⴰⵍⵏ ⵏ ⵓⵏⵣⵡⵉ ⴷ ⵓⵙⵙⴰⵔⵓ 
ⴳ ⵜⵥⴹⴰⵕⵜ ⵉⵜⵜⵓⵙⵎⴰⵢⵏⵓⵏ.

ⵎⴰⵢⴰⴷ ⵇⴰⴷ ⴱⴰⵀⵔⴰ ⵉⵣⴰⵢⴷ ⴳ ⵜⴼⵍⵙⵜ ⵖⵓⵔ ⵉⵎⴳⴳⴰⵢⵏ ⵉⴷⴰⵎⵙⴰⵏⵏ ⴷ ⵉⵎⵙⵙⴰⵔⵓⵜⵏ ⴳ 
ⵓⵙⵡⵉⵔ ⴰⵎⴰⴹⵍⴰ ⵎⵏⵉⴷ ⵏ ⵜⵡⵜⵍⵉⵏ ⵏ ⵜⵡⵓⵔⵉⵡⵉⵏ ⴷ ⵓⵙⴰⵜⵉ ⵏ ⵓⵙⵙⴰⵔⵓ ⴷ ⵜⵣⵎⵎⴰⵔⵜ ⵏ 
ⵜⴷⴰⵙⴰ ⵜⴰⵏⴰⵎⵓⵔⵜ. ⵎⵉⵏ ⵜⵓⵔⴷⴰ, ⵉⵎⵙⴽⴰⵔⵏ ⴰⴷ ⵉⵡⵙⵏ ⵉ ⵜⵎⵓⵔⵜ ⵏⵏⵖ ⴰⵍⵍⵉⴳ ⵉⵃⵉⵢⵢⵍ 

ⵉⵙⵥⵕⴼⵏ ⵍⵍⵉ ⴷ ⵉⵇⵇⴰⵏⵏ, ⵉⴹⴼⵕ ⵉⵙⵏⵎ ⴷ ⵉⵙⵖⵏⴰ ⵉⵎⵇⵕⴰⵏⵏ ⴷ ⵓⵙⴷⵎⵓ ⵏ ⵉⵎⵉⴹⴰⵏⵏ ⵏⵏⵖ 
ⵉⴱⵕⵕⴰⵏⵉⵢⵏ ⴳ ⵜⴳⴰⵔⵉⵡⵉⵏ ⴰⴷ.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵜⴷⵔⴰⵡⵉⵏ ⵜⵉⵙⵉⵏⵔⴰⵏⵉⵏ, ⵜⵥⴹⴰⵕ ⵜⴷⵔⴰⵡⵜ ⵉⵜⵜⵓⵙⵏⵓⵍⴼⴰⵏ ⴷ 
ⵉⵜⵜⵓⵙⵎⴰⵢⵏⵓⵏ, ⵉⴷⵓⵙⵏ ⵙ ⵓⴳⴳⵓⴳⵏ ⵏⵏⵙ ⵉⴷⴰⵎⵙⴰⵏⵏ ⴷ ⵉⵙⵙⴰⵔⵓⵜⵏ ⵉⵙⵙⵉⵔⵉⵎⵏ, ⵏⵏⴰ 
ⵉⵜⵜⵡⴰⴳⴳⵏ ⴳⵔ ⵜⵎⵓⵔⵜ ⵏⵏⵖ ⴷ ⵍⵉⵎⴰⵕⴰⵜ ⵜⵉⵄⵕⴰⴱⵉⵏ ⵉⵎⵓⵏⵏ ⴳ ⴷⵓⵊⴰⵏⴱⵉⵔ ⵉⵣⵔⵉⵏ, ⵜⵖⵉⵢ 
ⴰⴷ ⵜⵙⵙⵉⵍⵉ ⵉⵣⴷⴷⵓⵢⵏ ⴷ ⵓⵎⵢⴰⵡⴰⵣ ⴰⵙⵏⵉⵔⴰⵏ ⴰⵔ ⴰⴼⴰⵜⵏ ⵉⴽⵙⵡⴰⵜⵏ, ⵜⵙⵙⵉⴷⵓ ⵙ ⵜⴷⵓⵙⵉ 
ⵙ ⵜⴳⵎⵉ ⵜⴰⴷⴰⵎⵙⴰⵏⵜ ⴷ ⵓⵙⵙⴰⵔⵓ ⵏ ⵙⵏⴰⵜ ⵜⵎⵓⵔⴰ ⴰⴷ.

ⴳ ⵓⵖⵣⴷⵉⵙ ⵏ ⵜⵥⵕⴼⵜ ⵜⴰⴳⴷⵓⴷⴰⵏⵜ, ⵉⵜⵜⵓⵣⵎⵎⵉⵎ ⴳ 2022 ⵢⴰⵏ ⵡⴰⵍⴰⵢ ⵏ ⵉⵙⵓⴳⴰⵎ 
ⵉⵏⵎⵢⴰⵔⵏ ⵙ ⵓⵙⵜⴰⵍ ⵏ 20,8% ⵙ ⵓⵙⵎⵣⴰⵣⴰⵍ ⴰⴽⴷ ⵓⵙⴳⴳⵯⴰⵙ ⵏ 2021. ⵉⴷⴷⵖ ⵍⴽⵎⵏ 336,5 
ⵎⵍⵢⴰⵔ ⴷⵔⵀⵎ ⵙ ⵜⵉⵔⵏⵉ ⵏ 17,3 ⴼ ⵉⵙⵏⵉⵎⴰⵍⵏ ⵏ ⵓⵙⵍⴳⵏ ⵏ ⵜⵥⵕⴼⵜ. ⴰⵏⵣⴰⵔⴰⵢ ⴰⴷ ⴷⴰ 
ⵉⵎⵎⴰⵍ ⵜⵓⴽⵎⴰⵔ ⵏ ⵓⵏⴱⴰⴹ ⴳ ⵉⵎⴰⵙⵙⵏ ⵏ ⵓⵙⵏⵉⵎⴰⵍ ⴳ ⵢⴰⵏ ⵓⴱⴰⵔⴰⵣ ⴳⵉⵙ ⵖⴰⵔ ⵜⴰⵣⵣⵍⴰ ⴷ 
ⵓⵎⵎⵔⵡⴰⵢ, ⵉⵙ ⵉⵣⵔⵉ ⵓⵙⵜⴰⵍ ⵏ ⵜⵙⴽⵔⴰⵡⵉⵏ ⴰⵙⵡⵉⵔ ⵏ ⵉⵙⵏⵉⵎⴰⵍⵏ ⵙ 12,8% ⴳ ⵎⴰ ⵉⵥⵍⵉⵏ 
ⵙ ⵉⵙⵓⴳⴰⵎ ⵉⵏⵔⴳⴰⵢⵏ, ⵙ 57,3% ⴳ ⵎⴰ ⵉⵥⵍⵉⵏ ⵙ ⵉⵙⵓⴳⴰⵎ ⵡⴰⵔ ⵉⵏⵔⴳⴰⵢⵏ, ⵍⵍⵉⴳ ⵢⴰⴷⵍⵍⵉ 
ⵉⵍⵍⴰ ⵡⴰⵜⵉⴳ ⵏ 25,1 ⵎⵍⵢⴰⴷ ⴷⵔⵀⵎ ⴳ ⵓⵙⴰⵜⵉ ⵏ ⵉⵎⴰⵙⵙⵏ ⵏ ⵓⵙⵥⵕⴼ ⵉⵜⵜⵓⵙⵏⵓⵍⴼⴰ, ⴷ 6,5 
ⵎⵍⵢⴰⵔ ⴷⵔⵀⵎ ⵉⴳⴰⵏ ⵜⴰⵏⵓⵟⵟⵓⴼⵜ ⵙⴳ ⵖⵓⵔ ⵓⵙⵉⵔⴰ ⴰⵛⵔⵉⴼ ⵏ ⵍⴼⵓⵙⴼⴰⵟ ⴷ 4 ⵎⵍⵢⴰⵔ 
ⴷⵔⵀⵎ ⵙⴳ ⵖⵓⵔ ⵜⵙⵏⵓⵔⴰⵢⵜ ⵜⴰⵏⴰⵎⵓⵔⵜ ⵏ ⵜⵙⵃⴹⴰⵡⵜ ⵜⴰⴼⵔⴽⴰⵏⵜ ⴷ ⵓⵙⵖⵍ ⴰⴼⵔⴽⴰⵏ ⴷ 
ⵜⴽⴰⵕⵟⵓⴳⵔⴰⴼⵉⵜ.

ⵉⵎⵎⴰ ⴰⵢⵍⵍⵉ ⵉⴳⴰⵏ ⵡⵉⵏ ⵜⵎⵇⵕⴰⴹ ⵜⵉⵊⵓⵎⵎⴰⵏⵉⵏ ⵏ ⵓⵙⴳⴳⵯⴰⵙ 2022, ⵎⵎⴰⵔⵏⵉⵏⵜ ⵙ 15,8% 
ⵙ ⵓⵣⵎⵣⴰⵣⴰⵍ ⴰⴽⴷ 2021, ⵉⵙ ⵏⵏ ⴳⵓⵍⴰⵏⵜ 414 ⵎⵍⵢⴰⵔ ⴷⵔⵀⵎ, ⵣⵔⵉⵏⵜ ⵉⵍⵎⵎⴰ ⵙ ⵓⵙⵜⴰⵍ 
ⵏ 12,4% ⵉⵙⵏⵉⵎⴰⵍⵏ ⵏ ⵓⵙⵍⴳⵏ ⵏ ⵜⵥⵕⴼⵜ, ⴳⵉⵙ ⴰⵍⴰⵢ ⵏ ⵜⵎⵇⵕⴰⴹ ⵜⵉⵏⵎⵢⴰⵔⵉⵏ ⵙ ⵓⵙⵜⴰⵍ ⵏ 
14,5%, ⵉⵙ ⵏⵏ ⵉⵡⴹⵏⵜ 320,8 ⵎⵍⵢⴰⵔ ⴷⵔⵀⵎ, ⴷ ⵜⵉⵔⵏⵉ ⴳ ⵜⵎⵇⵕⴰⴹ ⵏ ⵓⵙⵙⴰⵔⵓ ⵙ ⵓⵙⵜⴰⵍ 
ⵏ 20,6% ⵎⴰ ⵉⵜⵜⴳⴰⵏ 93,8 ⵎⵍⵢⴰⵔ ⴷⵔⵀⵎ.

ⵃⵎⴰ ⴰⴷ ⵙⵙⵓⴼⵓⵏ ⴰⵙⵙⴰⵔⵏ ⵓⵙⵍⵉⴷⵏ ⵉⵖⴰⵡⵍⵏ ⴳ ⵓⵙⴳⴳⵯⴰⵙ ⵏ 2022, ⵜⵜⵡⴰⵕⵥⵎⵏ 
ⵙⵏⴰⵜ ⵜⵙⵖⵣⴰⵏ ⵢⴰⴹⵏ ⵙ ⵙⵉⵏ ⵉⵎⵕⵚⵓⵎⵏ, ⴰⵎⵣⵡⴰⵔⵓ ⵙ ⵡⴰⵜⵉⴳ ⵏ 16 ⵎⵍⵢⴰⵔ ⴷⵔⵀⵎ ⵙ 
ⵢⵉⵙⵎ ⵏ ⵜⵎⵇⵕⴰⴹ ⵏ ⵓⵎⵢⴰⵔⴰⵣ, ⵙ ⵡⴰⵜⵉⴳ ⵏ 12 ⵎⵍⵢⴰⵔ ⴷⵔⵀⵎ ⵉ ⵜⵎⵔⵙⴰⵍ ⴷ ⵜⵎⵙⵙⵏⵜⴰⵢ 
ⵜⵉⴳⴷⵓⴷⴰⵏⵉⵏ (ⴰⵙⵉⵔⴰ ⴰⵏⴰⵎⵓⵔ ⵏ ⵜⵉⴼⴰⵡⵜ ⴷ ⵡⴰⵎⴰⵏ ⵏ ⵜⵉⵙⵙⵉ ⴷ ⵜⵎⵙⵙⵓⵔⵜ ⵉⵣⵔⵉⵔⵉⴳⵏ 
ⵉⴳⵍⴷⴰⵏⵏ ⵉⵎⵖⵔⵉⴱⵉⵢⵏ ⴷ ⵜⴼⵏⵉⵇⵜ ⴰⵎⵖⵉⵔⴱⵉ ⵏ ⵜⴰⵏⴰⴼⵜ).

ⵙⴳ ⵜⵙⴽⵔⴰⵡⵉⵏ ⵏ 2023 ⴰⵔ ⵜⴰⴳⴰⵔⴰ ⵏ ⵏⵓⵡⴰⵏⴱⵉⵔ, ⵍⴽⵎⵏⵜ ⵜⵏⵓⴷⴰⴼ ⵜⵉⵏⵎⵢⴰⵔⵉⵏ 275,1 
ⵎⵍⵢⴰⵔ ⴷⵔⵀⵎ, ⵙ ⵜⵉⵔⵏⵉ ⵉⴷⵔⵓⵙⵏ ⵏ 2,1% ⵙ ⵓⵣⵎⵣⴰⵣⴰⵍ ⴰⴽⴷ ⵏⵓⵡⴰⵏⴱⵉⵔ ⵏ 2022, ⴰⵢⴷⴰ 
ⴳ ⵓⵍⵉⵏⵜ ⵜⵏⵓⴷⴰⴼ ⵜⵉⵏⵔⴳⴰⵢⵉⵏ ⵙ 4,4%, ⵉⴷⴷⵖ ⵍⴽⵎⵏⵜ 235,6 ⵎⵍⵢⴰⵔ ⴷⵔⵀⵎ. ⵜⵉⵎⵇⵕⴰⴹ 
ⵜⵉⵊⵓⵎⵎⴰⵏⵉⵏ ⵏⵜⵜⵏⵉ ⵉⵡⴹⵏⵜ ⴳ ⵓⵏⴳⴳⴰⵔ ⵏ ⵏⵓⵡⴰⵏⴱⵉⵔ ⵎⴰ ⵉⵜⴳⴳⴰⵏ 348,3 ⵎⵍⵢⴰⵔ ⴷⵔⵀⵎ. 
ⵜⵉⵎⵇⵕⴰⴹ ⵜⵉⵏⵎⵢⴰⵔⵉⵏ ⴳⴳⵔⵏⵜ ⵏⵏ ⵉ 262, ⵎⵍⵢⴰⵔ ⴷⵔⵀⵎ, ⵎⴽⵍⵍⵉ ⵜⵜⵎⴰⵔⵏⴰⵢⵏ ⵉⴼⵔⴷⵉⵙⵏ 
ⵏⵏⵙⵏⵜ ⴳ ⵡⴰⵍⴰⵢ. ⵙ ⵓⵙⵎⵣⴰⵣⴰⵍ ⴰⴽⴷ ⵏⵓⵡⴰⵏⴱⵉⵔ 2022, ⵓⵍⵉⵏⵜ ⵜⵎⵇⵕⴰⴹ ⵏ ⵜⵎⵣⴰⵣⵉⵏ ⴷ 
ⵜⵏⴰⴼⵓⵜⵉⵏ ⵙ ⵎⴰ ⵉⵜⵜⴳⴳⴰⵏ 11,6 ⵎⵍⵢⴰⵔ ⴷⵔⵀⵎ, ⵓⵍⴰ ⵜⵎⵇⵕⴰⴹ ⵜⵏⴰⴼⵓⵜ ⵏ ⵓⵕⵟⵟⴰⵍ, ⵙ 
ⵡⴰⵜⵉⴳ ⵏ 3,3 ⵎⵍⵢⴰⵔ ⴷⵔⵀⵎ. ⴳ ⵓⵎⴳⴰⵍ ⵏⵏⵙ, ⴽⵔⵉⵏⵜ ⵜⵎⵇⵕⴰⴹ ⵏ ⵓⵎⵢⴰⵔⴰⵣ ⵙ ⵎⴰ ⵉⵜⵜⴳⴳⴰⵏ 
11,5 ⵎⵍⵢⴰⵔ ⴷⵔⵀⵎ. ⵉⵎⵎⴰ ⵜⵉⵎⵇⵕⴰⴹ ⵏ ⵓⵙⵙⴰⵔⵓ, ⵓⵍⵉⵏⵜ ⴳ ⵜⵉⵣⵉ ⴰⵏⵏ ⵏⵉⵜ ⵙ ⵓⵙⵜⴰⵍ ⵏ 
13,6% ⴰⵍⵍⵉⴳ ⵏⵏ ⴳⵓⵍⴰⵏⵜ 85,3 ⵎⵍⵢⴰⵔ ⴷⵔⵀⵎ. 

ⵙ ⵍⴼⴹⵍ ⵏ ⵡⴰⵍⴰⵢ ⵏ ⵜⵏⵓⴷⴰⴼ, ⵜⵙⵙⵓⴷⴰ ⵜⴳⴰⵎⵉⵜ ⵏ ⵜⵎⵙⴰⵙⵜⵍ ⴰⵔ ⵜⴽⵔⵔⵉ, ⵉⵙ ⵜⴳⴳⵯⵣ 
ⵙⴳ 5,9% ⵙⴳ ⵓⴼⴰⵔⵙ ⴰⴳⵏⵙⴰⵏ ⴰⵎⵙⴰⵔⵉ ⴳ 2021 ⴰⵔ 5,2% ⴳ 2022. ⵉⴳⴰ ⵖ ⵉⵙⵏⵓⵎⴰⵍ 
ⴰⴷ ⵙⵓⴽ ⵉⴳⴳⵯⵣ ⴳ ⵓⵏⴳⴳⴰⵔ ⵏ 2023 ⴰⵔ 4,5%, ⵎⴽ ⵏⵉⵡⵉ ⵅⴼ ⵜⵙⵖⵉⵡⵙⵜ ⵎⵙⴳⵯⵜ 
ⵉⵙⴳⴳⵯⴰⵙⵏ, ⵎⴽⵍⵍⵉ ⵜⵜ ⵜⵙⵎⵉⵔ ⵜⵎⴰⵡⴰⵙⵜ ⵏ ⵜⴷⴰⵎⵙⴰ ⴷ ⵜⵥⵕⴼⵜ.

ⴳ ⵓⵖⵣⴷⵉⵙ ⵏ ⵡⴰⵙⵙⴰⵔⵏ ⵏ ⵓⵙⵥⵕⴼ, ⵉⵡⴹⵏ ⵏⵏ ⵖⴰⵔ 71,1 ⵎⵍⵢⴰⵔ ⴷⵔⵀⵎ ⴳ ⵜⴳⵉⵔⴰ ⵏ 
2022, ⴼⵔⴰⵏ ⵙ ⵉⵙⵓⴳⴰⵎ ⵉⴳⵯⵏⵙⴰⵏⵏ ⵙ ⵡⴰⵜⵉⴳ ⵏ 65 ⵎⵍⵢⴰⵔ ⴷⵔⵀⵎ ⴷ ⵓⵙⵙⵅⴷⵎ ⵏ ⵉⵙⵓⴳⴰⵎ 
ⵉⴱⵕⵕⴰⵏⵉⵢⵏ ⵙ ⵎⴰ ⵉⵜⵜⴳⴳⴰⵏ 6,1 ⵎⵍⵢⴰⵔ ⴷⵔⵀⵎ.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵜⴰⴳⴰⵎⵉⵜ ⵏ ⵜⵎⵙⴰⵙⵜⵍⵜ ⴷ ⵡⴰⵙⵙⴰⵔⵏ ⵏ ⵓⵙⵥⵕⴼ, ⵢⵓⵍⵉ ⵡⴰⵜⵉⴳ 
ⵉⵜⵜⴰⵣⵣⴰⵍⵏ ⵏ ⵓⵕⵟⵟⴰⵍ ⴰⴳⴷⵓⴷⴰⵏ, ⵙ ⵓⵙⵎⵣⴰⵣⴰⵍ ⴰⴽⴷ 2021, ⵙ ⵓⵙⵜⴰⵍ ⵏ 7,5% ⴰⵍ ⴰⵎⵉ 
ⵢⵉⵡⴹ ⴳ ⵓⵏⴳⴳⴰⵔ ⵏ 2022 951,8 ⵎⵍⵢⴰⵔ ⴷⵔⵀⵎ, ⵙⵡⴰ ⵎⴰ ⵢⵎⵥⵏ 71,6% ⵙⴳ ⵓⴼⴰⵔⵙ 
ⴰⴳⵯⵏⵙⴰⵏ ⴰⵎⵙⴰⵔⵉ, ⵎⵏⵉⴷ ⵏ 69,5% ⴳ 2021, ⵉⴱⴹⴰ ⵖⴰⵔ ⵓⵕⵟⵟⴰⵍ ⴰⴳⵏⵙⴰⵏ ⵙ ⵜⵉⵔⵎⵜ ⵏ 
76% ⴷ ⵓⵕⵟⵟⴰⵍ ⴰⴱⵕⵕⴰⵏⵉ ⵙ ⵓⵙⵜⴰⵍ ⵏ 24%.

ⵍⵍⵉⴳ ⵉⵜⵜⵎⴰⵔⵏⵉ ⵓⵕⵟⵟⴰⵍ ⴳ ⵓⵙⵡⵉⵔ ⴰⴳⵏⵙⴰⵏ ⵓⵍⴰ ⴰⴱⵕⵕⴰⵏⵉ ⵃⵎⴰ ⴰⴷ ⵜⴻⵜⵜⵓⵚⵥⵕⴼ 
ⵜⴳⴰⵎⴰⵉⵜ ⵜⵎⵙⴰⵙⵜⵍⵜ, ⵉⵍⵍⴰ ⵓⵙⵏⵉⵎⴰⵍ, ⵎⴽⴷⴰ ⵜⵏ ⵉⵙⵔⵙ ⵓⴱⴰⵏⴽ ⵏ ⵍⵎⵖⵔⵉⴱ, ⴰⴷ ⵢⴰⵍⵉ 
ⵡⴰⵜⵉⴳ ⵉⵜⵜⴰⵣⵣⴰⵍⵏ ⵏ ⵓⵕⵟⵟⴰⵍ ⴰⴳⴷⵓⴷⴰⵏ ⴰⵔ 1012 ⵎⵍⵢⴰⵔ ⴷⵔⵀⵎ ⴳ ⵓⵏⴳⴳⴰⵔ ⵏ 2023. 

ⴷⴰ ⵉⵥⵕⵕⴰ ⵓⵙⵇⵇⵉⵎ ⵎⴰⵙⴷ ⴰⵎⵏⴰⵍⴰ ⴰⴽⴷ ⵉⵏⴰⵥⴰⵕⵏ ⵉⵍⵍⴰ ⴳ ⵜⵥⵕⴼⵜ ⵜⴰⴳⴷⵓⴷⴰⵏⵜ 
ⵉⵙⴱⵣⵣⵉⵣ ⴰⴷ ⵉⵜⵜⵢⴰⴼ ⵢⴰⵏ ⵓⵎⵙⴰⵙⴰ ⵢⵓⴼⵏ ⴳⵔ ⵓⵛⵛⵉⵍ ⵏ ⵜⵙⵃⴹⴰⵡⵜ ⵏ ⵓⵎⵢⴰⵙ ⴳⵔ 
ⵜⵥⵕⴼⵜ ⵜⴰⴳⴷⵓⴷⴰⵏⵜ ⴷ ⵓⵙⴷⵓⵎ ⵏⵏⵙ, ⴷ ⵜⴹⵓⵍⵍⵉⵜ ⵏ ⵓⵙⵎⵓⵙⵙⵓ ⵏ ⵉⵙⵥⵕⴼⵏ ⵉ ⴷ ⵉⵇⵇⴰⵏⵏ 
ⴰⴼⴰⴷ ⴰⴷ ⵉⵣⵣⵓⴳⴰⵣ ⵓⵣⵣⴳⵉⵔ ⵏ ⵜⵓⴳⵜ ⵏ ⵉⵙⵏⵎⵏ ⴷ ⵉⵖⴰⵡⴰⵙⵏ ⴷ ⵉⵙⵖⵏⴰ ⵉⵙⵉⵚⴽⵉⵡⵏ ⵏⵏⴰ 
ⵜⵙⵙⵏⵜⴰ ⵜⵎⵓⵔⵜ ⵏⵏⵖ, ⵙⵓⵍ ⴷ ⵡⴰⵔⴰⵢ ⵏ ⵜⵣⵎⵔⵜ ⵏ ⵎⵙⵖⵉⵡⵜ ⵏ ⵉⵏⵎⵓⵔⴰⵏ. 

ⵃⵎⴰ ⴰⴷ ⵏⵏ ⵏⴰⵡⴹ ⵢⴰⵏ ⵓⵙⵡⵉⵔ ⵏ ⵓⵙⵜⴰⵍ ⵏ ⵜⴳⴰⵎⵉⵜ ⵉⴷⵓⵎⵏ, ⴰⵔ ⵉⵙⵎⵎⵜⵔ ⵓⵙⵇⵇⵉⵎ ⴰⴷ ⵙⵓⵍ 
ⵜⵙⵙⴰⴷⵓ ⵜⵡⵓⵔⵉ ⵏ ⵓⵙⴼⴰⵍⴽⵉ ⵏ ⵜⵔⴰⵔⵓⵜ ⵏ ⵉⵙⵓⴳⴰⵎ ⵉⵏⵎⵢⴰⵔⵏ ⴰⵎⵓⵅ ⵜⵜⵅⵙⵏ ⵉⵡⵜⵜⴰⵙⵏ 
ⵏ ⵓⵙⵍⴳⵏ-ⴰⵙⴰⵜⵉ ⵉⵇⵇⵏⴻⵏ ⵖⴰⵔ ⵓⵙⵏⵎ ⴰⵏⵔⴳⴰⵢ ⴷ ⵓⵏⴱⴰⴹ ⴳ ⵓⵙⵡⵉⵔ ⵏ ⵜⵎⵇⵕⴰⴹ. ⵜⴰⵎⴰ ⵏ 
ⵓⵢⴰ, ⴷⴰ ⵉⵙⵎⵎⵜⴰⵔ ⴼ ⵓⵏⴱⴰⴹ ⴳ ⵓⵙⵜⴰⵍ ⵏ ⵓⵕⵟⵟⴰⵍ ⴰⵔ ⴷ ⵜⵎⵙⵉⵙⵉ ⵉⵎⵉⴽ ⵙ ⵉⵎⵉⴽ ⴰⴽⴷ 
ⵉⵡⵜⵜⴰⵙⵏ ⵏⵏ ⵜⵓⵖⴰ ⵉⵜⵜⵓⵙⵔⴰⵙⵏ ⴳ ⵓⵙⴰⵜⵉ ⵏ ⵓⵙⵖⵉⵡⵙ ⵏ ⵜⵎⵙⴰⵙⵜⵍⵜ ⵎⵙⴳⵯⵜ ⵉⵙⴳⴳⵯⴰⵙⵏ 
(2024-2026) ⵏⵏⴰ ⵉⵙⵙⴰⵔⴰⵎⵏ ⴰⴷ ⵏⵏ ⵓⵔ ⵜⵣⵔⵉ ⴳ ⵓⵙⴳⴳⵯⴰⵙ ⴰⴷ 69,5% ⵙⴳ ⵓⴼⴰⵔⵙ 
ⴰⴳⵏⵙⴰⵏ ⴰⵎⵙⴰⵔⵉ.

ⵓⵎⵉ ⴳⴳⴰⴷⵉⵏ ⵡⴰⵙⵙⴰⵔⵏ ⵉⵣⴷⵉⵏ ⴷ ⵜⵙⴰⵡⵔⵉⵏ ⴷ ⵉⵙⵖⵏⴰ ⵉⵎⵇⵕⴰⵏⵏ ⵏⵏⴰ ⵢⵓⵖⴰ ⵜⵙⵙⵏⵜⴰ 
ⵜⵎⴰⵣⵉⵔⵜ ⵏⵏⵖ, ⵉⵇⵇⴰⵏ ⴷ ⵜⴰⵎⴰⵣⵉⵔⵜ ⵏⵏⵖ ⴰⴷ ⵜⵙⵙⴰⴷⵓ ⴳ ⵓⵣⵉⵣⵣⵍ ⵏ ⵜⵡⴰⴷⴰ ⵏ ⵉⵙⵏⵎⵏ 
ⵉⴽⵙⵡⴰⵜⵏ ⵏⵏⴰ ⵉⵖⵉⵢⵏ ⴰⴷ ⴰⵡⵙⵏ ⴳ ⵓⵎⵏⴰⵍⴰ ⴰⴽⴷ ⵡⴰⵙⵙⴰⵔⵏ ⴰⴷ. ⵙⴳ ⵉⵙⵏⵎⵏ ⴰⴷ ⵍⵍⴰⵏ ⵉⵏⵏⵉ 
ⵥⵍⵉⵏ ⵙ ⵓⵏⴳⵔⴰⵡ ⴰⵏⵔⴳⴰⵢ ⵍⵍⵉ ⵉⵥⴹⴰⵕⵏ ⴰⴷ ⴷ ⵉⵍⴷⵉ ⵉⵙⵓⴳⴰⵎ ⵢⴰⴹⵏ ⵎⴽ ⵜⵜⵓⵙⵜⴰⵖⵍⵍⴰⵏⵜ 
ⵎⵣⵢⴰⵏ ⵜⵏⵣⵎⴰⵔ ⵜⵉⵏⵔⴳⴰⵢⵉⵏ, ⴷ ⵓⵙⵏⵎ ⵏ ⵓⵏⴳⵔⴰⵡ ⵏ ⵓⵙⵙⴰⵔⵓⵏ ⵉⴷⴷⵖ ⵖⵓⵔⵙ ⵜⵍⵍⴰ ⵢⴰⵜ 
ⵜⵉⵍⴰⵍⵜ ⵜⵎⵖⴰⵔ ⴳ ⵓⵙⴼⴰⵍⴽⵉ ⵏ ⵉⵙⵜⴰⵍⵏ ⵏ ⵜⴳⵎⵉ. ⵎⴽⵍⵍⵉ ⵜⵖⵉⵢ ⵜⵙⴰⵡⵔⵜ ⵏ ⵓⵙⵏⵎ ⵏ ⵓⵣⵓⵏ ⵏ 
ⵜⵎⵙⵏⵜⴰⵢ ⴷ ⵜⵎⵔⵙⴰⵍ ⵜⵉⴳⴷⵓⴷⴰⵏⵉⵏ ⴰⴷ ⵜⴽⵔⵉ ⴳ ⵓⵙⵓⵔ ⵏⵏⵙ ⵅⴼ ⵜⵎⵙⴰⵙⵜⵍⵜ ⵜⴰⴳⴷⵓⴷⴰⵏⵜ 
ⴷ ⴰⴷ ⵉⵙⵙⵉⵍⵉ ⵜⴰⵔⴰⵔⵓⵜ ⵏⵏⵙⵏⵜ ⴷ ⵜⴰⵡⵙⴰ ⵏⵏⵙⵏⵜ ⴳ ⵜⵏⵓⴷⴰⴼ ⵜⵉⴳⴷⵓⴷⴰⵏⵉⵏ.

ⵏⵏⵉⴳ ⵏ ⵓⵢⴰ, ⵢⴰⵔⵔ ⵓⵙⵇⵇⵉⵎ ⵜⴰⵖⴹⴼⵜ ⵜⵉⴽⴽⵍⵜ ⵏⵏⵉⴹⵏ ⵖⵔ ⵜⵎⵓⴽⵔⵉⵙⵜ ⵏ ⵓⵏⴳⵔⴰⵡ ⵏ 
ⵜⴰⵏⴰⴼⵜ. ⵉⴷⴷⵖ, ⵎⵇⵇⴰⵔ ⴷ ⵜⵓⵎⵎⵔⴰ ⵏⵏⵙ ⴷ ⵓⵏⵅⵉⴱⴱⵍ ⵏⵏⵙ ⴷ ⵜⵓⴳⵜ ⵏ ⵉⵎⴰⴷⵔⴰⵡⵏ ⵉⵏⵜⴰⵢⵏ, 
ⵉⵀⵎⵎⴰ ⴱⴰⵀⵔⴰ ⴰⴷ ⴰⵙ ⵜⵜⵢⴰⴼⵏ ⵉⴼⵙⵙⴰⵢⵏ ⵙ ⵓⵕⴰⵄⴰ ⵖⵔ ⵜⵡⵜⵍⵉⵏ ⵏ ⵓⵙⴰⵜⵓⵍ ⴰⵎⵉⵔⴰⵏ 
ⵏⵏⴰ ⴳ ⵍⵍⴰⵏ ⵜⵓⴳⵜ ⵏ ⵉⵏⴰⵥⴰⵕⵏ ⵉⵏⴰⵎⵓⵏⵏ ⴷ ⵉⴷⵎⴰⵙⴰⵏⵏ ⴷ ⵉⵥⵕⴼⴰⵏⵏ. ⵙ ⵓⵢⵏⵏⵉ, ⵉⵜⵜⴻⵜⵜⵔ 
ⵓⵙⵇⵇⵉⵎ ⴰⴷ ⵉⵙⵙⴼⴰⵍ ⵓⵙⵏⵎ ⵓⵚⴽⵉⵡ ⵉⵖⵉⵢⵏ ⴰⴷ ⵉⵙⴷⵓⵎ ⵉⵖⴰⵡⴰⵙⵏ ⵏ ⵜⴰⵏⴰⴼⵜ.ⵉⵥⴹⴰⵕ 
ⴰⴷ ⵉⵙⴰⵔⴳ ⵓⵎⴰⵟⵍ ⵏ ⵓⵙⵏⵎ ⴰⴷ ⴳ ⵉⵎⵉⵣⴰⵜⵏ ⵍⵍⵉ ⵉⵥⴹⴰⵕⵏ ⴰⴷ ⵓⵡⵜⵏ, ⴳ ⵜⵉⵣⵉ ⵜⴰⵏⴰⵎⵎⴰⵙⵜ 
ⴷ ⵜⴰⵎⴰⴳⴳⵓⴳⵜ, ⵓⵔ ⴷⵉⴷ ⵖⴰⵙ ⵜⴰⵎⵙⴰⵙⵜⵍⵜ ⵏ ⵜⴰⵡⵓⵏⴽⵜ ⵎⴰⵛⵛ ⵓⵍⴰ ⵜⴰⴷⴰⵎⵙⴰ ⵜⴰⵏⴰⵎⵓⵔⵜ 

ⴷ ⵉⵎⵢⴰⵙⴰⵜⵏ ⵏⵏⵙ, ⵎⴽ ⵏⵙⵙⵏ ⵉⵙ ⴷ ⵜⴰⵡⵓⵔⵉ ⵅⴼ ⴰⵎⵢⴰⵙ ⵏ ⵜⵎⵙⴰⵙⵜⵍⵜ ⵏ ⵜⴰⵡⵓⵏⴽⵜ ⵉⴳⴰ 
ⵣⵖ ⵜⵓⵖⵓⵏⵉⵏ ⵏⵏⴰ ⴷ ⵜⴽⵯⵎⴰ ⵜⵎⵏⴹⴰⵡⵜ ⵅⴼ ⵉⴰⵎⴰⵔⴰⵏ ⴷ ⵜⵏⴱⴰⴹⵜ, ⴷ ⵜⵇⴱⵣⵣⵉⵣ ⵜⵜ ⵜⵏⴰⴼⵓⵜ 
ⵜⴰⵎⴰⵜⴰⵢⵜ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵡⵙⴰⵙⵏ ⵜⵜⵡⴰⵇⵇⵕⵏⵉⵏ,

ⵎⴽ ⵏⴰⵏⴰⵢ ⵉⵏⴰⵥⴰⵕⵏ ⵇⵇⴰⵃ, ⴰⴼⴰⴷ ⴰⴷ ⵏⵣⵣⵓⴳⵣ ⵉⵙⵎⵏⵉⴷⵏ ⵏ ⵜⵖⴰⵡⴰⵙⵜ ⵜⴰⵙⵜⵔⴰⵜⵉⵊⵉⵜ ⵏⵏⴰ 
ⴼ ⵉⵣⵣⵓⴳⴰⵣ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⵉ ⵓⵣⵎⵣ ⴳⵔ 2022 ⴷ 2026, ⵅⵙⵖ ⴰⴷ ⴰⵡⵏ 
ⵣⵣⵔⵉⵖ ⵜⴰⵏⴰⵟⵟⵓⴼⵜ ⵉⴳⵣⵣⵓⵍⵏ ⵅⴼ ⵜⵡⵓⵔⵉⵡⵉⵏ ⴱⴰⵀⵔⴰ ⵀⵎⵎⴰⵏⵉⵏ ⵏ ⵓⵙⵇⵇⵉⵎ ⴳⵔ 2022 
ⴷ 2023, ⵏⵏⴰ ⵉⴷⵍⵏ ⴽⵓⵍⵍⵓ ⵜⵉⵙⵖⵏⴰⵏ ⵏⵏⵙ ⵉⵙⵎⵓⵏⵏ ⴳⵔ ⵓⵎⴰⵜⵔ ⴷ ⵓⵙⵏⵖⴷ ⴷ ⵓⵙⵜⴰⵍ ⴷ, ⵎⴽ 
ⵜ ⵉⴷ ⵉⴽⵯⵎⴰ ⵍⵃⴰⵍ, ⴰⵎⵔⵔⵜ ⵅⴼ ⵉⵣⵏⵏⵣⵔⴰⵢⵏ ⵉⵣⴷⵉⵏ ⴷ ⵜⵎⵀⴰⵍⵉⵏ ⵜⵉⵥⵕⴼⴰⵏⵉⵏ ⴷ ⵜⴰⵡⵙⴰ 
ⵜⴰⵎⴰ ⵏ ⵎⴰⵕⵕⴰ ⵉⵏⴷⵔⴰⵡⵏ ⵉⵏⵜⴰⵢⵏ, ⴳ ⵓⵙⵖⴰⵔⴰ ⵏ ⵜⵓⴷⵔⵜ ⵜⴰⴳⴷⵓⴷⴰⵏⵜ ⴷ ⵉⵡⵉⵣ ⵅⴼ ⵡⴰⵏⵏⴰⵍ 
ⴷ ⵓⴼⵔⴰⴳ ⵏ ⵉⵎⵏⵣⴰⵢⵏ ⴷ ⵜⵉⵏⴷⵉⵜⵉⵏ ⵏ ⵜⵉⵏⵏⵓⴱⴹⴰ ⵉⵖⵓⴷⴰⵏ ⴷ ⵜⵉⵙⵓⵙⵖⵜ ⴷ ⵓⵙⴰⵙⵜⵏ.

ⵍⵍⵉⴳ ⵓⵔ ⵜⵙⴽⵉⵔ ⵜⵉⵣⵉ ⵉ ⵓⵣⵓⵣⵣⵔ ⵏ ⴽⵓⵍⵍⵓ ⵜⵉⵡⵓⵔⵉⵡⵉⵏ ⴰⴷ, ⵔⵉⵖ ⴰⴷ ⴱⵉⴷⴷⵖ ⴼ 
ⵉⵜⵙⵏⵜ ⴳ ⴽⵕⴰⴹ ⵉⴳⵓⵎⵏ ⴰⴷ :

• ⴰⴳⵓⵎ ⴰⵎⵣⵡⴰⵔⵓ : ⴰⵍⴰⵢ ⵏ ⵜⵙⴰⵡⵔⵉⵏ ⵏ ⵉⵙⵏⵎⵏ ⵉⵎⵇⵕⴰⵏⵏ ;

• ⴰⴳⵓⵎ ⵡⵉⵙ ⵙⵉⵏ : ⵜⵉⵏⵓⵟⵟⴰⴼ ⴱⴰⵀⵔⴰ ⵉⵀⵎⵎⴰⵏ ⵏ ⵓⵎⴰⵜⵔ ⵏ ⵓⵙⵡⵓⴷⴷⵓ ⴷ ⵓⵙⵜⴰⵍ ⵏ 
ⵉⵖⴰⵡⴰⵙⵏ ⴷ ⵉⵙⵖⵏⴰ ⴷ ⵓⴹⴼⴰⵕ ⵏ ⵉⵙⵖⵍⴰⴼ ;

• ⴰⴳⵓⵎ ⵡⵉⵙ ⴽⵕⴰⴹ  : ⵜⴰⵏⴰⵟⵟⵓⴼⵜ ⵏ ⵉⴳⵉⵜⵏ ⵉⵏⵣⵔⴰⴼⵏ ⴷ ⵓⵎⴰⵜⵔ ⵏ ⵜⵙⴳⵓⵓⵔⵉ ⵙ 
ⵡⴰⵢⴷⴰ ⴷ ⵓⵎⴰⵜⵔ ⵏ ⵉⵎⵉⴹⴰⵏⵏ ⵏ ⵉⵎⵓⵍⵍⵉⵜⵏ ⵉⵙⵔⵜⴰⵏⵏ.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵓⴳⵓⵎ ⴰⵎⵣⵡⴰⵔⵓ, ⵔⴰⴷ ⴼⵙⵔⵖ ⵜⵉⵙ ⵙⵏⴰⵜ ⵜⵉⴽⴽⴰⵍ ⵉⵎⵙⴳⵔⴰⵜⵏ 
ⵅⴼ ⵡⴰⵍⴰⵢ ⵏ ⵙⵎⵎⵓⵙⵜ ⵏ ⵜⵙⴰⵡⵔⵉⵏ ⵜⵉⵎⵇⵕⴰⵏⵉⵏ ⵏ ⵓⵙⵏⵎ, ⵜⵙⵙⵏⵜⴰ ⵜⵏⵜ ⵜⵎⵓⵔⵜ ⵏⵏⵖ ⴳ 
ⵉⵙⴳⴳⵓⵙⴰ ⴰ ⵉⵏⴳⴳⵓⵔⴰ. ⵥⵍⵉⵏⵜ ⵙ ⵓⵏⴰⴳⵔⴰⵡ ⵏ ⵡⴰⵔⴰⵢ ⴰⵏⴰⵎⵓⵔ ⴷ ⵓⵏⴰⴳⵔⴰⵡ ⵏ ⵓⵙⵙⴰⵔⵓ 
ⴷ ⵜⵎⵔⵙⴰⵍ ⴷ ⵜⵎⵙⵙⵏⵜⴰⵢ ⵜⵉⴳⴷⵓⴷⴰⵏⵉⵏ ⴷ ⵓⵙⵏⵎ ⴰⵏⵔⴳⴰⵢ ⴷ ⵜⵥⵕⴼⵜ ⵜⴰⴳⴷⵓⴷⴰⵏⵜ. ⵍⵍⵉⴳ 
ⵉⴹⴼⵕ ⵓⵙⵇⵇⵉⵎ ⵜⵉⵙⴰⵡⵔⵉⵏ ⴰⴷ, ⵉⵣⵡⴰⵔ ⵉⵙ ⵢⴰⴷ ⵉⵙⴽⵔ ⴷ ⵉⵙⵙⵓⴼ ⵖ ⴷ ⵢⴰⵜ ⵜⴰⵏⴰⴹⵜ 
ⴳ ⵏⵓⵡⴰⵏⴱⵉⵔ 2023 ⵅⴼ ⵓⵙⵜⴰⵍ ⴰⵎⵔⵙⴰⵍ ⵏ ⵜⵏⵎⵏⴰⴹⵜ ⵜⵉⵎⵉⵔⵉⵡⵜ. ⵎⵉⵏⵣⵉ ⵜⵍⵍⴰ ⴷ ⴰⵙⵏⵎ 
ⵉⵏⵜⵜⵉ ⵉⵎⵎⴰⵇⵇⴰⵔ ⴷ ⵓⵣⵣⴳⵉⵔ ⴷ ⵜⵉⵏⵏⵓⴱⴹⴰ ⵏ ⵜⵙⵔⵜⵉⵜⵉⵏ ⴷ ⵉⵖⴰⵡⴰⵙⵏ ⵉⴳⴷⵓⴷⴰⵏⵏ.

ⴳ ⵓⵣⵓⵏ ⵏ ⵜⵙⴰⵡⵔⵜ ⵏ ⵓⵙⵏⵎ ⵉⵥⵍⵉⵏ ⵙ ⵓⵏⴳⵔⴰⵡ ⵏ ⵡⴰⵔⴰⵢ ⴰⵏⴰⵎⵓⵏ

ⵙⴷⵉⴽⵏⵏⵜ ⵜⵙⵏⵜⴰⵢⵉⵏ ⵜⵓⵏⴱⵉⴹⵉⵏ ⴰⵔ ⴷⵖⵉ ⴼ ⵓⵙⵔⵓⵙ ⵏ ⵉⵎⴰⵙⵙⵏ ⵏ ⵓⵣⵣⵓⴳⵣ ⵙ ⵓⵎⴰⵜⴰ ⴷ 
ⴼ ⵓⵙⵉⵔⵉⵡ ⵏ ⵓⵙⴼⵍⵙ ⵓⵛⵛⵉⵍ ⵅⴼ ⵜⵎⴰⴹⵓⵏⵜ ⴷ ⵓⵙⵎⴰⵜⴰ ⵏ ⵡⴰⵔⵔⴰⵣⵏ ⵏ ⵜⴰⵡⵊⴰ ⵙ ⵓⵏⴼⵉⵍ. 
ⵉⵎⵎⴰ ⴰⵙⵉⵔⵉⵡ ⵏ ⵓⴷⴰⵙⵉⵍ ⵏ ⵉⵎⵍⵜⴰⵖⵏ ⴳ ⵓⵏⴳⵔⴰⵡ ⵏ ⵜⵏⴰⴼⵜ ⴷ ⵡⴰⵔⵔⴰⵣ ⵅⴼ ⵓⴱⵓⵢ ⵏ 
ⵜⵡⵓⵔⵉ, ⵇⴰ ⵍⵍⴰⵏ ⴳ ⵜⴼⵔⴽⴰ ⵏ ⵓⵙⵙⵓⵊⴷ. ⴰⵢⵍⵍⵉ ⵉⵇⵇⵏⴻⵏ ⵖⴰⵔ ⵓⵙⵎⴰⵜⴰ ⵏ ⵓⵙⴼⵍⵙ ⵓⵛⵛⵉⵍ 
ⴰⴷⵙⵍⴰⵏ ⵅⴼ ⵜⵎⴰⴹⵓⵏⵜ, ⵉⵎⴷ ⵓⵥⵟⵟⴰ ⵓⵍⴳⵉⵏ ⵉⵙⴰⵜⵜⵉⵏ ⴰⵙⴼⵍⵙ ⴰⴷ, ⵔⵏⵓ ⴰⵙ ⴰⵙⵎⵀⵍ ⵏ 
ⵜⵓⴳⵜ ⵏ ⵜⵎⵙⴽⵉⵔⵉⵏ ⵏ ⵓⵙⵡⵓⴷⴷⵓ ⵙⵉⵙ ⵉⵥⵍⵉⵏ. ⴰⵔ ⵜⴰⴳⴰⵔⴰ ⵏ 2023, ⵉⴳⵓⵍⴰ ⵏⵏ ⵓⵟⵟⵓⵏ ⵏ 
ⵉⵎⵙⴼⴰⵢⴷⵏ ⴳ ⵉⵎⵙⵖⵔⴰⴷⵏ 9,8% ⵎⵍⵢⵓⵏ ⵏ ⵓⴳⴳⵉⴷ, ⴰⵢⴷⴰ ⴳ ⵏⵏ ⵢⵉⵡⴹ ⵓⵟⵟⵓⵏ ⵏ ⵢⵉⵏⵏⵉ ⵉⵣⵎⵎⵉⵎⵏ 
ⴳ ⵓⵙⴼⵍⵙ ⵉⵥⵍⵉⵏ ⵙ ⵉⵎⵣⵣⵓⵍⴰⵏⵏ ⴷ ⵉⵏⴰⵡⵓⵔⵏ ⵉⵙⵉⵎⴰⵏⵏ ⴷ ⵓⴳⴳⵉⴷⵏ ⵉⵔⵎⵙⵖⵔⴰⴷⵏ ⵏⵏⴰ ⵉⵍⴰⵏ 
ⵢⴰⵜ ⵜⵡⵓⵔⵉ ⵜⵓⵙⵍⵉⴳⵜ, ⵎⴰ ⵉⵜⵜⴳⴳⴰⵏ 1,9 ⵎⵍⵢⵓⵏ ⵏ ⵓⵎⵍⵜⴰⵖ ⴰⴷⵙⵍⴰⵏ, ⵎⴽⵍⵍⵉ ⵜⵜⵓⵙⵡⴰⵍⴰⵏ 
ⵉⵎⵙⴼⴰⵢⴷⵏ ⵉⵇⴱⵓⵔⵏ ⵙⴳ ⵓⵖⴰⵡⴰⵙ ⵏ ⵜⴰⵡⵙⴰ ⵜⴰⴷⵓⵙⴰⵏⵜ « ⵔⴰⵎⵉⴷ » ⵉ ⵓⵏⴳⵔⴰⵡ ⴰⵎⴰⵢⵏⵓ, 
ⵙ ⵓⵙⵓⵔ ⵅⴼ ⵜⵉⴼⵔⵜ ⵜⴰⵏⴰⵎⵓⵏⵜ ⵉⵎⵓⵏⵏ ⵃⵎⴰ ⴰⴷ ⵏⵏ ⵜⵜⵡⴰⵜⵙⵏ ⵉⵙⵎⵉⵍⵏ ⵢⵓⴽⵍⴰⵍⵏ.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵓⵙⵎⴰⵜⴰ ⵏ ⵡⴰⵔⵔⴰⵣⵏ ⵏ ⵉⵡⵊⴰⵏⵏ ⴳ ⵓⵙⴳⴳⵯⴰⵙ ⵏ 2023 ⴷ ⵓⵙⴳⴳⵯⴰⵙ 
ⵏ 2024, ⵀⴰⵜⵉ ⵉⵜⵜⵔ ⴱⴰⴱ ⵏ ⵡⵓⴷⴷⵓⵔ ⴰⴳⵍⵍⵉⴷ ⴰⴷ ⵜ ⵉⵏⵚⵕ ⵕⴱⴱⵉ ⴳ ⵉⵡⵏⵏⵉ ⵏⵏⵙ ⴳ 
ⵓⴱⴰⵕⵍⴰⵎⴰⵏ ⴰⵙⵙ ⵏ 13 ⴽⵟⵓⴱⵕ 2023 ⴰⵣⵣⵓⴳⵣ ⵏ ⵓⵖⴰⵡⴰⵙ ⵏ ⵡⴰⵏⵏⴰⵍ ⴰⵏⴰⵎⵓⵏ ⵓⵙⵔⵉⴷ ⵙ 
ⵢⴰⵜ ⵜⴷⵎⵉ ⵢⵓⵎⴰⵏ ⴷ ⵙ ⵢⴰⵜ ⵜⵖⴰⵔⴰⵙⵜ ⵉⵎⵀⵍⵏ. ⴰⵏⵏⴰⵍ ⴰⴷ, ⵏⵏⴰ ⵉⵙⵙⴼⴰⵍⵏ ⵙⴳ 28 ⴷⵓⵊⴰⵏⴱⵉⵔ 
2023, ⵉⴷⵍ ⵎⴰ ⵉⵜⵜⴳⴳⴰⵏ 60% ⵏ ⵜⴰⵡⵊⵉⵡⵉⵏ ⵏⵏⴰ ⵓⵔ ⵢⵓⴷⵉⴼⵏ ⴳ ⵉⵏⴳⵔⴰⵡⵏ ⵏ ⵓⵖⴹⴰⴼ ⴰⵏⴰⵎⵓⵏ 
ⴷ ⵍⵍⵉ ⴳ ⵍⵍⴰⵏⵜ ⵜⴼⴰⴷⵉⵡⵉⵏ ⵏ ⵜⵓⴽⵍⴰⵍⵜ ⵣⴳⴳⴰ ⵣⵎⵎⵉⵎⵏⵜ ⴳ ⵜⵉⴼⵔⵜ ⵜⴰⵏⴰⵎⵓⵏⵜ ⵉⵎⵓⵏⵏ.

ⵃⵎⴰ ⴰⴷ ⵏ ⵜⵜⵓⵃⵢⵢⴰⵍⵏ ⵉⵙⵔⴰⴳⵏ ⵏ ⵓⵎⵓⵔⵙ ⵏⵏⴰ ⵔⴰ ⵢⴰⵡⵉⵏ ⵖⵔ ⵓⵙⵎⴰⴷ ⵏ ⵓⵙⵏⵎ ⴰⴷ, ⴰⵔ 
ⵉⵥⵕⵕⴰ ⵓⵙⵇⵇⵉⵎ ⵉⵙ ⴷ ⵉⵇⵇⴰⵏ ⴰⴷ ⵏⵎⵎⴰⵖ ⴰⴷ ⴷ ⵏⴰⵡⴽ ⴽⵓⵍⵍⵓ ⵓⴳⴳⵉⴷⵏ ⵉⵜⵜⵡⴰⵜⵙⵏ 
ⴷ ⵓⵏⴱⴰⴹ ⵉⵜⵜⵢⴰⵔⵉⵏ ⵏ ⵉⵎⵣⴷⴰⵖ ⵉⵜⵜⵡⴰⵜⵙⵏ ⵙ ⵓⵙⴼⵍⵙ ⴰⵏⵎⵢⴰⵡⴰⵣ ⴷ ⵓⵙⵜⴰⵍ ⵉⵏⵖⴷⵏ ⵏ 
ⵜⵣⵎⵔⵜ ⵉⴷⴰⴷⴷⵜⵏ ⵏ ⵢⵉⴳⵔ ⴰⴳⴷⵓⴷⴰⵏ ⴼ ⵓⵍⴷⴰⵢ ⵏ ⵢⴰⵏ ⵓⴳⵣⵣⵓⵎ ⵎⵇⵇⵓⵕⵏ ⵏ ⵜⵓⵜⵜⵔⵉⵡⵉⵏ ⵏ 
ⵓⵙⵉⵊⵊⵉ ⴷ ⵓⵙⵙⵓⵊⴷ ⵏ ⵜⵣⵎⵎⴰⵔ ⵏⵏⴰ ⵙ ⵜⵙⵖⴰⵡⵙⴰ ⵜⴼⵏⵉⵇⵜ ⵜⴰⵏⴰⵎⵓⵏⵜ ⵏ ⵓⵖⴹⴰⴼ ⴰⵏⴰⵎⵓⵏ ⵙ 
ⵓⵕⴰⵄⴰ ⵏ ⵉⵙⵉⵣⵡⵉⵔⵏ.

ⵎⴽⵍⵍⵉ ⵉⵙⴷⴷⵉⴷ ⵓⵙⵇⵇⵉⵎ ⴼ ⵓⵙⵙⵅⴷⵎ ⵏ ⵉⵎⴰⵙⵙⵏ ⵏ ⵓⵙⵥⵕⴼ ⴷ ⵓⵙⵜⴰⵍ ⵉⵎⴰⵜⵔⵏ ⵉⵖⵉⵢⵏ 
ⴰⴷ ⵉⴹⵎⵏ ⴰⵙⴷⵓⵎ ⴷ ⵓⵎⵎⴹⴼⵕ ⵏ ⵓⵙⴼⵍⵙ ⵓⵛⵛⵉⵍ ⴰⴷⵙⵍⴰⵏ ⵅⴼ ⵜⵎⴰⴹⵓⵏⵜ, ⴷ ⴰⴷ ⵉⴼⴽ ⵉ 
ⵉⵎⵙⴼⴰⵢⴷⵏ ⴰⴷ ⵙⴼⴰⵢⴷⵏ ⴳ ⵜⵉⵔⵎⵜ ⵉ ⴷ ⵢⵓⵙⴰⵏ ⵃⵎⴰ ⴰⴷ ⴷ ⵔⴰⵔⵏ ⵜⵎⵇⵕⴰⴹ ⵏ ⵉⵙⵉⵊⵊⵉⵜⵏ, 



10

ⵔⵏⵓ ⴰⵙ ⴰⴷ ⵙⵓⵍ ⵉⵎⵎⴹⴼⵕ ⵓⵙⵉⵍⵉ ⴷ ⵓⵙⵎⵓⵜⵜⴳ ⵏ ⵜⵎⵔⵙⴰⵍ ⵜⵉⵙⵙⴳⵏⴼⴰⵏⵉⵏ ⴳ ⵢⵉⴳⵔ 
ⴰⴳⴷⵓⴷⴰⵏ ⴰⴽⴰ ⴰⴷ ⵢⵉⵍⵉ ⵓⴼⵙⴰⵔ ⵏ ⵉⵙⵉⵊⵊⵉⵜ ⴷ ⵓⵙⵖⵓⴷⵓ ⵏ ⵜⵏⴰⴼⵓⵜⵉⵏ ⵜⵉⴷⵓⵙⴰⵏⵉⵏ ⴷ 
ⵓⵙⴱⵖⵙ ⵏ ⵜⴷⵔⴰⵡⵉⵏ ⴳⵔ ⵉⴳⵔ ⴰⴳⴷⵓⴷⴰⵏ ⴷ ⵢⵉⴳⵔ ⵓⵙⵍⵉⴳ.

ⴳ ⵓⵣⵓⵏ ⵏ ⵜⵙⴰⵡⵔⵜ ⵏ ⵓⵙⵏⵎ ⵏ ⵓⵏⴳⵔⴰⵡ ⵏ ⵓⵙⵙⴰⵔⵓ

ⴳ ⵓⵙⵡⵉⵔ ⴰⵙⵜⵔⴰⵜⵉⵊⵉ, ⵉⵙⵙⴼⴰⵍ ⵓⵣⵣⴳⵉⵔ ⵏ ⵜⵓⵎⴰⵢⵉⵏ ⵏ “ⵜⴰⵖⵓⵏⵜ ⴰⵏⴰⵎⵓⵔ ⵏ ⵓⵙⵙⴰⵔⵓ” 
ⵙ ⵜⵓⵖⵓⵏⵜ ⵏ ⴽⵓⵍⵍⵓ ⵉⵎⴰⴷⵔⴰⵡⵏ ⵉⵏⵜⴰⵢⵏ, ⴳⵉⵙⵏ ⵜⴰⵏⴱⴰⴹⵜ ⴷ ⵢⵉⴳⵔ ⵓⵙⵍⵉⴳ ⴷ ⵍⴰⴱⵏⴰⴽ. 
ⵎⴰⵛⴰ ⴱⴰⵛ ⴰⴷ ⵉⵙⵎⴷ, ⵉⵇⵇⴰⵏ ⴷ ⵓⵣⵉⵣⵣⵍ ⵏ ⵓⵙⵔⵓⵙ ⵏ ⵢⴰⵜ ⵜⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ ⵏ 
ⵓⵙⵙⴰⵔⵓ ⴰⴽⴰ ⴰⴷ ⵉⵜⵜⵓⴼⴽ ⵢⴰⵏ ⵡⵓⴷⵎ ⴰⵎⴰⴷⴷⵓⴷ ⵉ ⵎⴰⵕⵕⴰ ⵉⴼⵔⴷⵉⵙⵏ ⵏ ⵓⵙⵏⵎ ⵏⵏⴰ ⵉⵍⵍⴰⵏ 
ⴷⵖⵉ ⴳ ⵜⴼⵔⴽⴰ ⵏ ⵓⵣⵣⵓⴳⵣ ⵙⴳ ⵖⵓⵔ ⴽⵓⵍⵍⵓ ⵉⵎⴳⴳⴰⵢⵏ ⵉⵏⵜⴰⵢⵏ. ⴰⵔ ⵉⵙⵉⴷⴷⵉⴷ ⵓⵙⵇⵇⵉⵎ, 
ⴳ ⵓⵎⵏⵉⴷ ⴰⴷ, ⵅⴼ ⵜⵎⵙⵙⵓⵎⴰⵏⵜ ⵏ ⵓⵣⴷⴰⵢ ⴷ ⵓⵎⵎⵙⵎⴰⴷ ⴳⵔ ⴽⵓⵍⵍⵓ ⵉⵎⴰⴷⵔⴰⵡⵏ, ⵙⵍⴰⵡⴰⵏ 
ⴰⴽⴽⵯ ⵜⴰⵎⴰⵡⴰⵙⵜ ⵜⴰⵏⵖⵍⴰⴼⵜ ⵖⵓⵔ ⵓⵏⵙⵙⵉⵅⴼ ⵏ ⵜⵏⴱⴰⴹⵜ ⵉⵜⵜⵓⵙⵎⵉⴳⵍⵏ ⵙ ⵓⵙⵙⴰⵔⵓ ⴷ 
ⵜⵎⵍⴰⵍⵉⵜ ⴷ ⵓⵙⵜⴰⵍ ⵏ ⵜⵙⵔⵜⵉⵜⵉⵏ ⵜⵉⴳⴷⵓⴷⴰⵏⵉⵏ ⴷ ⵜⴼⵏⵉⵇⵜ ⵏ ⵎⵓⵃⵎⵎⴰⴷ ⵡⵉⵙ ⵚⴹⵉⵚ ⵏ 
ⵓⵙⵙⴰⵔⵓ. ⵎⴽⵍⵍⵉ ⵉⵜⵜⴻⵜⵜⵔ ⴰⴷ ⵜⵜⵓⵙⵔⴰⵙⵏ ⵉⵎⴰⵙⵙⵏ ⵉⵣⵎⵔⵏ ⴰⴷ ⵙⵖⵓⴷⵓ ⵏ ⵜⵎⵍⴰⵍⵉⵜ ⴷ 
ⵓⵙⵉⵍⵉ ⵏ ⵜⵓⵙⵓⵔⵜ ⵏ ⵉⴽⵛⵛⵓⵎⵏ ⵏ ⵜⴰⵡⵓⵏⴽⵜ ⴳ ⵢⵉⴳⵔ ⵏ ⵓⵙⵙⴰⵔⵓ.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵉⵏⴳⵔⴰⵡⵏ ⵏ ⵡⴰⵏⵏⴰⵍ ⵏ ⵓⵙⵙⴰⵔⵓ, ⵙ ⵓⵙⵏⵏⴷ ⵅⴼ ⵜⵏⵜⵜⴰⵎⵜ ⵜⴰⵎⴰⵢⵏⵓⵜ, 
ⵜⵜⵓⵥⵕⵉⴳⵏ ⵉⴹⵕⵉⵚⵏ ⵉⵎⴰⴷⴷⴰⵙⵏ ⵉⵥⵍⵉⵏ ⵙ ⵓⵖⴰⵡⴰⵙ ⵏ ⵡⴰⵏⵏⴰⵍ ⴰⴷⵙⵍⴰⵏ ⴷ ⵙ ⵓⵖⴰⵡⴰⵙ 
ⵏ ⵡⴰⵏⵏⴰⵍ ⵉⵥⵍⵉⵏ ⵙ ⵉⵙⵖⵏⴰ ⵉⵙⵜⵔⴰⵜⵉⵊⵉⵢⵏ, ⴰⵎⵎⴰ ⴰⴳⵣⵣⵓⵎ ⵡⵉⵙ ⵙⵉⵏ ⵏ ⵉⵎⵕⵚⵓⵎⵏ 
ⵓⵙⵏⵉⵙⵏ ⵉⵥⵍⵉⵏ ⵙ ⵓⵙⴱⵖⵙ ⵏ ⵜⵎⵙⵙⵏⵜⴰⵢ ⵜⵉⵎⵖⵔⴰⴱⵉⵢⵉⵏ ⴳ ⵓⵙⵡⵉⵔ ⴰⴳⵔⴰⵖⵍⴰⵏ, ⵓⵔ ⵜⴰ 
ⵉⵜⵜⵓⵙⵅⴷⵉⵎ, ⵎⵇⵇⴰⵔ ⵖⵉⴼⵙ ⵣⵔⵉⵏ ⵚⴹⵉⵚ ⵉⵢⵉⵓⵔⵏ ⵏⵏⴰ ⴰⵙ ⵉⵜⵜⵓⴼⴽⴰⵏ. ⴰⵎⵎⴰ ⴰⴳⵣⵣⵓⵎ 
ⵡⵉⵙ ⴽⵕⴰⴹ ⵏ ⵉⴹⵕⵉⵚⵏ ⵉⵎⴰⴷⴷⴰⵙⵏ ⵉⵇⵇⵏⴻⵏ ⵖⴰⵔ ⵓⵖⴰⵡⴰⵙ ⵏ ⵡⴰⵏⵏⴰⵍ ⵉⵥⵍⵉⵏ ⵙ ⵜⵎⵙⵙⵏⵜⴰⵢ 
ⵜⵉⵎⵥⵢⴰⵏⵉⵏ ⴰⵟⵟⴰⵚ ⴷ ⵜⵎⵥⵢⴰⵏⵉⵏ ⴷ ⵜⵏⴰⵎⵎⴰⵙⵉⵏ, ⵇⴰ ⵉⵙⴷⴷⵉⴷ ⵓⵙⵇⵇⵉⵎ ⵅⴼ ⵜⵅⵓⵜⵔⴰ ⵏ 
ⵓⵙⵓⴼⵖ ⵏⵏⵙⵏ ⴳ ⵎⵉⵏ ⴷ ⵢⵓⴷⵙⵏ, ⵎⴽ ⵏⵙⵙⵏ ⵉⵙ ⵜⵣⵔⵉ ⵜⴰⵊⵉⵜ ⵏⵏⴰ ⵉⵡⵓⵜⵜⴰⵏ ⵙⴳ ⵜⵉⵣⵡⵉⵔⵉ 
ⴳ ⵎⵔⴰⵡ ⵏ ⵉⵢⵓⵔⵏ.

ⴰⵎⵎⴰ ⴰⴼⴼⴰⵍⴽⵉ ⵏ ⵓⵏⵣⵡⵉ ⵏ ⵜⵡⵓⵔⵉⵡⵉⵏ, ⵜⵙⵎⴰⵍ ⵜⵏⴱⴰⴹⵜ ⴳ ⵎⴰⵕⵚ 2023 ⵎⴰⵙ 
ⵜⵙⵙⴼⴰⵍ ⵜⴰⴽⴰⵕⴹⴰ ⵏ ⵓⴱⵔⵉⴷ ⵜⴰⵙⵜⵔⴰⵜⵉⵊⵉⵜ ⵜⴰⵎⴰⵢⵏⵓⵜ ⵉⵜⵜⵡⴰⴳⵏ ⵉ ⵓⴱⵓⵖⵍⵓ ⵏ ⵓⵏⵣⵡⵉ 
ⵏ ⵜⵡⵓⵔⵉⵡⵉⵏ ⴳ ⵜⴼⵔⴽⴰ ⵏ 2023-2026, ⴼⴼⵉⵔ ⵎⴰ ⵜⴻⵜⵜⵡⴰⴳⴳ ⵜⵉⵏⴰⵡⵜ ⵜⴰⵏⴰⵎⵓⵔⵜ ⵏ 
ⵓⵏⵣⵡⵉ ⵏ ⵜⵡⵓⵔⵉⵡⵉⵏ. ⵙ ⵓⵢⵏⵏⵉ, ⵃⵎⴰ ⴰⴷ ⵣⵣⵓⴳⴰⵣⵏ ⵉⴼⵔⴷⵉⵙⵏ ⵏ ⵓⵙⵏⵎ, ⵉⵅⵚⵚⴰ ⵓⴳⴰⵔ ⵏ 

ⵜⵡⵓⵔⵉ ⴰⴼⴰⴷ ⴰⴷ ⵉⵜⵜⵓⴹⵎⴰⵏ ⵓⵎⵓ ⵏ ⴷ ⵜⵎⵍⴰⵍⵉⵜ ⴷ ⵓⵎⵎⵙⵎⴰⴷ ⴷ ⵓⵎⵢⴰⵎⴰⵥ ⴳ ⵓⵙⵙⵅⴷⵎ 
ⵏ ⵉⵎⴰⵙⵙⵏ, ⵎⴽⵍⵍⵉ ⵉⵅⵚⵚⴰ ⵓⵙⵔⵓⵙ ⵏ ⵉⵏⴳⵔⴰⵡⵏ ⵏ ⵡⴰⴹⴰⴼ ⴷ ⵜⵏⴰⵔⴰ ⵍⵍⵉ ⵔⴰⴷ ⵢⴰⴷⵊⵏ ⴰⴷ 
ⵢⵉⵍⵉ ⵓⴹⴼⴰⵕ ⵉⵏⵖⴷⵏ ⵏ ⵓⵣⵣⵓⴳⵣ ⵏ ⵜⴽⴰⵕⴹⴰ ⵏ ⵓⴱⵔⵉⴷ.

ⴰⵎⵓⵅ ⵉⵙⵎⵎⵜⵔ ⵓⵙⵇⵇⵉⵎ ⴰⴼⴰⵍⴽⵉ ⵏ ⵜⵓⵎⴰⵢⵉⵏ ⵏ ⵓⵙⵍⴳⵏ ⵉⵥⴷⵉⵏ ⴷ ⵓⵙⵏⵎ ⵏ ⵡⴰⵎⵎⴰⵙⵏ 
ⵉⵏⵎⵏⴰⴹⵏ ⵓⵙⵙⴰⵔⵓ ⴷ ⵓⵙⴽⴰⵔ ⵏ ⵜⵙⵇⵇⵉⵎⵉⵏ ⵜⵉⵏⵎⵏⴰⴹⵉⵏ ⵉⵎⵓⵏⵏ ⵏ ⵓⵙⵙⴰⵔⵓ ⵃⵎⴰ ⴰⴷ ⴷ 
ⵎⵙⴰⵙⴰⵏⵜ ⴷ ⵡⴰⵍⴰⵢⵏ ⵉⵙⵜⵔⴰⵜⵉⵊⵉⵢⵏ ⴷ ⵉⵎⵔⵙⴰⵍⵏ ⴷ ⴰⴷ ⵉⵜⵜⴼⴽ ⵉ ⵡⴰⵎⵎⴰⵏⵙⵏ ⴰⴷ ⴰⴷ 
ⵛⴰⵢⴼⵏ ⴼ ⵜⵎⵀⵍⵜ ⵏ ⵓⵙⵙⴰⵔⵓ ⴳ ⴽⵓ ⵜⵉⴼⵔⴽⵉⵡⵉⵏ ⵏⵏⵙ ⴷ ⴰⴷ ⴰⵡⵙⵏ ⴳ ⵓⵙⵉⵍⵉ ⵏ ⵜⵉⵕⵡⵉ 
ⵏⵏⵙ. 

 ⴳ ⵓⵣⵓⵏ ⵏ ⵜⵙⴰⵡⵔⵜ ⵏ ⵓⵙⵏⵎ ⵏ ⵢⵉⴳⵔ ⵏ ⵜⵎⵔⵙⴰⵍ ⴷ ⵜⵎⵙⵙⵏⵜⴰⵢ ⵜⵉⴳⴷⵓⴷⴰⵏⵉⵏ

ⵓⵎⵉ ⵉⵙⵜⵍ ⵓⵙⵇⵇⵉⵎ ⵜⴰⵣⵣⵉⴳⵣⵜ ⵏⵏ ⵉⵜⵜⵓⵙⴽⴰⵔⵏ ⴳ ⵓⵣⵣⵓⴳⵣ ⵏ ⵜⵙⴰⵡⵔⵜ, ⵉⵣⵎⵎⵉⵎ 
ⵜⴰⵎⵙⵙⵓⵎⴰⵏⵜ ⵏⵏⴰ ⴳⴰⵏ ⵎⴰⵕⵕⴰ ⵉⵎⴰⴷⵔⴰⵡⵏ. ⵎⴰⵛⴰ ⵉⵙⴷⴷⵉⴷ ⴼ ⵎⴰⵙ ⴷ ⵉⵇⵇⴰⵏ ⴰⴷ ⵜⴼⴰⵡ 
ⵜⵥⵕⵉ ⴷ ⴰⴷ ⵜⵜⵓⵙⵔⴰⵙⵏ ⵉⵙⵉⵣⵡⵉⵔⵏ ⴳ ⵎⴰ ⵉⵥⵍⵉⵏ ⵙ ⵜⵛⵛⴽⴰⵔⵜ ⵜⴰⴳⴷⵓⴷⴰⵏⵜ ⵉⵜⵜⵡⴰⵜⵙⵏ 
ⵙⵡⴰ ⴳ ⵜⵉⴷⴷⵉ ⵏⵏⵙ ⵙⵡⴰ ⴳ ⵓⵙⵏⴰⵢ ⵏⵏⵙ, ⴰⴼⴰⴷ ⵜⴻⵜⵜⵓⵙⴽⴰⵔ ⵢⴰⵜ ⵜⴽⴰⵕⴹⴰ ⵏ ⵓⴱⵔⵉⴷ ⵉ 
ⵜⵎⵀⴰⵍⵉⵏ ⵏ ⵡⴰⵍⴰⵙ ⵏ ⵜⵉⵚⴽⵉ ⵉⵙⵓⵔⵏ ⴼ ⵢⴰⵏ ⵜⵙⴰⴽⵓⴷⵜ ⵉⵜⵜⵓⴹⴱⴰⵟⵏ ⵉⵣⵣⵉⴳⵉⵣⵏ ⵙ ⵜⴰⵊⵉⵜ 
ⵏ ⵓⵣⵣⵓⴳⵣ ⵏ ⵓⵙⵏⵎ.

ⴳ ⵎⴰ ⵉⵥⵍⵉⵏ ⵙ ⵜⵛⵛⴽⴰⵔⵜ ⵏ ⵜⵎⵔⵙⴰⵍ ⴷ ⵜⵎⵙⵙⵏⵜⴰⵢ ⵜⵉⴳⴷⵓⴷⴰⵏⵉⵏ ⵉⴳⴰⵏ ⵜⵉⵏⵙⴱⴰⴱⵉⵏ, 
ⵉⵙⵏⴰⵍ ⵓⵙⵍⴳⵏ-ⴰⵙⴰⵜⵉ ⵡⵉⵙⵙ 50.21 ⵜⴰⵎⴰⵙⴰⵢⵜ ⵏ ⵡⴰⵍⴰⵙ ⵏ ⵜⵉⵚⴽⵉ ⵏⵏⵙ ⴳ ⵜⵙⵏⵓⵔⴰⵢⵜ 
ⵜⴰⵏⴰⵎⵓⵔⵜ ⵏ ⵓⵙⵡⵓⴷⴷⵓ ⴰⵙⵜⵔⴰⵜⵉⵊⵉ ⵉ ⵜⴰⵡⵙⵉⵡⵉⵏ ⵏ ⵜⴰⵡⵓⵏⴽⵜ ⴷ ⵓⴹⴼⴰⵕ ⵏ ⵜⵉⵕⵡⵉ ⵏ 
ⵜⵙⴽⵔⴰⵡⵜ ⵏ ⵜⵎⵔⵙⴰⵍ ⴷ ⵜⵎⵙⵙⵏⵜⴰⵢ. ⴰⵔ ⵉⵜⵜⴻⵜⵜⵔ ⴰⵍⵜⵓ ⵓⵙⵇⵇⵉⵎ ⴰⵣⵉⵣⵣⵍ ⵏ ⵓⵣⴰⵣⵓ 
ⵉⵥⵍⵉⵏ ⵙ ⵓⵙⵎⵓⵏ ⵏ ⵜⵎⵔⵙⴰⵍ ⴳ ⵉⴳⵓⵎⵏ ⴷ ⵓⵙⵎⵓⵜⵜⴳ ⴷ ⵜⵎⵉⵙⵉⵜ ⵏ ⵓⵏⴳⵔⴰⵡⵏ ⵏⵏⵙⵏⵜ ⵓⵍⴳⵉⵏⵏ 
ⴷ ⵓⵙⵙⴼⴰⵏ ⴳ ⵜⵎⵀⴰⵍⵉⵏ ⵏ ⵓⵕⵥⴰⵎ ⵏ ⵉⴷⴳⴰⵔⵏ ⵙ ⵎⴽⵍⵍⵉ ⵜⵜⵉⵏⵉⵏ ⵉⵙⵎⵏⵉⴷⵏ ⵉⵙⵜⵔⴰⵜⵉⵊⵉⵢⵏ 
ⵍⵍⵉ ⵙ ⵔⴰⴷ ⵉⵜⵜⵓⵙⴽⴰⵔ. ⵎⴽⵍⵍⵉ ⵓⵔ ⵜⴻⵜⵜⵓⵙⵎⵓⵜⵜⵉ ⴰⵡⴷ ⴽⵔⴰ ⵏ ⵜⵎⵔⵙⵍ ⵜⴰⴳⴷⵓⴷⴰⵏⵜ 
ⵉⵡⴰⵍⴰⵏ ⵉ ⵜⵙⵏⵓⵔⴰⵢⵜ ⵉ ⴽⵔⴰ ⵏ ⵜⵎⵙⵙⵏⵜⵉⵜ ⵜⴰⵔ ⵉⵙⵎ ⵎⴽⵍⵍⵉ ⵉⵜⵜⵉⵏⵉ ⵓⵙⵍⴳⵏ ⵡⵉⵙ 
82.20 ⵍⵍⵉ ⵙ ⵜⴻⵜⵜⵓⵙⴽⴰⵔ ⵜⵙⵏⵓⵔⴰⵢⵜ, ⵎⴽ ⵏⵙⵙⵏ ⵉⵍⴰ ⵉⵇⵇⴰⵏ ⵜⵜ ⵉⴷ ⴰⴷ ⵜⵓⵇⵇⵕ ⵜⴰⵊⵉⵜ 
ⵏ ⵙⵎⵎⵓⵙ ⵉⵙⴳⴳⵓⵙⴰ, ⵣⴳ 26 ⵢⵓⵍⵢⵓⵣ 2021, ⴰⴼⴰⴷ ⴰⴷ ⵎⵎⵓⵜⵜⵉⵏⵏⵜ ⵙⵎⵎⵓⵙⵜ ⴷ ⵎⵔⴰⵡⵜ 
ⵏ ⵜⵎⵔⵙⵍⵜ ⵜⴰⴳⴷⵓⴷⴰⵏⵜ ⵏⵏⴰ ⴰⵙ ⵉⵡⴰⵍⴰⵏ ⴰⴷ ⴷⵡⵍⵏⵜ ⴷ ⵜⵉⵎⵙⵙⵓⵔⵉⵏ ⵜⴰⵔ ⵉⵙⵎⴰⵡⵏ.

ⵉⵎⵎⴰ ⵜⵉⵎⵔⵙⴰⵍ ⵜⵉⴳⴷⵓⴷⴰⵏⵉⵏ ⴳⴰⵏⵉⵏ ⵜⵉⵎⵙⵙⵓⴳⵓⵔⵉⵏ, ⴰⵔ ⴷⵖⵉ ⵓⵔⵜⴰ ⵉⴻⵜⵜⵔⵙ ⴰⵡⴷ 
ⴽⴰ ⵏ ⵜⵥⵕⵉ ⵉⴼⴰⵡⵏ ⴳ ⵓⵎⵏⵉⴷ ⴰⴷ, ⵙⵍⴰⵡⴰⵏ ⴰⴽⴽⵯ ⵙ ⵡⴰⵍⴰⵙ ⵏ ⵓⵏⵎⴰⵍⴰ ⴷ ⵜⵉⵚⴽⵉ ⵏⵏⵙⵏⵜ ⴷ 
ⵓⵙⵎⵀⵍ ⵏ ⵓⵢⴰ ⴳ ⵢⴰⵜ ⵜⵙⴰⴽⵓⴷⵜ ⵉⵡⵓⵜⵜⴰⵏ.

 ⴳ ⵓⵣⵓⵏ ⵏ ⵜⵙⴰⵡⵔⵜ ⵏ ⵓⵙⵏⵎ ⴰⵏⵔⴳⴰⵢ

ⵉⵣⵎⵎⵉⵎ ⵓⵙⵇⵇⵉⵎ ⴰⵎⵎⴹⴼⵕ ⵏ ⵓⵣⵣⵓⴳⵣ ⵏ ⵓⵙⵍⴳⵏ-ⴰⵙⴰⵜⵉ ⵉⵇⵇⵏⴻⵏ ⵖⴰⵔ ⵓⵙⵏⵎ ⴰⵏⵔⴳⴰⵢ. 
ⵏⵏⵉⴳ ⵏ ⵜⵉⴳⴳⵉⵜⵉⵏ ⵉ ⴷ ⵢⵉⵡⵉ ⵓⵙⵍⴳⵏ ⵏ ⵜⵥⵕⴼⵜ 2023, ⵍⵍⵉ ⵉⵀⵎⵎⴰⵏ ⵓⴳⴳⴰⵔ ⴰⵔⴳⴰⵢ 
ⵅⴼ ⵜⵉⵎⴷⵔⴰⵡⵉⵏ, ⵢⵉⵡⵉ ⴷ ⵓⵙⵍⴳⵏ ⵏ ⵜⵥⵕⴼⵜ ⵏ 2024 ⵜⵉⵎⴳⴳⵉⵜⵉⵏ ⵜⵉⵎⴰⵢⵏⵓⵜⵉⵏ ⵀⵎⵎⴰⵏ 
ⵓⴳⴳⴰⵔ ⴰⵔⴳⴰⵢ ⵅⴼ ⵡⴰⵣⴰⵍ ⵉⵔⵏⴰⵏ ⵙ ⵢⴰⵜ ⵜⵖⴰⵔⴰⵙⵜ ⵉⵎⵀⵍⵏ.

ⵍⵍⵉ ⵉⵙⵜⵍ ⵓⵙⵇⵇⵉⵎ ⵉⵙⴱⴷⴰⴷⵏ ⵏ ⵓⵔⴳⴰⵢ ⴼ ⵡⴰⵣⴰⵍ ⵉⵔⵏⴰⵏ ⴰⵎⵓⵅ ⵜ ⵉⴷ ⵢⵉⵡⵉ ⵙⵍⴳⵏ ⵏ 
ⵜⵥⵕⴼⵜ ⵏ 2024, ⵉⴼⴽⴰ ⵎⵏⵏⴰⵡⵜ ⵜⴰⵏⵏⴰⵢⵉⵏ ⵥⵍⵉⵏ ⵓⴳⴳⴰⵔ ⵙ ⵜⵓⵙⵓⵔⵜ ⵏ ⵓⵙⵏⴼⵍ ⵏ ⴽⵔⴰ ⵏ 
ⵉⵜⴰⴳⴳⵏ ⴷ ⵜⴰⵔⴰⵡⵙⵏⵜ ⵏ ⵓⵔⴳⴰⵢ ⴰⴷ. ⵎⴽⵍⵍⵉ ⵉⵏⵏⴰ ⵓⵙⵇⵇⵉⵎ, ⴳ ⵓⵙⴰⵜⵉ ⵏ ⵓⵙⵍⴳⵏ ⵏ ⵜⵥⵕⴼⵜ 
ⵏ ⵡⴰⵙⴰ, ⵎⴰⵙ ⴷ ⴰⵙⵏⵎ ⵏ ⵓⵔⴳⴰⵢ ⴼ ⵡⴰⵣⴰⵍ ⵉⵔⵏⴰⵏ ⵉⵜⵜⵡⴰⴳⴳ ⵙ ⴽⵉⴳⴰⵏ ⵏ ⵓⵎⵙⵢⴰ. 

ⵉⵙⴷⴷⵉⴷ ⵓⵙⵇⵇⵉⵎ ⵅⴼ ⵜⵅⵓⵜⵔⴰ ⵏ ⵉⴳⵉ ⵏ ⵓⵙⵜⴰⵍ ⴰⵣⵎⵣⴰⵏ ⵉ ⵜⵓⵙⵓⵔⵜ ⵏ ⵓⵙⵏⴼⵍ ⵏ ⵉⵜⴰⴳⵏ ⵏ 
ⵓⵔⴳⴰⵢ ⵅⴼ ⵡⴰⵣⴰⵍ ⵉⵔⵏⴰⵏ, ⵓⵍⴰ ⴼ ⵉⵙⵡⵉⵔⵏ ⵏ ⵉⵜⴰⴳⵏ ⴷ ⵜⵣⵎⵔⵜ ⵏ ⵎⵙⵖⵉⵡⵜ ⴷ ⵜⵎⵙⴰⵙⵍⵉⵏ 
ⵏ ⵜⴰⵡⵊⵉⵡⵉⵏ ⴷ ⵓⵙⵓⵔⵙ ⵏ ⵜⵎⵙⵙⵏⵜⴰⵢ, ⵙ ⵓⵕⴰⵄⴰ ⵖⵔ ⵉⴹⵉⵕ ⵏ ⵓⵔⴳⴰⵢ ⴼ ⵡⴰⵣⴰⵍ ⵉⵔⵏⴰⵏ ⴼ 
ⵉⵜⴰⴳⵏ, ⵖⵔ ⵓⵙⴰⵜⵓⵍ ⵏ ⵜⴷⴰⵎⵙⴰ ⵉⵥⵍⵉⵏ ⵏⵏⴰ ⴳ ⴷ ⵉⴷⴷⴰ ⵓⵙⵏⵎ ⴰⴷ, ⵏⵏⴰ ⴳ ⵜⵜⵡⴰⴳⴳⵏⵜ ⵉⵜⵙⵏⵜ 
ⵜⵉⴳⴳⵉⵜⵉⵏ ⵉⵡⴰⵜⵙⵏ ⴰⵙⴱⴷⴷ ⵏ ⵉⴹⵉⵕⵏ ⵏ ⵓⵣⴱⵣⴳ. ⵉⴳⴰ ⵓⵙⵜⴰⵍ ⴰⴷ ⴰⵣⵎⵣⴰⵏ ⵏ ⵉⴹⵉⵕ ⵏ 
ⵉⵙⵏⴼⵍⵏ ⵢⴰⵜ ⵜⵙⵎⵙⵉ ⵢⵓⴼⵏ ⵉⵅⵚⵚⴰ ⴰⴷ ⵜⴻⵜⵜⵓⵙⵅⴷⴰⵎ ⵙ ⵢⵉⵎⴰⵍ, ⵙⵍⴰⵡⴰⵏ ⴰⴽⴽⵯ ⵍⵍⵉⴳ 
ⴷⴷⴰ ⵉⵜⵜⵓⵣⵣⵔⴰⵢ ⴼ ⴽⵔⴰ ⵏ ⵉⵜⴰⴳⵏ ⵙ ⵜⵖⴰⵔⴰⵙⵜ ⵉⵎⵀⵍⵏ ⴳ ⴽⵕⴰⴹ ⵉⵙⴳⴳⵯⴰⵙⵏ. ⵉⵅⵚⵚⴰ 
ⴳ ⵜⵎⵀⴰⵍⵉⵏ ⴰⴷ ⵏ ⵓⵙⵜⴰⵍ ⴰⴷ ⵏⴰⵔⵔ ⵜⴰⵢⵏⵉⵜ ⵖⴰⵔ ⵜⵙⵖⴰⵏ ⵜⵉⴷⵙⵍⴰⵏⵉⵏ ⵏ ⵓⵏⴳⵔⴰⵡ ⴰⵏⵔⴳⴰⵢ, 
ⵍⵍⵉ ⵏⵜⵜⴰⴼ ⴳ ⵜⴰⵡⵙⴰ ⴳ ⵜⵎⵇⵕⴰⴹ ⵜⵉⴳⴷⵓⴷⴰⵏⵉⵏ ⴷ ⵡⴰⵍⴰⵙ ⵏ ⴱⵟⵟⵓ ⵏ ⵜⵏⵓⴷⴰⴼ.

ⵉⵎⵎⴰ ⵉⵡⵜⵜⴰⵙⵏ ⵉⵣⴷⵉⵏ ⴷ ⵓⵣⵣⵔⴰⵢ ⵅⴼ ⵉⵍⵓⴳⴰⵏ ⵏ ⵉⵔⴳⴰⵢⵏ ⵏ ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ ⴷ 
ⵉⴱⵊⴰⵔⵏ ⵎⵔⵡⵙ ⵉⵏⵔⴳⴰⵢⵏ, ⵉⵣⵎⵎⵉⵎ ⵓⵙⵇⵇⵉⵎ ⵉⵙ ⵓⵔ ⵜⵜⵓⵙⴽⴰⵔⵏⵜ ⴽⵔⴰ ⵏ ⵜⵎⴳⴳⵉⵜⵉⵏ 
ⵉⵜⵜⵡⴰⵏⵏⴰⵢⵏ ⴳ ⵓⵙⴰⵜⵉ ⵏ ⵓⵙⵏⵎ ⴰⵏⵔⴳⴰⵢ ⵢⵓⵎⴰⵏ ⵏⵏⴰ ⴼ ⴷ ⵢⵉⵡⵉ ⵓⵙⵍⴳⵏ-ⴰⵙⴰⵜⵉ ⵏⵏⴰ ⵜⵓⵖⴰ 
ⵏⴱⴷⵔ. ⵙ ⵓⵢⵏⵏⵉ, ⵉⵙⴷⴷⵉⴷ ⵓⵙⵇⵇⵉⵎ ⴼ ⵓⵣⵉⵣⵣⵍ ⵏ ⵜⴷⵎⵉ ⴷ ⵓⵣⵣⴳⵉⵔ ⵏ ⵜⴽⴰⵕⴹⴰ ⵏ 
ⵓⴱⵔⵉⴷ ⵏ ⵓⵣⵣⵓⴳⵣ ⵏ ⵓⵙⵏⵎ ⴰⴷ. ⵎⴽⵍⵍⵉ ⵉⵔⵔⴰ ⵜⴰⵢⵏⵉⵜ ⵎⴰⵙ ⴷ ⵉⵇⵇⴰⵏ ⴰⴷ ⵢⵉⵍⵉ ⵓⵣⴷⴰⵢ 

ⴳⵔ ⵓⵙⵏⵎ ⵏ ⵜⵢⵓⵙⵉⵡⵉⵏ ⵏ ⵜⴰⵡⵓⵏⴽⵜ ⴷ ⵓⵙⵏⵎ ⵏ ⵜⵢⵓⵙⵉⵡⵉⵏ ⵏ ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ, ⵉⵙ 
ⴱⴰⵀⵔⴰ ⵣⴷⵉⵏ ⵙⵉⵏ ⵉⵏⴳⵔⴰⵡⵏ ⴰⴷ ⴳⵔⴰⵜⵙⵏ.

ⴰⵎⵓⵅ ⵉⵙⴷⴷⵉⴷ ⴰⵍⵜⵓ ⵓⵙⵇⵇⵉⵎ ⴼ ⵉⵙⵖⵍⴰⴼ ⵏⵏⵙ ⵉⵣⵔⵉⵏ ⵉⵇⵇⵏⴻⵏ ⵖⴰⵔ ⵓⴹⴼⴰⵕ ⵏ 
ⵜⵎⵙⵙⵓⵎⴰⵏⵜ ⵃⵎⴰ ⴰⴷ ⵉⵣⵣⵓⴳⴰⵣ ⵓⵙⵏⵎ ⵏ ⵓⵔⴳⴰⵢ ⴼ ⵜⵖⵔⴰⴷ, ⵉⵜⵜⵓⵙⵔⴰⵙ ⵓⵖⴰⵡⴰⵙ 
ⴰⴽⵓⴷⴰⵏ ⵏⵏⵙ ⴰⵎ ⵓⵔⴳⴰⵢ ⵅⴼ ⵜⵎⵙⵙⵓⵔⵉⵏ ⴷ ⵓⵔⴳⴰⵢ ⵅⴼ ⵡⴰⵣⴰⵍ ⵉⵔⵏⴰⵏ, ⴷ ⵓⵎⵢⴰⵡⴰⴹ ⵅⴼ 
ⵉⴹⵉⵕ ⵏ ⵉⵙⵏⴼⵍⵏ ⵉⵜⵜⵓⵙⴽⴰⵔⵏ ⵏⵖ ⴷ ⵉⵜⵜⵙⵖⵉⵡⵙⵏ ⴼ ⵜⵎⵙⴰⵙⵜⵍⵜ ⴷ ⴼ ⴽⵓⵍⵍⵓ ⵉⵙⵎⵉⵍⵏ 
ⵏ ⵉⵎⴰⵖⵓⵏⵏ, ⴷ ⵓⵙⴽⴰⵔ ⵏ ⵓⵙⵜⴰⵍ ⴰⵣⵎⵣⴰⵏ ⵏ ⵉⴹⵉⵕ ⴰⵏⴰⵎⵓⵏ ⴷ ⴰⴷⵎⵙⴰⵏ ⵏ ⵉⵊⵎⵉⵍⵏ ⵉⵏⵔⴳⴰⵢⵏ 
ⵉⵜⵜⵓⴼⴽⴰⵏ ⵃⵎⴰ ⴰⴷ ⵙⵓⵍ ⵙⵎⵏⵉⴷⵏ ⵜⵉⵖⵜⴰⵙⵉⵏ ⴼⴰⴷ ⴰⴷ ⴰⴷⵊⵏ ⵏⵖ ⴷ ⴰⴷ ⵖⵉⴼⵙⵏ ⴷⵉⵖ 
ⵣⵣⵔⵉⵏ ⵏⵖ ⴷ ⴰⴷ ⵜⵜⵡⴰⴽⴽⵙⵏ ⴽⵓ ⴰⴷⴷⴰⴷ ⴷ ⵏⵜⵜⴰⵏ.

ⵙ ⵓⵣⴷⴰⵢ ⴰⴽⴷ ⵓⵙⵏⵎ ⴰⵏⵔⴳⴰⵢ ⴳ ⵎⴰ ⵉⵥⵍⵉⵏ ⵙ ⵓⵙⵎⵓⵏ, ⵔⴰⴷ ⴷⵉⵡⵏ ⴱⴹⵓⵖ ⵉⵎⵙⴳⵔⴰⵜⵏ 
ⵜⵉⵎⴰⵜⴰⵢⵉⵏ ⵏ ⵙⵏⴰⵜ ⵜⵙⵎⵉⴳⴰⵍ ⵥⵍⵉⵏ ⵙ ⵓⵙⵎⵓⵏ ⵏ ⵜⵏⵓⴷⴰⴼ ⵜⵉⵏⵔⴳⴰⵢⵉⵏ ⴷ ⵜⵉⴷⵉⵡⴰⵏⵉⵢⵉⵏ ⴳ 
ⵜⵉⵣⵉ ⴳⵔ 2017 ⴷ 2021. ⵎⵇⵇⴰⵔ ⵉⵜⵜⵎⴰⵔⵏⵉ ⵓⵟⵟⵓⵏ ⵏ ⵉⵡⴷⴰⵏ ⵉⴼⵔⵔⵓⵏ ⵙ ⵍⵅⵟⵕ ⵏⵏⵙⵏ, 
ⵙⵓⵍ ⵜⴷⵔⵓⵙ ⵜⵏⴰⵟⵟⵓⴼⵜ ⵏ ⵓⵙⵎⵓⵏ ⵉ ⴷ ⵉⴽⴽⴰⵏ ⵉⴼⵔⵔⵓⵜⵏ ⴷ ⵉⵣⵣⵔⴰⵢⵏ ⵉⵀⵎⵎⴰⵏ ⵜⵉⵏⵓⴷⴰⴼ 
ⵜⵉⵏⵔⴳⴰⵢⵉⵏ. ⵉⴷⴷⵖ ⵓⵔ ⵜⵣⵔⵉ ⵜⵎⵏⵛⴽⵜ ⵏ ⵓⵙⵎⵓⵏ ⵏⵏⵙⵏⵜ 45% ⴳ ⵓⵏⴳⴳⴰⵔ ⵏ 2021. ⵖⴰⵢⴰⵏⵏ 
ⴰⴼ ⴳⴳⴰⴷⵉⵏ ⵉⵇⴰⵕⵉⴹⵏ ⵏⵏⴰ ⵓⵔ ⵜⴰ ⴷ ⵉⵎⵓⵏⵏ, ⵔⵣⵉⵏ ⵙⴳ 61,6 ⵎⵍⵢⴰⵔ ⴷⵔⵀⵎ ⴰⵔ 86 ⵎⵍⵢⴰⵔ 
ⴷⵔⵀⵎ ⴳⵔ 2017 ⴷ 2021. ⴰⵢⴰ ⵢⵉⵡⵉ ⵜ ⵉⴷ, ⴽⵓ ⴰⴷⴷⴰⴷ ⴷ ⵏⵜⵜⴰⵏ, ⵓⵎⴰⵟⵍ ⵏ ⵉⵙⵓⴼⵓⵖⵏ ⵏⵖ 
ⴷ ⵜⵉⴷⵔⵙⵉ ⵏ ⵓⵖⵓⴷⵓ ⵏⵏⵙⵏ ⵏⵖ ⴷ ⵍⵍⵉⴳ ⵓⵔ ⵉⵍⵍⵉ ⵓⵙⵡⵓⵜⵜⵓ ⵉⵏⵖⴷⵏ ⵏ ⵉⵎⴰⵖⵓⵏⵏ ⵏⵖ ⴷ ⵉⵙ 
ⵓⵔ ⴱⴰⵀⵔⴰ ⵕⵡⵉⵏⵜ ⵜⵉⴳⴳⵉⵜⵉⵏ ⵏ ⵓⴹⴼⴰⵕ.

ⴰⵢⵏⵏⴰⵖ ⴰⴼ ⵉⵙⴷⴷⵉⴷ ⵓⵙⵇⵇⵉⵎ ⴼ ⵓⴷⵙⵓⵙ ⵏ ⵉⴳⵉ ⵏ ⵜⵙⵖⵏⵜ ⵏ ⵓⵙⵎⵓⵏ ⴳ ⵜⵎⵙⵙⵓⴳⵓⵔⵜ ⵏ 
ⵉⵔⴳⴰⵢⵏ, ⵙ ⵜⵉⴽⵔⵉ ⵏ ⵜⵉⵣⵉ ⴳⵔ ⵉⵙⵓⴼⵓⵖⵏ ⴷ ⵜⵉⵣⵉ ⵏ ⵜⵉⴳⴰⵡⵜ ⵉⵙⴽⵔⵏ ⴰⵔⴳⴰⵢ, ⵔⵏⵓ ⴰⵙ 
ⵜⴰⵡⵓⵔⵉ ⴰⴽⴷ ⵉⵎⴰⴷⵔⴰⵡⵏ ⵉⴱⵕⵕⴰⵏⵉⵢⵏ, ⴳ ⵓⵙⴰⵜⵉ ⵏ ⵓⵣⵔⴼ ⵏ ⵜⵓⵙⵙⵏⴰ ⴳ ⵓⵣⵓⵏ ⵏ ⵉⴹⴼⴰⵕⵏ, 
ⴰⴼⴰⴷ ⴰⴷ ⵙⴱⵓⵖⵍⵓⵏ ⵉⵎⴰⵙⵙⵏ ⵏ ⵍⵍⵉ ⵔⴰⴷ ⵉⵙⵙⵔⵅⵓ ⴰⵎⵢⴰⴼⴽⴰ ⵏ ⵓⵎⵍⴰⵏ. ⴰⵎⵓⵅ ⵢⴰⵏⵏⴰⵢ 
ⵓⵙⵇⵇⵉⵎ ⵎⴰⵙ ⴷ ⵉⵣⵎⴰⵣ ⴷ ⵉⵏⴽⴰⴹⵏ ⵉⴷⵔⵎⴰⵏⵏ ⵉ ⴷ ⵉⵜⵜⴼⴼⵖⵏ ⵙ ⵍⴼⴰⵢⵜ ⵏ ⵜⵎⵙⵙⵓⴳⵓⵔⵜ 
ⵏ ⵜⴷⵉⵡⴰⵏⵉⵏ, ⵉ ⵓⵔ ⵉⴼⵔⵉⵏ, ⵍⴽⵎⵏ ⴽⵔⴰ ⵏ ⵉⵙⵡⵉⵔⵏ ⴱⴰⵀⵔⴰ ⴳⴳⵓⵜⵏⵉⵏ, ⵍⵍⵉⴳ ⵉⵇⵇⵉⵎⴰ 
ⴰⵢⵍⵍⵉ ⵓⵔ ⴷ ⵉⵎⵓⵏⵏ ⵙ ⵓⵙⵜⴰⵍ ⵏ 41% ⴳⵔ 2017 ⴷ 2022, ⵙ ⵓⵙⵜⴰⵍ ⵏ ⵓⵙⵎⵓⵏ ⵜⴳⴳⵯⵣ 
ⴼ 1%. ⴼ ⵎⴰⵢⴰⴷ, ⵉⵅⵚⵚⴰ ⴰⴷ ⵜⴻⵜⵜⵡⴰⴳⴳ ⵢⴰⵜ ⵜⵣⵔⴰⵡⵜ ⴷ ⵢⴰⵏ ⵓⵣⵣⵔⴰⵢ ⵏⵖⴷⵏⵉⵏ ⴼ 
ⴽⵓⵍⵍⵓ ⵉⵙⵎⵉⵍⵏ ⵏⵏⵙⵏ, ⴷ ⴰⴷ ⵉⵜⵜⵓⵙⵔⴰⵙ ⵢⴰⵏ ⵓⵖⴰⵡⴰⵙ ⵏ ⵜⵡⵓⵔⵉ ⵉⵡⵓⵜⵜⴰⵏ ⵉⵉⵜⵜⵢⴰⵔⵉⵏ ⵙ 
ⵓⵎⵛⴰⵡⴰⵕ ⴷ ⵓⵣⴷⴰⵢ ⴰⴽⴷ ⵎⴰⵕⵕⴰ ⵉⵎⴰⴼⵔⴰⵡⵏ, ⵃⵎⴰ ⴰⴷ ⵜⵖⵓⴷⵓ ⵜⵕⵡⵉ ⵏ ⵓⵙⵎⵓⵏ.

ⴳ ⵓⵣⵓⵏ ⵏ ⵜⵙⵡⴰⵔⵜ ⵏ ⵓⵙⵏⵎ ⵏ ⵜⵥⵕⴼⵜ ⵜⴰⴳⴷⵓⴷⴰⵏⵜ

ⵉⵜⵜⵓⵙⴷⴷⵉⴷ ⵅⴼ ⵉⴳⵓⵎⵏ ⵉⴷⵙⵍⴰⵏⵏ ⵉⵥⵍⵉⵏ ⵙ ⵉⵎⵉⴹⴰⵏⵏ ⵏ ⵜⴰⵡⵓⵏⴽⵜ ⴷ ⵓⵙⴷⵓⵙ ⵏ ⵓⵙⵡⵓⴷⴷⵓⵏ 
ⵉⵙⵓⵔⵏ ⵅⴼ ⵜⵓⵕⵡⵉ ⵏ ⵜⵙⴽⵔⴰⵡⵜ ⴷ ⵓⵙⵎⵓⵟⵟⵏ ⵏ ⵉⵎⵉⴹⴰⵏⵏ ⵏ ⵜⴰⵡⵓⵏⴽⵜ.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵓⵙⴳⵎⴹ ⵅⴼ ⵉⵎⵉⴹⴰⵏⵏ ⵏ ⵜⴰⵡⵓⵏⴽⵜ, ⵏⵏⴰ ⵉⵙⵡⴰⵍⴰ ⵓⵙⵍⴳⵏ ⴰⵎⴰⴷⴷⴰⵙ ⵏ 
ⵓⵙⵍⴳⵏ ⵏ ⵜⵥⵕⴼⵜ ⵉ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⵙⴳ ⵢⵏⵏⴰⵢⵔ 2020, ⴰⵍⴽⴰⵎ ⵏ ⵉⵡⵜⵜⴰⵙⵏ 
ⵏⵏⵙ ⵉⵙⵖⴰⵡⵙⴰ ⵙ ⵓⵙⵅⴷⵎ ⵏ ⵓⵙⵉⴹⵏ ⴰⴳⴷⵓⴷⴰⵏ ⴷ ⵓⵖⵎⵎⵓⵙ ⵢⵓⵎⴰⵏ ⵏ ⴽⵓⵍⵍⵓ ⵜⵉⵎⵀⴰⵍⵉⵏ 
ⵏ ⵜⴰⵡⵓⵏⴽⵜ, ⵜⵉⵖⴰⵡⵙⵉⵡⵉⵏ ⴰⴷ ⵉⵍⴰⵣⵎⵏ ⵜⵏⵅⴰⴱⴱⴰⵍⵏⵜ ⴱⴰⵀⴰ, ⴳⴰⵏⵜ ⴰⵏⴰⵥⴰⵕ ⵉⵎⵖⴰⵔ ⵉ 
ⵜⵎⵙⵙⵓⴳⵓⵔⵉⵏ ⴷ ⵜⵎⵔⵙⴰⵍ ⵉⴽⵙⵉⵏ ⵜⵉⵎⴰⵙⴰⵢⵉⵏ ⵏ ⵡⴰⵏⴰⵡ ⴰⴷ ⵏ ⵓⵙⵉⴹⵏ. ⵜⴰⵎⵀⴰⵍⵜ ⴰⴷ ⵏⵏⴰ 
ⵉⵜⵜⵓⵙⴽⴰⵔ ⵜⴰⵙⴽⴼⵍⵜ ⵙ ⵜⵙⴽⴼⵍⵜ, ⵜⵙⵓⵍ ⴳ ⵜⵉⵣⵡⵉⵔⵉ ⵏⵏⵙ ⴰⵛⴽⵓ ⵉⵎⴰⵟⵍ ⵓⵙⵓⵊⴷ ⵏ 
ⵉⴼⵔⴷⵉⵙⵏ ⵏ ⵉⵙⵉⴹⵏⵏ ⴰⴷ, ⵍⵍⵉⴳ ⵓⵔ ⵓⵊⴰⴷⵏ ⴰⵔ 5 ⵛⵓⵜⴰⵏⴱⵉⵔ ⴼⴼⵉⵔ ⵎⴰ ⵉⵜⵜⵓⵙⵎⵏⵉⴷ 
ⵡⴰⵍⵓⴳ ⴰⵙⵍⵎⴰⴷ (le grand live).

ⴳ ⵎⴰ ⵉⵥⵍⵉⵏ ⵙ ⵓⵙⵖⵏⵓ ⵏ ⵜⵉⵕⵡⵉ ⵏ ⵜⵙⴽⵔⴰⵡⵜ ⵏ ⵓⵙⵡⵓⴷⴷⵓ ⴰⴳⴷⵓⴷⴰⵏ, ⵉⵙⴷⴷⵉⴷ 
ⵓⵙⵇⵇⵉⵎ ⵎⴰⵙ ⴷ ⴰⵙⵖⵏⵓ ⵉⵎⵏⵍⴰ ⴰⴽⴷ ⵉⵜⵙⵏ ⵉⵏⴰⵥⴰⵕⵏ ⵉⵅⵙⵙⴰ ⴰⴷ ⵜⵜⵡⴰⵔⵏⵉⵏ ⵃⵎⴰ ⴰⴷ ⵏⵏ 
ⵏⴳⵓⵍⵓ ⵉⵡⵜⵜⴰⵙⵏ ⵉⵜⵜⵓⵙⵉⵔⵎⵏ, ⴳ ⵉⵏⴰⵥⴰⵕⵏ ⴰⴷ ⵜⵉⴷⵔⵙⵉ ⵏ ⵓⵎⵄⴰⵏ ⵏ ⵜⴱⵔⵉⴷⵜ ⵏ ⵜⵉⵕⵡⵉ 
ⵏ ⵜⵙⴽⵔⴰⵡⵜ ⵖⵓⵔ ⵉⴳⵔⴰⵏ ⵉⵎⴰⵡⵙⴰⵙⵏ. ⵔⵏⵓ ⴰⵙ ⵓⵔ ⵣⴷⵉⵏ ⵉⵖⴰⵡⴰⵙⵏ ⴳ ⵜⵓⴳⵜ ⵏⵏⵙⵏ ⵙ 
ⵜⵎⴰⵎⴽⵜ ⵉⴳⵓⵎⵏ ⴷ ⵜⵙⵜⵔⴰⵜⵉⵊⵉⵢⵉⵏ ⵜⵉⴳⵔⴰⵏⵉⵏ. ⴰⵢⵍⵍⵉ ⵉⵙⵎⵎⵔⴰⵏ ⴰⵎⴰⵜⵔ ⴷ ⵓⵙⵖⵍ ⵏ 
ⵜⵙⴽⵔⴰⵡⵜ ⵙ ⵜⵖⴰⵔⴰⵙⵜ ⵉⵕⵡⴰⵏ. ⵎⵇⵇⴰⵔ ⵉⵜⵜⵓⵙⴷⵡⴰⵙ ⵓⵥⵟⵟⴰ ⵓⵍⴳⵉⵏ ⵏ ⵓⵙⵍⴳⵎ ⴰⴳⵏⵙⴰⵏ 
ⴳ ⵢⵉⴳⵔⴰⵏ ⵉⵎⴰⵡⵙⴰⵙⵏ, ⵓⵔ ⵜⴰ ⵊⵊⵓⵏ ⵉⵜⵜⵓⵙⵔⴰⵙ ⵢⴰⵏ ⵓⵙⴰⵜⵉ ⴰⵙⴰⵖⵓⵍ ⵉⵎⵓⵏⵏ.

ⵃⵎⴰ ⴰⴷ ⵏⵣⵔⵉ ⵉⵙⴱⵣⵣⵉⵣⵏ ⴰⴷ, ⵉⵙⴷⴷⵉⴷ ⵓⵙⵇⵇⵉⵎ ⴳ ⵉⵙⵖⵍⴰⴼ ⵏⵏⵙ ⴼ ⵡⴰⴷ ⵜⵜⵜⵓⵙⵔⴰⵙⵏ 
ⵉⵎⴰⵙⵙⵏ ⵏⵏⴰ ⵖⴰ ⵉⴹⵎⵏⵏ ⴰⵎⵙⴰⵙⴰ ⴳⵔ ⵉⵖⴰⵡⴰⵙⵏ ⴷ ⵜⵙⵜⵔⴰⵜⵉⵊⵉⵢⵉⵏ ⵜⵉⴳⵔⴰⵏⵉⵏ ⴷ ⴰⴷ 
ⴱⴰⵀⵔⴰ ⴼⴰⵡⵏ ⵉⵡⵜⵜⴰⵙ ⴷ ⵉⵏⵎⵎⴰⵍⵏ ⵉⵣⴷⵉⵏ ⴷ ⵜⴱⵔⵉⴷⵜ ⵏ ⵜⵉⵕⵡⵉ ⵏ ⵜⵙⴽⵔⴰⵡⵜ. ⵎⴽⵍⵍⵉ 
ⵉⵜⵜⵔ ⴰⴷ ⵢⴰⵣⵣⵍ ⵓⵙⵙⵅⴷⵎ ⵏ ⵓⵙⴰⵜⵉ ⴰⵙⴰⵖⵓⵍ ⵏ ⵢⵙⵍⴳⵎ ⴰⴳⵏⵙⴰⵏ, ⴷ ⴰⴷ ⵜⴻⵜⵜⵓⴼⴽⴰ 
ⵜⴰⵡⵉⵜ ⵉⴳⴳⵓⵜⵏⵏ ⵉ ⵓⵙⴼⴰⵍⴽⵉ ⵏ ⵉⵏⴳⵔⴰⵡⵏ ⵏ ⵓⵎⵍⴰⵏ, ⴷ ⵓⵎⴰⵜⵔ ⵏ ⵓⵙⵡⵓⴷⴷⵓ ⵃⵎⴰ ⴰ 
ⴷⵉⴼⴰⵍⴽⵉ ⵓⵣⵣⴳⵉⵔ ⵏ ⵜⵕⵡⵉ ⵏ ⵜⵙⴽⵔⴰⵡⵜ ⴳ ⵜⵡⵓⵔⵉⵡⵉⵏ ⵜⵓⵏⴱⵉⴹⵉⵏ ⴷ ⴰⴷ ⵉⵜⵜⵓⴹⵎⴰⵏ 
ⵓⵍⴽⴰⵎ ⵏ ⵉⵡⵜⵜⴰⵙⵏ ⵉ ⴷⴰⵙⵏⵜ ⵉⵜⵜⵡⴰⵙⵔⴰⵏ.

ⴰⵎⵎⴰ ⴰⵙⵎⵓⵟⵟⵏ ⴷ ⵜⵏⴽⴷⴰ ⵏ ⵉⵎⵉⴹⴰⵏⵏ, ⵉⵍⵍⴰ ⵓⵙⵏⵎ ⴰⴷ ⴳ ⵢⴰⵏ ⵡⴰⵍⴰⵢ ⵉⵜⵜⵡⴰⵏⵏⴰⵢⵏ ⴳ 
ⵉⵙⴳⴳⵓⵙⴰ ⴰ ⵉⵏⴳⴳⵓⵔⴰ, ⵙ ⵉⵜⵜⵡⴰⵜⵙ ⴰⴷ ⵜⵜⵓⵙⵎⵏⵉⴷⵏ ⵉⵎⵉⴹⴰⵏⵏ ⵙ ⵜⵖⴰⵔⴰⵙⵜ ⵜⴰⵔ 
ⵜⴰⴽⵎⴰⵎⵜ ⵉ ⵓⵙⵇⵇⵉ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ, ⵙⵍⴰⵡⴰⵏ ⴰⴽⴽⵯ ⴳ ⵓⵙⵡⵉⵔ ⵏ ⵜⵎⵀⵍⴰ ⵜⴰⵎⴰⵜⴰⵢⵜ ⵏ 
ⵉⵔⴳⴰⵢⵏ ⴷ ⵜⵎⵙⵙⵓⴳⵓⵔⵜ ⵏ ⵜⴷⵉⵡⴰⵏⵜ ⴷ ⵉⵔⴳⴰⵢⵏ ⴰⵔⵓⵙⵔⵉⴷⵏ. ⵎⴰⵢⴰⴷ ⴰⴼ ⵉⴽⵛⵎ ⵓⵙⵇⵇⵉⵎ 
ⴳ ⵓⵙⵙⵓⵊⴷ ⵏ ⵢⴰⵜ ⵜⵉⵥⵕⵉ ⵜⵙⵓⵔ ⴼ ⵜⵉⴷⵎⵉ ⵏ ⵢⴰⵏ ⵓⵙⵖⵔⵜ ⵏ ⵜⵏⴽⴷⴰ ⵏ ⵉⵎⵉⴹⴰⵏⵏ, ⴰⴼⴰⴷ ⴰⴷ 
ⵢⵉⵍⵉ ⵢⴰⵏ ⵓⵣⵣⵔⴰⵢ ⵢⵓⵎⴰⵏ ⴼ ⵜⵎⵀⴰⵍⵉⵏ ⵏ ⵓⵙⵏⴽⴷ ⵏ ⵉⵎⵉⴹⴰⵏⵏ ⵏ ⵜⵎⵔⵙⴰⵍ ⵏ ⵜⴰⵡⵓⵏⴽⵜ.

ⵎⵇⵇⴰⵔ ⵜⵣⵣⵓⴳⴰⵣ ⵜⵙⴰⵡⵔⵜ ⴰⴷ, ⵙⵓⵍⵏ ⵉⵏⴰⵥⴰⵕⵏ ⵉⵅⵚⵚⴰ ⴰⴷ ⵜⵏ ⵏⵣⵔⵉ ⵃⵎⴰ ⴰⴷ ⵏⵍⴽⵎ 
ⵉⵡⵜⵜⴰⵙⵏ ⵉⵜⵜⵓⵙⵉⵔⵎⵏ, ⴳ ⵉⵏⴰⵥⴰⵕⵏ ⴰⴷ ⵜⵍⵍⴰ ⵜⴷⵔⵙⵉ ⵏ ⵜⵣⵎⵔⵜ ⵏ ⵉⵏⴳⵔⴰⵡⵏ ⵉⵙⵏⵎⴰⵍⴰⵢⵏ 
ⵍⵍⴰⵏⵉⵏ ⴷⵖⵉ, ⵓⵔ ⵣⵎⵉⵔⵏ ⴰⴷ ⵣⵣⴳⵉⵔⵏ ⵜⴰⵎⵀⴰⵍⵜ ⵏ ⵓⵙⵎⵓⵟⵟⵏ ⵢⵓⵎⴰⵏ ⵉ ⴽⵓⵍⵍⵓ ⵜⵉⵏⴼⵓⵍⵉⵏ, 
ⵙⵡⴰ ⴳ ⵜⵉⵣⵉ ⵏ ⵓⵃⵉⵢⵢⵍ ⵏⵏⵙⵏⵜ ⵏⵖ ⴷ ⵜⵉⵣⵉ ⵏ ⵜⵉⵔⵔⴰ ⵏⵏⵙⵏⵜ, ⵓⵔ ⴷⵍⵏ ⵉⵏⴳⵔⴰⵡⵏ ⴰⴷ ⴽⵓⵍⵍⵓ 
ⵜⵉⵖⵎⵔⵉⵏ ⵏ ⵓⵙⵡⵓⴷⴷⵓ ⵙ ⵜⵖⴰⵔⴰⵙⵜ ⵉⵎⵎⵙⵎⴰⴷⵏ, ⵉⵍⵉ ⵉⵎⵉⵣⴰⵜⵏ ⵉⵣⴷⵉⵏ ⴷ ⵜⵏⴼⵔⵓⵜ ⴷ 
ⵜⵓⴼⴼⵔⴰ ⵏ ⵓⵎⵍⴰⵏ, ⵔⵏⵓ ⴰⵙⵏ ⵉⵏⴰⵥⴰⵕⵏ ⵉⵇⵇⵏⴻⵏ ⵖⴰⵔ ⵜⵙⵏⵥⵉⵜ ⵏ ⵉⵏⵜⴰⵎⵏ ⵉⵍⵉⴽⵜⵔⵓⵏⵉⵢⵏ. 

ⴰⴼⴰⴷ ⴰⴷ ⵏⵣⵔⵉ ⵉⵙⴱⵣⵣⵉⵣⵏ ⴰⴷ, ⵉⵙⴷⴷⵉⴷ ⵓⵙⵇⵇⵉⵎ ⴼ ⴰⴷ ⵉⵎⵎⴹⴼⵕ ⵓⵙⴼⴰⵍⴽⵉ 
ⵏ ⵉⵏⴳⵔⴰⵡⵏ ⵉⵙⵏⵎⴰⵍⴰⵢⵏ ⴷ ⵓⵙⴷⵓⵙ ⵏ ⵜⵎⵢⴰⵖⵜ ⴳⵔⴰⵜⵙⵏ, ⴰⴼⴰⴷ ⴰⴷ ⵉⵔⵅⵓ ⵓⵎⵢⴰⴼⴽⴰ ⵏ 
ⵜⵏⵎⵎⴰⵍⵉⵏ ⴷ ⵓⵏⵓⵏ ⵅⴼ ⵓⵙⵙⵅⴷⵎ ⵏⵏⵙⵏ. ⵎⴽⵍⵍⵉ ⵉⵜⵜⵔ ⵙⴳ ⵜⵎⵙⵙⵓⴳⵓⵔⵉⵏ ⵜⵉⴳⴷⵓⴷⴰⵏⵉⵏ 
ⴰⴷ ⵙⵙⵅⴷⵎⵏⵜ ⵙ ⵜⵖⴰⵔⴰⵙⵜ ⵢⵓⴼⵏ ⵉⵏⴳⵔⴰⵡⵏ ⵉⵏⵙⵎⴰⵍⴰⵢⵏ, ⴷ ⴰⴷ ⴰⴽⴽⴰⵏⵜ ⵜⴰⵏⴰⵍⵉⵜ ⵉ 
ⵉⵎⵙⵉⴹⴰⵏ ⵉⴳⴷⵓⴷⴰⵏⵏ ⴷ ⵉⵎⵙⵙⵅⴷⴰⵍⵏ ⵏ ⵉⵏⴳⵔⴰⵡⵏ ⵉⵎⵙⵉⴹⴰⵏⵏ ⵉⵍⵉⴽⵜⵔⵓⵏⵉⵢⵏ, ⵍⵍⵉ ⵉⵖⵉⵢⵏ 
ⴰⴷ ⵙⵅⵉⵜⵔⵏ ⴳ ⵜⵣⵎⵎⴰⵔ ⴷ ⵓⵙⵙⴰⵏⵓⵏ ⵅⴼ ⵓⵙⵙⵅⴷⵎ ⵢⵓⴼⵏ ⵏ ⵉⵏⴳⵔⴰⵡⵏ ⴰⴷ, ⵃⵎⴰ ⴰⴷ ⴰⵏⴼⵏ 
ⵉ ⵉⵎⵉⵣⴰⵜⵏ ⵏⵏⴰ ⵉⵥⴹⴰⵕⵏ ⴰⴷ ⴰⵙⵏ ⴽⴽⵉⵏ ⴳⵔⴰⵜⵙⵏ ⴷ ⵉⵡⵜⵜⴰⵙⵏ ⵏⵏⴰ ⵙⵙⴰⵔⴰⵎⵏ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵡⵙⴰⵙⵏ ⵜⵜⵡⴰⵇⵇⵕⵏⵉⵏ,

ⵉⴳⴰ ⵓⴳⴳⵓⴳ ⴰⵏⵎⵏⴰⴹ ⵢⴰⵏ ⵓⵎⵙⴽⴰⵔ ⴰⴷⵙⵍⴰⵏ ⵉⵜⵜⴰⵡⵙⵏ ⴳ ⵓⵎⵓⵔⵙ ⵏ ⵉⵙⵏⵎ ⴰⴷ ⵉⵅⴰⵜⴰⵔⵏ, 
ⵉⴷⴷⵖ ⵜⴳⴰ ⵜⵏⵎⵏⴰⴹⵜ ⵜⵉⵎⵙⵙⵉⵍⵉⵜ ⵉ ⵜⴳⵎⵉ ⵜⴰⴷⴰⵎⵙⴰⵏⵜ ⴷ ⵜⴰⵏⴰⵎⵓⵏⵜ ⵜⴰⵙⵓⵍⴰⵏⵜ 
ⵉⵜⵜⵡⴰⵙⵉⴷⴼ , ⵉ ⵓⵙⵔⵓⵙ ⵏ ⵜⵣⵔⴼⵜ ⵜⴰⵎⵓⵔⴰⵏⵜ ⴷ ⵜⴳⵎⵉ ⵏ ⵓⵙⵙⴰⵔⵓ ⴰⵎⵓⵔⴰⵏ ⵏⵏⴰ ⵢⴰⴽⴽⴰ 
ⵜⴰⴱⵖⵔⵜ ⴷ ⵜⵡⵓⵔⵉ ⴷ ⵓⵙⵉⴷⵙ ⵏ ⵜⵏⴰⴼⵓⵜⵉⵏ ⴷ ⵡⴰⵍⵍⴰⵍⵏ ⵖⵔ ⵉⵏⵎⵓⵔⴰⵏ. ⵙ ⵓⵢⵏⵏⵉ, ⵉⴳⴳⴰ 
ⵓⵙⵇⵇⵉⵎ, ⴳ ⵜⴼⵔⴽⴰ ⵜⴰⵎⵣⵡⴰⵔⵓⵜ, ⵢⴰⵏ ⵓⵙⵜⴰⵍ ⵉ ⵜⵖⵎⵔⵉⵏ ⵜⵉⵎⵔⵙⴰⵍⵉⵏ ⵏ ⵜⵏⵎⵏⴰⴹⵜ 
ⵜⵉⵎⵉⵔⵉⵡⵜ ⴳ ⵓⵖⵣⴷⵉⵙ ⵏⵏⵙ ⵉⵥⵍⵉⵏ ⵙ ⵡⴰⵔ ⴰⵙⵏⴰⵎⵎⵙ ⴰⵎⵙⵙⵓⴳⵓⵔ.

ⴰⵡⴰⵔⵏ ⵉ ⵢⴰⵜ ⵜⴼⵔⴽⴰ ⵜⴰⵎⵙⴽⴰⵔⵜ ⵜⵉⵡⵉ ⵙⴳ 2015 ⴰⵔ 2018, ⵉⵜⵜⵓⵙⵎⴰⴷ ⴷⵉⴳⵙ 
ⵓⵏⴳⵔⴰⵡ ⵓⵍⴳⵉⵏ ⵉⵙⵙⴰⵜⵉⵏ ⵉ ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ ⵙ ⴽⵕⴰⴹ ⵉⵙⵡⵉⵔⵏ ⵏⵏⵙⵏⵜ ⴷ ⵉⴼⴼⵓⵖ 
ⴷ ⴷⵉⴳⵙ ⵓⵎⵉⵔⵓ ⴰⵏⴰⵎⵓⵔ ⵏ ⵡⴰⵔ ⴰⵙⵏⴰⵎⵎⵙ ⴰⵎⵙⵙⵓⴳⵓⵔ, ⵙⵙⴼⴰⵍⵏⵜ, ⴳ ⵜⴼⵔⴽⴰ ⵜⵉⵙ 
ⵙⵏⴰⵜ, ⴷⴼⴼⵉⵔ ⵉ 2018, ⵜⵎⵏⴰⴹⵉⵏ ⴰⵔ ⵙⵙⵅⴷⴰⵎⵏⵜ ⵉⵎⵉⴽ ⵙ ⵉⵎⵉⴽ ⵜⵉⴱⵖⵓⵔⵉⵏ ⵏⵏⵙⵏⵜ, 
ⵙⴰⴷⵓ ⵜⵉⵎⴰⵢⵏⵓⵜⵉⵏ ⵜⵓⵍⴳⵉⵏⵉⵏ ⴷⵉⵙⵏⵜ ⵉⵣⴷⵉⵏ. ⵖⵉⵢⵏⵜ ⵉⵍⵎⵎⴰ ⵜⵎⵏⴰⴹⵉⵏ ⴰⴷ ⵙⵙⴰⴷⵓⵏⵜ ⵙ 
11 ⵏ ⵓⵙⵖⵏⵓ ⵏ ⵜⴳⵎⵉ ⵜⴰⵏⵎⵏⴰⴹⵜ, ⵍⵍⵉⴳ ⵣⵣⵓⴳⵣⵏⵜ 36% ⵏ ⵉⵙⵖⵏⴰ ⵉⵜⵜⵓⵙⵖⵓⵡⵙⵏ ⵙ ⵡⴰⵜⵉⴳ 
ⵢⵓⴷⵙⵏ 47 ⵎⵍⵢⴰⵔ ⴷⵔⵀⵎ, ⴰⵢⵍⵍⵉ ⵉⴳⴰⴷⴷⴰ ⴷ 11% ⵏ ⵡⴰⵜⵉⴳ ⴰⵊⵓⵎⵎⴰⵏ ⵉⵜⵜⵓⵙⵏⵉⵎⴰⵍⵏ ⵏ 
ⵉⵖⴰⵡⴰⵙⵏ ⵏ ⵜⴳⵎⵉ ⵜⴰⵏⵎⵏⴰⴹⵜ, ⵍⵍⵉ ⵢⵓⴷⵙ ⵉ 420,54 ⵎⵍⵢⴰⵔ ⴷⵔⵀⵎ. ⵎⴽⵍⵍⵉ ⵢⴰⵍⵍⴼⵓⵙ 
ⵉ ⴽⴽⵓⵚⵜ ⵏ ⵜⵎⵏⴰⴹⵉⵏ ⴰⴷ ⵣⵣⴳⵉⵔⵏⵜ ⵉⵎⴰⵙⵙⵏ ⵏ ⵓⵎⵢⴰⵖⴰⵏ ⴰⴽⴷ ⵜⴰⵡⵓⵏⴽⵜ, ⵜⵜⵓⵙⴽⴰⵔⵏⵜ 
ⵜⵙⵏⵓⵔⴰⵢ ⵜⵉⵏⵎⵏⴰⴹⵉⵏ ⵉ ⵓⵣⵣⴳⵉⵔ ⵏ ⵉⵖⴰⵡⴰⵙⵏ. ⴳ ⵓⵎⵏⵉⴷ ⴰⴷ ⵏⵉⵜ, ⵜⵉⵡⵣ ⵜⴰⵡⵓⵏⴽⵜ ⴼ 
ⵓⵙⴷⵓⵙ ⵏ ⵉⵙⵓⴳⴰⵎ ⵉⵥⵕⴼⴰⵏⵏ ⵜⵜⵓⴼⴽⴰⵏⵉⵏ ⵉ ⵜⵎⵏⴰⴹⵉⵏ, ⴰⵥⵥⵏⵜ 47 ⵎⵍⵢⴰⵔ ⴷⵔⵀⵎ ⴳⵔ 
2016 ⴷ 2022. ⵔⵏⵓ ⴰⵙ, ⵜⵙⵙⵓⵊⴰⴷ ⴰⵙⵏⵜ ⵉⵙⵓⴳⴰⵎ ⵉⵏⴼⴳⴰⵏⵏ, ⵍⴽⵎⵏ 865 ⵏ ⵓⵏⴰⵡⵓⵔ, ⵙ 
ⵓⵙⵜⴰⵍ ⵏ ⵓⵙⵙⴰⵜⵉ ⵢⵓⴷⵙⵏ ⵉ 60% ; ⴳ ⵓⵙⴳⴳⵯⴰⵙ ⵏ 2023, ⵜⴻⵜⵜⵓⵙⴳⵎⴰⴹ ⵜⴰⵙⵓⵜ ⵜⴰⵎⴰⵢⵏⵓⵜ 
ⵏ ⵉⵖⴰⵡⴰⵙⵏ ⵏ ⵜⴳⵎⵉ ⵜⴰⵏⵎⵏⴰⴹⵜ (2021-2027) ⵉⵥⵍⵉⵏ ⵙ ⵙⵎⵎⵓⵙⵜ ⵏ ⵜⵎⵏⴰⴹⵉⵏ ⵙ ⵡⴰⵜⵉⴳ 
ⵉⵜⵜⵓⵇⴷⴷⴰⵔⵏⵙ ⵓⴳⴳⴰⵔ ⵏ 108 ⵎⵍⵢⴰⵔ ⴷⵔⵀⵎ.

ⵜⴻⵜⵜⵖⵉⵎⴰ ⵜⵉⴽⵔⵉ ⵏ ⵉⵏⵣⴰⵔⴰⵢⵏ ⴳⵔ ⵜⵎⵏⴰⴹⵉⵏ ⴷ ⵓⵙⵔⵓⵙ ⵏ ⵜⵣⵔⴼⵜ ⵜⴰⵎⵓⵔⴰⵏⵜ ⴷ ⴰⵏⴰⵥⴰⵕ 
ⴰⵎⵇⵕⴰⵏ. ⴰⵢⵍⵍⵉ ⵉⵎⵎⴰⵍ, ⵙ ⵓⵎⴷⵢⴰ, ⵜⵉⵔⵉⵡⵜ ⵏ ⵉⵏⵓⵃⵢⵓⵜⵏ ⴳⵔ ⵜⵎⵏⴰⴹⵉⵏ ⴳ ⵓⵍⴷⴰⵢ ⵏ 
ⵉⵙⵙⴰⵔⵓⵜⵏ ⴷ ⵓⵙⵏⵓⵍⴼⵓ ⵏ ⵜⴱⵖⵔⵜ. ⵙ ⵉⵎⴽⵉⴷⴷⵖ, ⴼⴼⵉⵔ ⵎⴰ ⵉⵡⵙⵏⵜ ⴽⴽⵓⵚⵜ ⵏ ⵜⵎⵏⴰⴹⵉⵏ 
ⴳⵔ 16 ⵏ ⵜⵎⵏⴰⴹⵜ ⴳ ⵜⴱⴹⵉⵜ ⵜⴰⵎⵓⵔⴰⵏⵜ ⵜⴰⵇⴷⵉⵎⵜ, ⴳ 50% ⵏ ⵓⴼⴰⵔⵙ ⴰⴳⵏⵙⴰⵏ ⴰⵊⵓⵎⵎⴰⵏ ⴳ 
2011, ⵉⵡⵙⵏⵜ ⴽⵕⴰⴹⵜ ⵏ ⵜⵎⵏⴰⴹⵉⵏ ⴷⴰⵢ ⵙⴳ 12 ⵏ ⵜⵎⵏⴰⴹⵜ ⵙ ⵓⴳⴳⴰⵔ ⵏ 58% ⴳ 2021.

ⴳⵔ ⵉⵙⴱⵣⵣⵉⵣⵏ ⵍⵍⴰⵏⵉⵏ, ⵉⵍⵍⴰ ⵓⵎⴰⵟⵍ ⴳ ⵢⵙⵎⵀⵍ ⵉⴷⴰⴷⴷⵜⵏ ⵏ ⵡⴰⵔ ⴰⵙⵏⴰⵎⵎⵙ ⴰⵎⵙⵙⵓⴳⵓⵔ. 
ⵎⴽ ⵉⵍⵍⴰ ⵓⵎⵙⴰⵙⴰ ⴳⵔ ⵉⵎⴰⴷⵔⴰⵡⵏ ⵙ ⵎⴰⵙ ⵍⵍⴰⵏ ⵅⴼ ⵜⵉⵍⴰⵍⵜ ⵏⵏⵙ ⵜⴰⵙⴳⵓⵎⴰⵏⵜ, ⴰⵢⵍⵍⵉ 
ⵉⵜⵜⵓⵙⴽⴰⵔⵏ ⵏⵉⵜ ⵙ ⵓⵙⵓⴼⵖ ⵏ ⵓⵎⵉⵔⵓ ⴰⵏⴰⵎⵓⵔ ⵏ ⵡⴰⵔ ⴰⵙⵏⴰⵎⵎⵙ ⴰⵎⵙⵙⵓⴳⵓⵔ ⵙⴳ 2018, 
ⴰⵢⵍⵍⵉ ⵏⴰⵀⵔⴰ ⵉⵀⵎⵎⴰⵏ ⵉⴳⴰ ⵜ ⵓⵣⵉⵣⵣⵍ ⵏ ⵓⵣⵣⵓⴳⵣ ⵏ ⵓⵎⵉⵔⵓ ⴰⴷ ⴳ ⵜⵉⵍⴰⵡⵜ ⴷ ⵓⵏⴱⴰⴹ 
ⴷ ⵜⵉⵙⵏⵙⵉ ⵏ ⵜⵓⵙⵙⵏⴰ ⵏ ⵓⵙⵎⵓⵜⵜⵉ ⵏ ⵜⴱⵖⵓⵔⵉⵏ ⵏ ⵜⵖⵔⵜⵙⵜ ⵙⴳ ⵡⴰⵎⵎⴰⵙ ⴰⵔ ⴰⵙⵡⵉⵔ 
ⴰⵎⵓⵔⴰⵏ. ⴰⵢⵍⵍⵉ ⵉⵎⵎⴰⵍⵏ ⴰⵢ, ⵜⴳⴰ ⵜ ⵜⵎⵏⵛⴽⵜ ⵜⴰⵊⵓⵎⵎⴰⵏⵜ ⵏ ⵜⵉⴳⴳⵉⵜⵉⵏ ⵏ ⵓⵎⵉⵔⵓ ⴽⵓⵍⵍⵓ 
ⵉⵜⵜⵓⵙⴽⴰⵔⵏ ⴷ ⵍⵍⵉ ⵓⵔ ⵏⵏ ⵉⵣⵔⵉⵏ ⴳ ⵓⵏⴳⴳⴰⵔ ⵏ ⵛⵓⵜⴰⵏⴱⵉⵔ 2023 32%, ⵓⵍⴰ ⴰⵙⵜⴰⵍ ⵏ 
ⵓⵙⵎⵓⵜⵜⵉ ⵏ ⵜⴱⵖⵔⵉⵏ ⵍⵍⵉ ⴷ ⵉⵣⵡⴰⵔⵏ ⵉⵥⵍⵉⵏ ⵙ ⵓⵙⵙⴰⵔⵓ ⴷ ⵍⵍⵉ ⵓⵔ ⵉⵣⵔⵉⵏ 30%.

ⵙⴳ ⵜⴼⵉⵛⵉⵏ ⵏⵏⴰ ⵉⵙⵎⴰⵟⵍⵏ ⴰⵙⵎⵀⵍ ⵏ ⵜⵏⵎⵎⵏⴰⴹⵜ ⵜⵉⵎⵉⵔⵉⵡⵜ, ⵓⵔ ⵥⴹⴰⵕⵏⵜ ⵜⴳⵔⴰⵡⵉⵏ 
ⵜⵉⵎⵓⵔⴰⵏⵉⵏ ⴷ ⵉⵏⴳⵔⴰⵡⵏ ⵏⵏⵙⵏ, ⵙ ⵓⵎⴰⵜⴰ, ⴷ ⵜⵎⵏⴰⴹⵉⵏ ⴷ ⵜⵙⵏⵓⵔⴰⵢ ⵜⵉⵏⵎⵏⴰⴹⵉⵏ ⵏ ⵓⵣⵣⴳⵉⵔ ⵏ 
ⵉⵙⵖⵏⴰ, ⵙ ⵓⵏⴼⵉⵍ, ⴰⴷ ⴷ ⴰⵡⵉⵏⵜ ⵉⵙⵓⴳⴰⵎ ⵉⵏⴼⴳⴰⵏⵏ ⵍⴰⵏⵉⵏ ⵜⵉⵙⵓⴳⴰⵔ ⵉ ⴷ ⵉⵇⵇⴰⵏⵏ ⵉ ⵓⵎⵓⵔⵙ 
ⵎⵏⵉⴷ ⵏ ⵓⵎⵙⴰⵔⵓⵙ ⵏ ⵜⴳⵎⵉ ⵜⴰⵎⵓⵔⴰⵏⵜ. ⴳ ⵓⵎⵏⵉⴷ ⴰⴷ, ⴷⴰ ⵉⵥⵕⵕⴰ ⵓⵙⵇⵇⵉ ⵉⵙ ⵉⵅⵚⵚⴰ 
ⴰⴷ ⴷⵓⵙⵏⵜ ⵜⵣⵎⵎⴰⵔ ⵏ ⵓⵙⵡⵓⴷⴷⵓ ⵖⵓⵔ ⵜⵎⵏⴰⴹⵉⵏ, ⴰⴷ ⵙⵙⴰⴷⵓⵏⵜ ⵙ ⵢⴰⵜ ⵜⵎⵢⴰⴷⴰⵙⵜ ⵢⵓⵎⴰⵏ 
ⵉⵙⵓⵔⵏ ⴼ ⵓⵙⵙⴰⵔⵓ ⵢⵓⴼⵏ ⴳ ⵎⴰ ⵉⴳⴰⵏ ⵜⵉⵎⵓⵣⴰⵢⵉⵏ ⴷ ⵜⵙⵓⴳⴰⵔ ⵏⵏⴰ ⵍⵍⴰⵏⵉⵏ ⵖⵓⵔ ⵉⵎⴳⴳⴰⵢⵏ 
ⴰⵏⵏ ⵢⴰⴹⵏ ⵉⵎⵔⵙⴰⵍⵏ ⴳ ⵓⵙⵡⵉⵔ ⴰⵎⵓⵔⴰⵏ, ⵓⵔ ⴷ ⴰⴷ ⵙⵙⴽⵛⴰⵎⵏ ⵉⵏⴰⵡⵓⵔⵏ ⵢⴰⴹⵏ ⵏⵏⴰ ⵉⵥⴹⴰⵕⵏ 
ⴰⴷ ⴰⴽⴽⵯ ⵕⵡⵓⵏ, ⴷ ⵔⴰⴷ ⴽⴰ ⵥⵉⵥⵥⵉⵢⵏ ⵙ ⵜⵉⵎⵇⵕⴰⴹ ⵢⴰⴹⵏ.

ⵉⴳⴰ ⵓⵏⴱⴰⴹ ⵉⵏⵖⴷⵏ ⴷ ⵓⵙⵎⵎⴰⵇⵍ ⵢⵓⵎⴰⵏ ⴼ ⴽⵓⵍⵍⵓ ⵜⵉⵎⵓⴽⵔⵉⵙⵉⵏ ⵏ ⴽⵓ ⵓⵣⵓ ⴰⵎⵓⵔⴰⵏ ⴷ 
ⵜⵣⵎⵎⴰⵔ ⵏⵏⵙ ⴷ ⵜⵎⵥⵍⴰⵢ ⵏⵏⵙ ⵜⵉⴳⴰⵎⴰⵏⵉⵏ ⴷ ⵜⵉⵏⴰⵎⵓⵏⵉⵏ-ⵜⵉⴷⵍⵙⴰⵏⵉⵏ ⵢⴰⵏ ⵓⵙⴰⴷⴰⴼ ⴰⴷⵙⵍⴰⵏ 
ⵍⵍⵉ ⴳ ⵔⴰ ⵏⵙⵙⵓⴼⵓ ⴰⵙⵙⴰⵔⵏ ⵏ ⵉⵎⵣⴷⴰⵖ ⴷ ⵉⵎⴳⴳⴰⵢⵏ ⵉⴷⴰⵎⵙⴰⵏⵏ. ⵖⴰⵢⴰⵏ ⴰⴼ ⴷⴰ ⵉⵥⵕⵕⴰ 
ⵓⵙⵇⵇⵉⵎ ⵉⵍⴰ ⵜⵉⵙⵏⵜⴰⵢⵉⵏ ⵏ ⵜⴳⵎⵉ ⴳ ⵜⵎⵏⴰⴹⵉⵏ ⵓⵔ ⵏⵏⴰⴷ ⵍⴽⵎⵏⵜ ⵉⵡⵜⵜⴰⵙⵏ ⵏⵏⵙⵏⵜ ⵎⴽ ⵓⵔ 
ⵙⴽⵔⵏⵜ ⵙ ⵜⵖⴰⵡⵙⵉⵡⵉⵏ ⴰⴷ, ⴷ ⵎⴽ ⵓⵔ ⵙⵙⵉⵣⵡⵉⵔⵏⵜ ⵢⴰⵏ ⵡⴰⴽⴰⵣ ⵉⵙⵓⵔⵏ ⴼ ⵢⴰⵏ ⵓⵏⴳⵔⴰⵡ 
ⵉⵜⵜⵡⴰⵙⵉⴷⴼⵏ ⵏ ⵓⵎⵍⴰⵏ ⵏⵏⴰ ⵖⵔⴰ ⵉⵙⵙⵓⵊⵉⴷⵏ ⵜⵉⵎⵓⵛⴰ ⵉ ⴷ ⵢⵓⵙⴰⵏ, ⵉⴷⴰⴷⵜⵏ, ⵉⵜⵜⵓⵙⴷⵖⵉⵏ 
ⴳ ⵜⵉⵣⵉ ⵉ ⴷ ⵢⵓⵙⴰⵏ, ⵜⴱⴹⵓ ⵜⵏⵜ ⴰⴽⴷ ⵉⵎⴳⴳⴰⵢⵏ.

ⵎⴽ ⵏⵔⴰ ⴰⴷ ⵏⵍⴽⵎ ⵉⵡⵜⵜⴰⵙⵏ ⵏ ⵜⵙⵏⵜⴰⵢ ⴰⴷ ⵏ ⵜⴳⵎⵉ ⴳ ⵓⵙⵡⵉⵔ ⴰⵎⵓⵔⴰⵏ, ⵉⵅⵚⵚⴰ ⴰⴷ 
ⵏⴹⵎⵏ ⴰⵏⵎⵉⵔⴰⴳ ⵏⵏⵙⵏⵜ ⴷ ⵓⵎⵙⴰⵙⴰ ⵏⵏⵙⵏⵜ, ⵙⵓⵍ ⵙ ⵓⵙⵙⴷⵔⵙ ⵏ ⵉⵙⵉⵣⵡⵉⵔ ⴷ ⵓⵙⵖⵓⴷⵓ 
ⵏ ⵉⵎⴰⵙⵙⵏ ⵏ ⵓⵙⵡⵜⴰⵙ. ⴰⵔ ⵉⵙⴷⴷⵉⴷ ⵓⵙⵇⵇⵉⵎ ⴼ ⵉⵙ ⴷ ⵉⵇⵇⴰⵏ ⴰⴷ ⵉⵜⵜⵓⵙⵔⴰⵙ ⵢⴰⵏ 
ⵓⵏⴳⵔⴰⵡ ⵢⴰⵙⵙⵡⴰⵏ ⵏ ⵜⵏⴰⵔⴰ ⴷ ⵓⴹⴼⴰⵕ ⵙ ⵜⵔⴰⵙⴰⵜ ⵜⴰⵣⵎⵣⴰⵏⵜ ⴳ ⴽⵓⵍⵍⵓ ⵜⵉⴼⵔⴽⵉⵡⵉⵏ, 
ⵓⵍⴰ ⴰⵙⵜⴰⵍ ⴰⴼⴰⴷ ⴰⴷ ⵜⵜⵢⴰⵙⴰⵢⵏⵜ ⵜⵖⵜⴰⵙⵉⵏ ⵉ ⴷ ⵢⵓⵙⴰⵏ ⵃⵎⴰ ⴰⴷ ⵏⵙⴼⴰⵍⴽⵉ ⵜⴱⵔⵉⴷⵉⵏ ⵏ 
ⵓⵙⵡⵓⴷⴷⵓ ⴳ ⵜⵉⵣⵉ ⵉ ⴷ ⵢⵓⵙⴰⵏ.

ⵎⴽⵍⵍⵉ ⵉⵎⵎⴰⵍ ⵓⵙⵇⵇⵉⵎ ⵜⵉⵅⵓⵜⵔⴰ ⵏ ⵓⵙⵙⵅⴷⵎ ⵏ ⵢⴰⵜ ⵜⴱⵔⵉⴷⵜ ⴳ ⵓⵙⵡⵓⴷⴷⵓ ⵏ ⵓⵙⴽⴽⵉⵏ 
ⴰⴳⴷⵓⴷⴰⵏⵜ ⴳ ⵓⵙⵡⵉⵔ ⴰⵎⵓⵔⴰⵏ, ⵏⵏⴰ ⵔⴰⴷ ⵉⵙⴷⵓⵎ ⵜⴰⵡⵓⵔⵉ ⵜⴰⵎⴳⵔⵓⵜ ⴳⵔ ⴽⵓⵍⵍⵓ ⵉⵎⴳⴳⴰⵢⵏ 
ⵉⵎⵔⵙⴰⵍⵏ, ⵉⵙⵙⵓⵜⴳ ⵜⴰⵏⴰⵟⵟⵓⴼⵜ ⵜⴰⵎⴳⵔⵓⵜ.

ⵉⵙⵎⴷ ⵓⵙⵇⵇⵉⵎ ⴰⴹⴼⴰⵕ ⵏⵏⵙ ⵉ ⵓⵣⵣⵓⴳⵣ ⵏ ⵜⵙⴰⵡⵔⵜ ⴰⴷ ⴳ ⴽⴽⵓⵚⵜ ⵏ ⵜⵙⵎⵉⴳⴰⵍ ⵏ ⵓⵙⵜⴰⵍ, 
ⴰⵎⵓⵏⵜ ⵜⴰⵙⵖⵏⵜ ⵜⴰⴳⴷⵓⴷⴰⵏⵜ ⵜⴰⵎⵓⵔⴰⵏⵜ ⴷ ⵓⵍⴷⴰⵢ ⵏ ⵓⵣⵓⵏⵏ ⵉⵎⵓⵔⴰⵏⵏ ⴷ ⵜⵉⴽⵔⵉ ⵏ ⵉⵓⵃⵢⵓⵜⵏ 
ⵉⵏⵎⵏⴰⴹⵏ ⴷ ⵉⵎⴰⵙⵙⵏ ⵏ ⵓⵙⵥⵕⴼ. 

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵡⵙⴰⵙⵏ ⵜⵜⵡⴰⵇⵇⵕⵏⵉⵏ,

ⴰⵙⴳⵓⵎ ⵡⵉⵙ ⵙⵉⵏ ⴳ ⵓⴼⵙⴰⵔ ⴰⴷ ⵉⵥⴷⵉ ⴷ ⵜⵏⵓⵟⵟⴰⴼ ⵏ ⵓⵎⴰⵜⵔ ⵏ ⵓⵙⵡⵓⴷⴷ ⴷ ⵓⵙⵜⴰⵍ ⵏ 
ⵉⵖⴰⵡⴰⵙⵏ ⴷ ⵉⵙⵖⵏⴰ ⵉⴳⴷⵓⴷⴰⵏⵏ ⴷ ⵓⴹⴼⴰⵕ ⵏ ⵉⵙⵖⵍⴰⴼ

ⵍⵍⵉⴳ ⴳⴳⵓⵜⵏ ⴷ ⵎⵏⴰⵡⴰⵢⵏ ⵢⵉⵎⵔⵙⵉⵜⵏ ⵏⵏⴰ ⵅⴼ ⴷ ⴽⴽⴰⵏⵜ ⵜⵙⵎⵉⴳⴰⵍ ⵏ ⵓⵙⵍⴳⵎ, ⵙⵡⴰ 
ⵜⵉⵍⵍⵉ ⴳⴰⵏⵉⵏ ⵜⵉⴳⵔⴰⵏⵉⵏ ⴷ ⵜⵉⵙⴳⵓⵎⴰⵏⵉⵏ, ⵙⵡⴰ ⵜⵉⵍⵍⵉ ⵀⵎⵎⴰⵏⵉⵏ ⴰⵙⵡⵓⴷⴷⵓ ⵏ ⵉⵏⴳⵔⴰⵡⵏ 
ⵉⴳⴷⵓⴷⴰⵏⵏ, ⵙⵜⵉⵖ ⴰⴷ ⵙⴷⴷⵉⴷⵖ , ⴳ ⵓⴳⵣⵣⵓⵎ ⴰⴷ ⵏ ⵓⴼⵙⴰⵔ, ⴼ ⵉⵜⵙⵏⵜ ⵜⵙⵎⵉⴳⴰⵍ ⴳⴰⵏⵉⵏ 
ⴳⵔⵉⴳⵔⵜ, ⵙⵉⵙⵎⵍⵖ ⵜⵏⵜ ⴼ ⵙⵏⴰⵜ ⵜⴳⵔⵓⵎⵎⴰ :

• ⵜⴰⴳⵔⵓⵎⵎⴰ ⵜⴰⵎⵣⵡⴰⵔⵓⵜ ⵜⵥⵍⵉ ⵙ ⵓⵣⵓⵏ ⵏ ⵓⵙⴼⴰⵍⴽⵉ ⵏ ⵓⵙⴰⵜⵉ ⵏ ⵓⵙⵙⴰⵔⵓ;

• ⵜⴰⴳⵔⵓⵎⵎⴰ ⵜⵉⵙ ⵙⵏⴰⵜ ⵜⵇⵇⵏ ⴱⴰⵀⵔⴰ ⵖⴰⵔ ⵓⵙⴼⴰⵍⴽⵉ ⵏ ⵜⴰⵏⴼⵓⵜⵉⵏ ⴷ ⵓⵎⴰⵡⴰ ⵉⴳⴷⵓⴷⴰⵏⵏ 
ⴷ ⵓⵙⵉⵍⵉ ⵏ ⵉⴹⵉⵕ ⵏⵏⵙ ⴼ ⵜⵓⴷⵔⵜ ⵜⴰⴽⵓⵢⴰⵙⵙⵜ ⵏ ⵓⵏⵎⵓⵔⵉ.

ⴰⵡⴰⵔⵏ ⵉ ⵓⴼⵙⴰⵔ ⵏ ⵉⵎⵙⴳⵔⴰⵜⵏ ⵏ ⵜⵙⵎⵉⴳⴰⵏ ⴰⴷ, ⵔⴰⴷ ⵙⵉⵡⵍⵖ ⴼ ⵢⴰⵜ ⵜⵖⵎⵔⵜ ⵢⴰⴹⵏ 
ⵜⵅⴰⵜⵔ ⴱⴰⵀⵔⴰ ⴳ ⵓⵙⵡⵉⵔ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ; ⵜⵥⵍⵉ ⵙ ⵓⴹⴼⴰⵕ ⵏ ⵉⵙⵖⵍⴰ.

ⵓⵎⴰⵏⵜ ⵜⵙⵎⵉⴳⴰⵍ ⵉⵣⴷⵉⵏ ⴷ ⵓⵣⵓⵏ ⵏ ⵓⵙⴼⴰⵍⴽⵉ ⵏ ⵓⵙⴰⵜⵉ ⵏ ⵓⵙⵙⴰⵔⵓ ⵉⵎⵔⵙⵉⵜⵏ ⴰⴷ :

- ⴰⵙⵓⵜⴳ ⵏ ⵡⵓⴳⴳⵓⴳⵏ;

- ⴰⵙⵙⵓⵊⴷ ⵏ ⵡⴰⵢⴷⴰ ⵓⵙⵍⵉⴳ ⵏ ⵜⴰⵡⵓⵏⴽⵜ ⵉ ⵓⵙⵙⴰⵔⵓ; 

- ⴰⵙⵡⵓⴷⴷⵓ ⵏ ⵉⵣⵓⵖⴰⵖ;

- ⵜⴰⵎⴰⵍⵍⴰⵢⵜ ⵜⴰⴳⵏⵙⴰⵏⵜ;

- ⵜⵉⴳⵎⵉ ⵜⴰⵎⵓⵟⵟⵓⵏⵜ;

- ⵉⵖⴰⵡⴰⵙⵏ ⴷ ⵉⵎⵙⴰⵙⴰⵜⵏ ⵏ ⵜⴳⵎⵉ ⵜⴰⵎⵓⵔⴰⵏⵜ ⵉⵜⵜⵡⴰⵙⵉⴷⴼⵏ.

ⴳ ⵎⴰ ⵉⵥⵍⵉⵏ ⵙ ⵓⵙⵓⵜⴳ ⵏ ⵓⵣⵓⵏ ⵏ ⵡⵓⴳⴳⵓⴳⵏ, ⵍⵍⵉⴳ ⴱⴷⴷⴰ ⵉⵎⴰⵜⵔ ⵓⵙⵇⵇⵉⵎ ⵉⵖⴰⵡⴰⵙⵏ 
ⴷ ⵉⵙⵖⵏⴰ ⵉⴳⴷⵓⴷⴰⵏⵏ ⵉⵇⵇⵏⴻⵏ ⵖⴰⵔ ⵡⴰⵎⴰⵏ, ⵉⵣⵡⴰⵔ ⵉⵙ ⵢⴰⴷ ⵉⴳⴳⴰ ⵜⵓⴳⵜ ⵏ ⵜⵙⵎⵉⴳⴰⵍ ⵏ 
ⵓⵙⵍⴳⵎ ⴼ ⵡⴰⵎⴰⵏ ⵉⵥⵍⵉⵏ ⵙ ⵉⵙⵙⵡⵉ ⴷ ⵜⵉⵟⵟⵉⵜ ⵏ ⵡⴰⵎⴰⵏ ⵏ ⵜⵉⵙⵙⵉ ⴷ ⵓⵙⵉⵣⴷⵉⴳ ⵏ ⵡⴰⵎⴰⵏ 
ⵔⴽⴰⵏⵉⵏ ⴷ ⵓⵙⴳⵓⵍⵓ ⵏ ⵡⴰⵎⴰⵏ ⵖⵔ ⵓⴼⴰⵔⴰ. ⵉⵙⵎⴷ ⵓⵙⵇⵇⵉⵎ ⴳ ⵜⵡⵓⵔⵉⵡⵉⵏ ⴰⴷ ⵏ ⵓⵙⵍⴳⵎ, 
ⵓⴽⴰⵏ ⵉⵙⵜⵍ ⵜⴰⵙⵜⵔⴰⵜⵉⵊⵉⵜ ⴷ ⵜⵎⴳⴳⵉⵜⵉⵏ ⵏ ⵓⵙⵓⵜⴳ ⵏ ⵡⵓⴳⴳⵓⴳⵏ ⵏⵏⴰ ⵙ ⵅⴷⵎⵏ ⵉⵜⴳⴳⴰⵔⵏ 

ⵏ ⵓⵙⵖⵉⵡⵙ ⵉⵥⵍⵉⵏ ⵙ ⵡⴰⵎⴰⵏ, ⵙⵍⴰⵡⴰⵏ ⴰⴽⴽⵯ ⵜⴰⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ ⵏ ⵡⴰⵎⴰⵏ 
2009-2030 ⴷ ⵓⵙⵖⵉⵡⵙ ⴰⵏⴰⵎⵓⵔ ⵏ ⵡⴰⵎⴰⵏ 2010-2030, ⵓⵍⴰ ⵉⵙⵖⵉⵡⵙⵏ ⵉⵙⵙⵎⵏⵉⴷⵏ ⵏ 
ⵓⵙⵎⵙⴰⵙⴰ ⵉⵜⵜⵡⴰⵙⵉⴷⴼⵏ ⵏ ⵉⵙⵓⴳⴰⵎ ⵏ ⵡⴰⵎⴰⵏ 2011-2030.

ⵉⵥⵕⴰ ⵓⵙⵇⵇⵉⵎ ⵉⵙ ⵓⵔ ⵜⵜⵡⴰⵙⴽⴰⵔⵏ ⵉⵜⵙⵏ ⵉⵙⵖⵏⴰ ⵢⴰⵎⵓⵏ ⴳ ⵉⵜⴳⴳⴰⵔⵏ ⵏ ⵓⵙⵖⵉⵡⵙ 
ⵙⵍⴰⵡⴰⵏ ⴰⴽⴽⵯ ⵡⵉⵍⵍⵉ ⵉⵥⵍⵉⵏ ⵙ ⵡⴰⵍⴰⵙ ⵏ ⵓⵙⵎⵓⵜⵜⴳ ⵏ ⵉⵇⵓⴷⴰⵙ ⵏ ⵡⴰⵎⴰⵏ ⵙⴳ ⵓⴳⴳⵓⴳⵏ 
ⴷ ⵓⵙⵓⵜⴳ ⵏ ⵡⵓⴳⴳⵓⴳⵏ ⵉⵎⵥⵢⴰⵏⵏ; ⵎⴽⵍⵍⵉ ⵉⵥⵕⴰ ⵉⵙ ⵜⵎⴰⵟⵍ ⵜⵓⵚⴽⴰ ⵏ ⵜⵓⴳⵜ ⵏ ⵡⵓⴳⴳⵓⴳⵏ 
ⴼ ⴰⵢⵍⵍⵉ ⵉⵍⵍⴰⵏ ⴳ ⵉⵙⵏⵉⵎⴰⵍⵏ, ⵉⴷⴷⵖ ⵜⵜⴱⵏⴰⵏ ⵖⴰⵙ 16 ⵏ ⵡⵓⴳⴳⵓⴳ ⴰⵅⴰⵜⴰⵔ ⵙⴳ 30 ⵍⵍⵉ 
ⵢⴰⴷⵍⵍⵉ ⵉⵜⵜⵓⵙⵖⵉⵡⵙⵏ ⴳⵔ 2010 ⴷ 2020. ⴰⵙⵓⵔⵙ ⴰⴷ ⵉⵙⴰⵔⴳ ⴳⵉⵙ ⵍⵍⵉⴳ ⵜⵎⴰⵟⵍ 
ⵜⴱⵔⵉⴷⵜ ⵏ ⵓⴽⵓⵙ ⵏ ⵡⴰⵢⴷⴰ ⴼⴰⴷ ⵢⵓⵊⴰⴷ ⵡⴰⴽⴰⵍ, ⴷ ⵓⵖⵓⵍ ⵖⵔ ⵚⴰⴼⴰⵇⴰⵜ ⵢⴰⴹⵏ ⵃⵎⴰ ⴰⴷ 
ⴷⵍⵏ ⵜⵉⵡⵓⵔⵉⵡⵉⵏ ⵢⴰⴹⵏ ⵉⵣⴰⵢⴷⵏ. ⴳ ⵉⵙⵖⵏⴰ ⵏ ⵓⵙⵙⵍⴽⵎ ⵏ ⵡⴰⵎⴰⵏ ⵏ ⵜⵉⵙⵙⵉ ⵙⴳ ⵓⴳⴳⵓⴳⵏ, 
ⵜⵜⵓⵃⵢⵢⴰⴷⵏ 6 ⵉⵙⵖⴰ ⵙⴳ 19 ⵏ ⵓⵙⵖⵏⵓ ⵢⴰⴷⵍⵍⵉ ⵉⵍⵍⴰⵏ ⴳ ⵓⵖⴰⵡⴰⵙ, ⵙⵓⵍ ⴷ ⵓⵎⴰⵟⵍ ⵉⵣⵔⵉⵏ 
ⵙⵉⵏ ⵉⵙⴳⴳⵓⵙⴰ ⵉ 13 ⵏ ⵓⵙⵖⵏⵓ. ⵔⵏⵓ ⴰⵙⵏ, ⵓⵔ ⵍⴽⵉⵎⵏ ⵉⵡⵜⵜⴰⵙⵏ ⵏ ⵓⵙⵓⵜⴳ ⴰⵏⴼⵍⴰⵃ ⴷ 
ⵓⵎⴰⵍⵍⴰⵢ ⵏ ⵡⵓⴳⴳⵓⴳⵏ, ⴷ ⵓⵔ ⵉⵍⴽⵉⵎ ⵓⵡⵜⵜⴰⵙ ⵏ ⵜⵉⵔⵏⵉ ⵏ ⵡⴰⵎⴰⵏ ⵉⵜⵜⵡⴰⴳⴳⵏ ⴳ ⵜⵣⵉⵢⵢⴰⵜⵉⵏ 
ⴳ ⵢⵉⴷⵉⵔ ⵏ 2030, ⵉⵙ ⵓⵔ ⵏⵏ ⵜⵣⵔⵉ ⵜⵉⵔⵏⵉ15% ⵙⴳ ⵓⵏⵛⴽ ⵍⵍⵉ ⵉⵜⵜⵓⵙⵏⵉⵎⴰⵍⵏ ⵙ ⵓⵙⵔⴰⴳ 
ⵏ ⵜⴰⵥⴰⵢⵜ ⵏ ⵜⵡⴰⴷⴰ ⵏ ⵜⵓⵚⴽⴰ ⵏ ⵉⵥⴽⵡⴰⵏ. ⵢⴰⴷⵍⵍⵉ ⴰⵏⵛⵜ ⵏ ⵡⴰⵎⴰⵏ ⵉⵎⵓⵏⵏ ⵉⵣⴷⵉ ⴱⴰⵀⵔⴰ ⴷ 
ⵜⵉⴷⵔⵙⵉ ⵏ ⵓⵏⵥⴰⵕ ⵜⴰⵖⵣⵉ ⵏ ⵉⵙⴳⴳⵯⴰⵙⵏ ⵣⴷⵉⵏⵉⵏ.

ⵙ ⵓⵢⵏⵏⵉ, ⵉⵉⵙⵖⵍⴼ ⵓⵙⵇⵇⵉⵎ ⵙ ⵓⵙⴷⵓⵙ ⵏ ⵓⵣⴷⴰⵢ ⴳⵔ ⵉⵎⴰⴷⵔⴰⵡⵏ ⵉⴷⵙⵍⴰⵏⵏ ⵉⵏⵜⴰⵢⵏ 
ⵙ ⵓⵙⵓⵜⴳ ⵏ ⵡⵓⴳⴳⵓⴳⵏ, ⵙⵍⴰⵡⴰⵏ ⴰⴽⴽⵯ ⵉⴳⵔⴰⵏ ⵉⵜⵜⵓⵙⵎⵉⴳⵍⵏ ⵙ ⵡⴰⵎⴰⵏ ⴷ ⵜⴼⵍⵍⴰⵃⵜ ⴷ 
ⵓⵙⵉⵔⴰ ⴰⵏⴰⵎⵓⵔ ⵏ ⵜⵉⴼⴰⵡⵜ ⴷ ⴰⵎⴰⵏ ⵏ ⵜⵉⵙⵙⵉ, ⵙ ⵓⵡⵜⵜⴰⵙ ⵏ ⴰⴷ ⵜⴻⵜⵜⵡⴰⴳⴳⵏ ⵉⵙⵖⵏⴰ 
ⴷⵉⵙⵏ ⵉⵣⴷⵉⵏ ⴳ ⵜⵉⵣⵉ ⵉⵡⵓⵜⵜⴰⵏ ⴷ ⴰⴷ ⵜⴻⵜⵜⵓⵙⴽⴰⵔ ⵜⵉⵕⵡⵉ ⵜⴰⴷⴰⵎⵙⴰⵏⵜ ⵉⵜⵜⵡⴰⵜⵙⵏ, 
ⵙⵓⵍ ⴷ ⵓⵣⵉⵣⵣⵍ ⵏ ⵜⵡⴰⴷⴰ ⵏ ⵜⵣⵔⴰⵡⵉⵏ ⵜⵉⵜⵇⵏⵉⵢⵉⵏ ⴷ ⵜⵥⵕⴼⴰⵏⵉⵏ ⵉⵇⵇⵏⴻⵏ ⵖⴰⵔ ⵉⵙⵖⵏⴰ ⵏ 
ⵓⵣⴷⴰⵢ ⴳⵔ ⵉⵎⴷⵡⴰⵏ ⵏ ⵡⴰⵎⴰⵏ.

ⴳ ⵎⴰⵢⴷ ⵄⵥⵍⵉⵏ ⵙ ⵓⵙⵙⵓⵊⴷ ⵏ ⵡⴰⵢⴷⴰ ⵓⵙⵍⵉⴳ ⵏ ⵜⴰⵡⵓⵏⴽⵜ ⵉ ⵍⴼⴰⵢⵜⵜ ⵏ ⵓⵙⵙⴰⵔⵓ, ⵏⵏⴰ ⵉⵣⵔⵉⵏ 
ⴳ ⵜⵙⵏⴰ ⵏⵏⵙ ⵜⴰⵊⵓⵎⵎⴰⵏⵜ 2,5 ⵎⵍⵢⵓⵏ ⵀⵉⴽⵜⴰⵔ, ⴷⵉⴳⵙ 55% ⴷⴰⵢ ⴰⵢⴷ ⵉⵜⵜⵓⵃⴼⴼⴰⴹⵏ, ⵉⵔⴰⵔ 
ⵓⵙⵇⵇⵉⵎ ⵜⴰⵢⵏⵉⵜ ⵖⵔ ⵉⵙ ⵙⵓⵍⵏ ⵉⵏⴳⴳⵉⵥⵏ ⵓⵚⴽⵉⵡⵏ ⴳ ⵓⵙⵡⵓⴷⴷⵓ ⵏⵏⵙ. ⵣⵓⵏ ⴷ ⵓⵔⵜⴰ ⵉⵙⵎⴷ 
ⵓⵙⵙⵕⵚⵓ ⵏ ⵉⴽⴰⵍⵉⵡⵏ ⵏⵏⴰ ⴰⵙ ⵉⵡⴰⵍⴰⵏ, ⵓⴳⴳⴰⵔ ⵏ 173 ⵏ ⵢⵉⴼⴹ ⵏ ⵀⵉⴽⵜⴰⵔ ⵓⵔ ⵜⴰ ⴽⵓⵍⵍⵓ 
ⵜⵜⵓⵙⵕⵚⴰⵏ, ⴰⵛⴽⵓ ⵜⵥⵥⴰⵢ ⵜⵎⴰⵙⴰⵢⵜ ⵏ ⴽⵔⴰ ⴷⵉⴳⵙⵏ ⴷ ⴳⴰⵏ ⴰⵢⴷⴰ ⵏ ⵍⵓⵛⵉⵄⵜ ⵖ ⴽⵔⴰ ⵢⴰⴹⵏ 
ⴳⵉⵙⵏ, ⴷ ⵓⵃⵡⵡⵚ ⵖⵉⴼ ⵉⴽⴰⵍⵉⵡⵏ ⵏ ⵜⴰⵡⵓⵏⴽⵜ ⴱⵍⴰ ⴰⵔⵔⴰⵜⵏ, ⵎⴰⵢⴰⴷ ⵉⵇⵇⴰⵏ ⵜ ⵉⴷ ⵏⵉⵜ ⴰⴷ 

ⵉⵜⵜⵓⵙⴱⵉⴷⴷ ⵙ ⵜⴷⵓⵙⵉ. ⵏⵏⵉⴳ ⵏ ⵉⵣⵏⵏⵣⵔⴰⵢⵏ ⴰⴷ, ⴽⵔⴰ ⵏ ⵉⴽⴰⵍⵉⵡⵏ ⵓⵔ ⵡⵡⵓⵜⵜⴰⵏ ⵎⵣⵢⴰⵏ, 
ⵉⴷⵔⵓⵙⵏ ⵓⵎⵍⴰⵏ ⵏⵏⴰ ⵙⵉⵙⵏ ⵉⵥⵍⵉⵏ ⴷ ⵉⵎⵎⵔⴰ ⴰⴷ ⵜⵏ ⵉⵏⵏ ⴰⵡⴹⵏ ⵉⵎⵙⵙⴰⵔⵓⵜⵏ.

ⵖⴰⵢⴰⵏ ⴰⴼ ⵉⵜⵜⴻⵜⵜⵔ ⵓⵙⵇⵇⵉⵎ ⴰⴷ ⵜⵉⵍⵉ ⵜⵡⵓⵔⵉ ⴼ ⵡⴰⴷ ⴷⵉⵖ ⵉⵎⵓⵏ ⵓⵙⴰⵜⵉⵎ ⴰⴽⴰⵍⴰⵏ, 
ⵙ ⴰⵢⵍⵍⵉ ⵔⴰⴷ ⵉⵙⵙⵓⴼⵓ ⴰⵙⵙⴰⵔⵏ ⵏ ⵜⵙⵔⵜⵉⵜⵉⵏ ⵏ ⵜⴰⵡⵓⵏⴽⵜ ⵉⵇⵇⵏⴻⵏ ⵖⴰⵔ ⵓⵙⵙⴰⵔⵓ ⴷ 
ⵜⵙⵜⵔⴰⵜⵉⵊⵉⵢⵉⵏ ⵜⵉⴳⵔⴰⵏⵉⵏ ⵜⵉⵎⵏⵏⴰⵡⵉⵏ, ⵢⵉⵍⵉ ⵓⵣⵉⵣⵣⵍ ⵏ ⵜⵎⵀⴰⵍⵜ ⵏ ⵓⵙⵃⴹⵓ ⴷ ⵓⵙⵙⵕⵚⵓ 
ⵏ ⵉⴽⴰⵍⵉⵡⵏ ⵏ ⵡⴰⵢⴷⴰ ⵓⵙⵍⵉⴳ ⵏ ⵜⴰⵡⵓⵏⴽⵜ, ⴰⴼⴰⴷ ⴰⴷ ⵉⵔⵅⵓ ⵓⴼⵔⴰⴳ ⵏⵏⵙⵏ ⴷ ⵓⵙⵙⵓⵊⴷ ⵏⵏⵙⵏ 
ⵉ ⵉⵎⵙⵙⴰⵔⵓⵜⵏ. ⵉⵙⴷⴷⵉⴷ ⵓⵙⵇⵇⵉⵎ ⴼ ⴰⴷ ⵜⵜⵓⵙⵉⴷⴼⵏ ⵎⴰⵕⵕⴰ ⵉⴼⵔⴷⵉⵙⵏ ⴰⴷ ⵉⴷⵙⵍⴰⵏⵏ 
ⴳ ⵢⴰⵜ ⵜⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ ⵏ ⵡⴰⵢⴷⴰ ⵓⵙⵍⵉⴳ ⵏ ⵜⴰⵡⵓⵏⴽⵜ, ⴰⴷ ⵜⵙⵔⵙ ⴰⵙⵙⴰⵔⵏ ⴷ 
ⵉⵙⵉⵣⵡⵉⵔⵏ ⴳ ⵜⴰⵊⵉⵜ ⵜⴰⴰⵎⵎⴰⵙⵜ ⴷ ⵜⴰⵊⵉⵜ ⵜⴰⵣⴳⵔⴰⵔⵜ ⵉ ⵎⴰ ⵉⴳⴰⵏ ⵉⴳⵔ ⵓⵏⴱⵉⴹ.

ⵉⵎⵎⴰ ⴰⵢⵍⵍⵉ ⵉⵥⵍⵉⵏ ⵙ ⵓⵙⵡⵓⴷⴷⵓ ⵏ ⵉⵣⵓⵖⴰⵣ, ⵇⴰ ⵏⵜⵜⴰ ⴷ ⵉⵊ ⵏ ⵉⴳⵔ ⵉⵀⵎⵎⴰⵏ ⴳ ⵜⴷⴰⵎⵙⴰ 
ⵜⴰⵏⴰⵎⵓⵔⵜ, ⵉⵙ ⵏⵏ ⵉⴳⵓⵍⴰ ⵓⵟⵟⵓⵏ ⴰⵊⵓⵎⵎⴰⵏ ⵏ ⵉⵣⵓⵖⴰⵣ 2920 ⵏ ⵡⴰⵏⵙⴰ, ⴷⴰⵢⵙⵏ 1682 ⵏ 
ⵓⵣⴰⵖⵓⵣ ⵉⵙⵡⵡⵓⵔⵉⵏ, ⴰⴼⴰⵔⵙ ⵏⵏⵙⵏ ⵢⵉⵡⴹ ⴰⵔ 258 ⵎⵍⵢⵓⵏ ⵟⵓⵏ, ⵙ ⵎⵉⵏ ⵜⵜⵉⵏⵉⵏ ⵓⵎⵍⴰⵏ ⵏ 
ⵡⴰⵍⵓⴳ ⴰⵏⴳⴳⴰⵔⵓ ⵏ ⵓⵎⵓⵖ ⵏ ⵉⵣⵓⵖⴰⵣ ⵏ ⵓⵙⴳⴳⵯⴰⵙ ⵏ 2020. 

ⵎⵇⵇⴰⵔ ⵜⵜⵓⵙⵅⴷⴰⵎⵏ ⵎⵏⵏⴰⵡ ⵉⵎⴰⵙⵙⵏ ⵉ ⵓⵙⵖⵓⴷⵓ ⵏ ⵓⵙⵡⵓⴷⴷⵓ ⵏ ⵢⵉⴳⵔ ⴰⴷ, ⴼⴼⵉⵔ ⵎⴰ 
ⵉⴼⴼⵖ ⵓⵙⵍⴳⵏ ⵉⵇⵇⵏⴻⵏ ⵖⴰⵔ ⵉⵣⵓⵖⴰⵣ ⴳ 2015, ⵙⵓⵍⵏ ⵎⵏⵏⴰⵡ ⵉⵏⴳⴳⵉⵥⵏ ⵙ ⵓⵙⵔⴰⴳ ⵏ ⵜⵓⴳⵜ 
ⵏ ⵉⵎⴰⴽⵛⴰⵎⵏ ⴷ ⵓⴳⵓⴷⵓⵢ ⵏ ⵉⵣⵏⵏⵣⵔⴰⵢⵏ ⵜⴰⵖⵣⵉ ⵏ ⵎⵏⵏⴰⵡ ⵉⵙⴳⴳⵯⴰⵙⵏ ⴷ ⵜⴷⵔⵙⵉ ⵏ ⵓⵎⴰⵜⵔ ⴷ 
ⵡⴰⵙⵙⴰⵔ ⵏ ⵓⴳⴳⴰⵔ ⵏ ⵜⵉⵙⵓⵙⵖⵜ. 

ⵉⵣⵎⵎⵉⵎ ⵓⵙⵇⵇⵉⵎ ⵉⵙ ⵜⵙⵃⴰ ⵉ ⵓⵙⵡⵓⴷⴷⵓ ⵏ ⵢⵉⴳⵔ ⵏ ⵉⵣⵓⵖⴰⵣ ⵢⴰⵜ ⵜⵎⵢⴰⴷⴰⵙⵜ ⵢⵓⵎⴰⵏ 
ⵉⵎⵎⵙⵎⴰⴷⵏ ⵉⵡⴰⵜⵙⵏ ⵢⴰⵏ ⵓⵙⵡⵓⴷⴷⵓ ⴰⵙⵓⵍⴰⵏ ⵢⵓⴼⵏ ⵏ ⵉⵙⵓⴳⴰⵎ, ⴰⵙⵓⵜⴳ ⵏ ⵜⴰⵏⴳⵉⵡⵉⵏ ⵉⵜⵜⵖⵣⵏ, 
ⴰⵙⴷⵓⵙ ⵏ ⵜⵣⵣⵓⵍⴰⵏⵜ ⵏ ⵉⵎⵙⵖⵍⵍⴰⵏ ⵏ ⵉⵣⵓⵖⴰⵣ, ⵔⵏⵓ ⴰⵙ ⵓⵔ ⴳⴰⴷⴷⴰⵏⵜ ⵜⵎⵍⴷⵉⵡⵉⵏ ⵏ ⵓⵙⵙⴰⵔⵓ 
ⴳ ⵢⵉⴳⵔ ⴰⴷ, ⵉⵙ ⵓⵔ ⵟⵟⴰⴼⵏ ⵡⴰⵎⵎⴰⵙⵏ ⵉⵏⵎⵏⴰⴹⵏ ⵏ ⵓⵙⵙⴰⵔⵓⵙ ⵓⵎⴰⵜⴰ ⵜⵉⴽⴰⵕⴹⵉⵡⵉⵏ ⵏ ⵓⵙⴷⴷⵓ 
ⴰⴼⵔⴽⴰⵏ ⴰⴳⴷⵓⴷⴰⵏ, ⴰⵛⴽⵓ ⵉⵎⵎⴰⵔ ⴰⴷ ⵜⵍⴽⵎⵜ ⵓⵎⵍⴰⵏ ⵉⵍⵍⴰⵏ ⵖⵓⵔ ⵉⵏⴳⵔⴰⵡⵏ ⵉⴳⴷⵓⴷⴰⵏⵏ ⵏⵏⴰ 
ⵉⵛⴰⵢⴼⵏ ⴼ ⵓⵙⵡⵓⴷⴷⵓ ⵏ ⵓⵏⵓⵎⴰⵢ ⴰⴷ ⴰⴼⵔⴽⴰⵏ. ⵙ ⵓⵢⵏⵏⵉ ⵉⵜⵜⴻⵜⵜⵔ ⵓⵙⵇⵇⵉⵎ ⴰⴷ ⵉⵜⵜⵓⵙⵎⴰⴷ 
ⵓⵙⴰⵜⵉ ⵓⵍⴳⵉⵏ ⵉⵙⵙⵓⴷⵓⵙⵏ ⵉⴳⵔ ⴰⴷ, ⵙⵍⴰⵡⴰⵏ ⴰⴽⴽⵯ ⵎⴰ ⵉⵥⵍⵉⵏ ⵙ ⵓⵙⵓⵜⴳ ⵏ ⵜⵎⵜⵜⴰⵡⵉⵏ 
ⵜⵜⵖⵣⵏⵉⵏ ⴷ ⵙⵓⵔⵓⵙ ⵏ ⵉⵙⴱⴷⴰⴷⵏ ⵉⵜⵉⵇⵏⵉⵢⵏ ⵏ ⵓⵙⵖⵍⵍⴰ ⵏ ⵉⵣⵓⵖⴰⵣ ⵉⴱⴰⵔⴰⵏ ⴷ ⵡⴰⵔⴰⵢ ⵏ 
ⵓⵙⴰⵜⵓⵍ ⵏⵏⵙⵏ ⴷ ⵜⴼⴰⴷⵉⵡⵉⵏ ⵏ ⵓⵙⵎⴰⴷ ⵏ ⵓⵙⵖⵍⵍⴰⵏ ⵏⵏⵙⵏ, ⵎⴽⵍⵍⵉ ⵉⵜⵜⴻⵜⵜⵔ ⴰⵙⴽⴰⵔ ⵏ ⵢⴰⵜ 
ⵜⴷⴽⴽⴰⵏⵜ ⵜⴰⵙⵏⵎⴰⵍⴰⵢⵜ ⵉⵙⵙⴰⵔⵏ ⴰⴽⴷ ⴽⵓⵍⵍⵓ ⵉⵎⴽⵛⴰⵎⵏ ⴳ ⵓⵙⵡⵓⴷⴷⵓ ⵏ ⵢⵉⴳⵔ ⴰⴷ.

ⴳ ⵓⵙⵡⵉⵔ ⵏⵏⵉⴹⵏ, ⵉⴳⴰ ⵓⵙⵇⵇⵉⵎ ⵢⴰⵜ ⵜⵙⵎⵉⴳⵍⵜ ⵏ ⵓⵙⵜⴰⵍ ⵏ ⵜⵎⴰⵍⵍⴰⵢⵜ ⵜⴰⴳⵏⵙⴰⵏⵜ ⵏⵏⴰ 
ⵉⵍⵍⴰⵏ ⴷ ⴰⴼⵔⴷⵉⵙ ⴰⴷⵙⵍⴰⵏ ⴳ ⵢⵉⴳⵔ ⵏ ⵜⵎⴰⵍⵍⴰⵢⵜ, ⴷⴰ ⵜⴻⵜⵜⴰⵡⵙ ⴳ ⵜⴳⵎⵉ ⵜⴰⴷⴰⵎⵙⴰⵏⵜ 
ⵜⴰⵏⴰⵎⵓⵔⵜ ⵓⵍⴰ ⵜⴰⴷⵖⵔⴰⵏⵜ, ⴳ ⵓⵙⵉⴼⵙⵓⵙ ⵏ ⵉⴷⵔⵉⵣⵏ ⵏ ⵜⴰⵙⵙⴰⵙⵉⵏ ⵏⵏⴰ ⵉⴽⴽⴰⵜⵏ ⵉⴳⵔ 
ⴰⴷ, ⴳ ⵓⵙⵉⴷⵔⵓⵙ ⵏ ⵉⴹⵉⵕ ⵏ ⵡⵓⴷⵎ ⴰⵏⵍⵓⴳⴳⴰⵔ ⵏ ⵜⵎⴰⵍⵍⴰⵢⵜ ⵜⴰⴳⵔⴰⵖⵍⴰⵏⵜ ⵅⴼ ⵉⵙⴰⵏⵙⵓⵜⵏ 
ⵉⵎⵇⵕⴰⵏⵏ.

ⵜⴳⵎⴰ ⵜⵎⴰⵍⵍⴰⵢⵜ ⵜⴰⴳⵏⵙⴰⵏⵜ ⵢⴰⵜ ⵜⵉⴳⵎⵉ ⵜⴰⵙⴳⴳⵯⵙⴰⵏ ⵙ ⵓⵙⵜⴰⵍ ⵏ 6,7% ⴳ ⵓⵟⵟⵓⵏ ⵏ ⵡⴰⴹⴰⵏ 
ⵏ ⵎⵏⵙⵉⵡⵜ ⴳ ⵜⵎⵔⵙⴰⵍ ⵜⵉⵏⵎⴰⵍⵍⴰⵢⵉⵏ ⵢⴰⵜⵜⵓⵢⵏ ⴳⵔ 2019 ⴷ 2020, ⵎⵏⵉⴷ ⵏ 2,3% ⵖⵓⵔ 
ⵉⵎⴰⵍⵍⴰⵢⵏ ⵉ ⴷ ⵉⵜⵜⴰⵙⵏ. ⴰⵎⵓⵅ ⵉⴳⴳⴰ ⵓⴼⵔⴷⵉⵙ ⴰⴷ ⵢⴰⵜ ⵜⴰⵍⵉⵍⵜ ⵜⵎⵖⴰⵔ ⵜⵙⴷⵓⵢ ⵉⴳⵔ 
ⴰⵎⴰⵍⵍⴰⵢ ⴰⵏⴰⵎⵓⵔ ⴰⵡⴰⵔⵏ ⵉ ⵜⴰⵙⵙⴰⵙⵜ ⵜⴰⴷⵓⵙⴰⵏⵜ. ⴳ 2022 ⵉⴳⵓⵍⴰ ⵏⵏ ⵓⵟⵟⵓⵏ ⵏ ⵉⵎⴰⵍⵍⴰⵢⵏ 
ⵏ ⵊⴰⵊ ⵏ ⵜⵎⵓⵔⵜ 3,5 ⵎⵍⵢⵓⵏ ⵏ ⵓⵎⵎⴰⵍⵍⴰⵢ ⴳ ⵓⵙⵡⵉⵔ ⵏ ⵉⵙⴰⵏⵙⵓⵜⵏ ⵢⴰⵜⵜⵓⵢⵏ. ⵜⵉⵏⵟⵟⴰⴼ ⴰⴷ 
ⵓⴷⵊⴰⵏⵜ ⵜⴰⵎⴰⵍⵍⴰⵢⵜ ⵜⴰⴳⵏⵙⴰⵏⵜ ⴰⴳ ⴰⴳⴰⴷⴰⵣ ⴰⵎⵣⵡⴰⵔⵓ ⴳ ⵓⵙⵡⵉⵔ ⴰⵏⴰⵎⵓⵔ, ⵜⵣⵔⵉ 
ⵉⴳⴰⴷⴰⵣⵏ ⵉⴽⵙⵡⴰⵜⵏ ⵏⵏⴰ ⵉⵜⵜⵣⵏⵏ ⵖⵔ ⵜⵎⵓⵔⵜ ⵏⵏⵖ ⴰⵎ ⴼⵕⴰⵏⵚⴰ ⴷ ⵙⴱⴰⵏⵢⴰ.

ⵎⵇⵇⴰⵔ ⴷ ⵜⴰⵎⵙⵙⵓⵎⵎⴰⵏⵜ ⵉⵜⵜⵡⴰⴳⴳⵏ ⵃⵎⴰ ⴰⴷ ⵉⴳⵎⵉ ⵢⵉⴳⵔ ⴰⴷ, ⵉⵎⵢⴰⵏⴰⵡ ⵓⵙⴽⴰⵏ ⵉⵡⴰⵜⵙⵏ 
ⵉⵎⴰⵍⵍⴰⵢⵏ ⵊⴰⵊ ⵏ ⵜⵎⵓⵔⵜ, ⵢⵉⵍⵉ ⵓⵙⴱⵖⵙ ⵏ ⵜⵓⵜⵜⵔⴰ, ⵙⵓⵍ ⴽⵔⵉⵏⵜ ⵜⵏⴰⴼⵓⵜⵉⵏ ⴷ ⵜⵡⵓⵔⵉⵡⵉⵏ 
ⵏ ⵓⵙⵓⵔⴰⵔ, ⵉⵜⴰⴳⵏ ⵉⵜⵜⵓⵙⵔⴰⵙⵏ ⵓⵔ ⴷⴰ ⵙⵙⴱⵖⴰⵙⵏ. ⵔⵏⵓ ⴰⵙ, ⵉⵣⵎⵎⵉⵎ ⵓⵙⵇⵇⵉⵎ ⵉⵙ 
ⵎⴰⵟⵍⵏⵜ ⵙⵎⵓⵓⵙⵜ ⵏ ⵜⵎⵔⵙⵉⵡⵉⵏ ⵜⵉⵎⴰⵍⵍⴰⵢⵉⵏ ⵙⴳ ⵜⵜⴰⵎⵜ ⵉⴽⵛⵎⵏ ⴳ ⵓⵙⴰⵜⵉ ⵏ ⵓⵙⵖⵉⵡⵙ 
“ⵜⴰⵎⵓⵔⵜ ⵉⵏⵓ”, ⵎⴽⵍⵍⵉ ⵉⵎⴰⵟⵍ ⵓⵣⵣⵓⴳⵣ ⵏ ⵉⵎⵉⵙⵙ ⵏ ⵛⵛⵉⴽⴰⵜ ⵏ ⵜⵎⴰⵍⵍⴰⵢⵜ.

ⵖⴰⵢⴰⵏⵏ ⴰⴼ ⵉⵜⵜⵔ ⵓⵙⵇⵇⵉⵎ ⴰⴷ ⵉⵜⵜⵢⴰⵍⵙ ⵓⵙⵎⵎⴰⵇⵇⵍ ⴳ ⵜⵉⵏⵏⵓⴱⴹⴰ ⵏ ⵉⵙⵖⵏⴰ ⵏ ⵜⴳⵎⵉ 
ⵏ ⵜⵎⴰⵍⵍⴰⵢⵜ ⵜⴰⴳⵏⵙⴰⵏⵜ ⵙ ⵜⵖⴰⵔⴰⵙⵜ ⵏ ⵓⵙⴷⵓⵙ ⵏ ⵜⵉⵍⴰⵍⵉⵏ ⵏ ⵉⵏⴳⵔⴰⵡⵏ ⵉⴳⴷⵓⴷⴰⵏⵏ ⵓⵔ 
ⵉⵜⵜⵓⵙⵏⴰⵎⵎⵙⵏ ⴳ ⵓⴹⴼⴰⵕ ⵏ ⵓⵙⴽⴰⵔ ⵏ ⵉⵙⵖⵏⴰ ⵏ ⵓⵙⵎⵙⴰⵙⴰ ⴷ ⵓⵙⵉⴷⵔ ⴰⵎⴰⵍⵍⴰⵢ. ⵓⵍⴰ 
ⵣⴰⴷⴰⵢ ⴳⵔ ⵉⵎⴰⴷⵔⴰⵡⵏ ⵉⵏⵜⴰⵢⵏ ⴳ ⵓⵙⵡⵉⵔ ⴰⵎⵓⵔⴰⵏ. ⵎⴽⵍⵍⵉ ⵉⵜⵜⵔ ⴰⴷ ⵓⵊⴰⴷⵏ ⵉⵙⴽⴰⵏⵏ 
ⵉⵎⴰⵍⵍⴰⵢⵏ ⵉ ⴷ ⵢⵙⴰⵏ ⴰⴽⴷ ⵉⵙⵉⵜⵉⵍⵏ ⵏ ⵉⵎⴰⵍⵍⴰⵢⵏ ⵉⴳⵏⵙⴰⵏⵏ, ⵉⵙⴽⴰⵏⵏ ⵉⵍⵏⴰⵡⴰⵢⵏ, ⵉⴱⴹⴰⵏ 
ⴼ ⴽⵓⵍⵍⵓ ⴰⵏⵙⵉⵡⵏ ⵉⵎⴰⵍⵍⴰⵢⵏ ⵏ ⵜⵎⴰⵣⵉⵔⵜ, ⵙ ⵓⵙⵎⵓⵙⵙⵓ ⵏ ⵉⵙⵖⵏⴰ ⵏ “ⵜⴰⵎⵓⵔⵜ ⵉⵏⵓ” ⴷ 
ⵉⵙⵖⵏⴰ ⵏ ⵓⵙⵉⵍⵉⵢ ⵏ ⵜⵎⴰⵍⵍⴰⵢⵜ ⵜⴰⴼⴰⵔⴰⵏⵜ ⴷ ⵜⵎⴰⵍⵍⴰⵢⵜ ⵜⴰⵙⵓⵍⴰⵏⵜ, ⴷ ⵓⵙⵔⵓⵙ ⵏ ⵢⴰⵜ 
ⵜⵙⵜⵔⴰⵜⵉⵊⵉⵜ ⵜⴰⵏⵎⵢⴰⵡⴰⴹⵜ ⵉ ⴷ ⵢⵓⵙⴰⵏ ⵏⵏⴰ ⵔⴰⴷ ⵉⵙⴽⵔ ⴳ ⵜⵎⴰⵍⵍⴰⵢⵜ ⵜⴰⴳⵏⵙⴰⵏⵜ ⵢⴰⵏ 
ⵉⴳⵔ ⴱⵓ ⵉⵙⵉⵣⵡⵉⵔⵏ, ⵉⵍⴰⵏ ⵉⵡⵜⵜⴰⵙⵏ ⵉⵡⵓⵜⵜⴰⵏ ⴳ ⵜⴰⵊⵉⵜ ⵜⴰⴳⵣⵍⴰⵏⵜ ⴷ ⵜⴰⵏⴰⵎⵎⴰⵙⵜ ⴷ 
ⵜⴰⵎⴰⴳⴳⵓⴳⵜ, ⴷ ⴰⴷ ⵏⴼⵍ ⵜⵉⵡⵓⵔⵉⵡⵉⵏ ⵜⵉⵏⵎⵓⴳⴳⴰⵔⵉⵏ ⴳ ⵓⵙⵓⵙⵙⵏ ⵙ ⵢⵉⴳⵔ ⴰⴷ.



22

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵜⴳⵎⵉ ⵜⴰⵎⵓⵟⵟⵓⵏⵜ, ⵜⵉⵙⵜⵔⴰⵜⵉⵊⵉⵢⵉⵏ ⵉ ⵜⵓⵖⴰ ⵉⵜⵜⵓⴹⴼⴰⵕⵏ ⵓⵔ 
ⵉⵡⵉⴹⵏⵜ ⵉⵡⵜⵜⴰⵙⵏ ⵉ ⵙⴳⵉⵙⵏⵜ ⵏⵏⵜⵔⴰⵊⴰ, ⵉⵙ ⵉⵣⵎⵎⵉⵎ ⵓⵙⵇⵇⵉⵎ ⵎⴰⵙ ⴷ ⵜⵙⴽⵔⴰⵡⵉⵏ ⵏ 
ⵓⵙⵖⵉⵡⵙ ⵏ ⵍⵎⵖⵔⵉⴱ ⴰⵎⵓⵟⵟⵓⵏ 2020 ⵉⵍⵍⴰⵏ ⴷ ⴰⵙⴰⵜⵉ ⴰⵙⵜⵔⴰⵜⵜⵉⵊⵉ ⴰⵏⴰⵎⵓⵔ ⵏ ⵜⴳⵎⵉ 
ⵜⴰⵎⵓⵟⵟⵓⵏⵜ ⴳⵔ 2016 ⴷ 2020 ⵓⵔ ⵙⵙⵓⴼⵉⵏⵜ ⵉⵡⵜⵜⴰⵙⵏ ⴰⵛⴽⵓ ⵉⴷⵔⵓⵙ ⵓⵎⵓⵓ ⵏ ⵎⴰ ⵉⴳⴰⵏ 
ⵉⵎⴰⴷⵔⴰⵡⵏ ⵉⵏⵜⴰⵢⵏ ⵙⴳ ⵢⵉⴳⵔ ⴰⴳⴷⵓⴷⴰⵏ ⴷ ⵢⵉⴳⵔ ⵓⵙⵍⵉⴳ. ⴰⵢⵍⵍⵉ ⵉⵕⵥⴰⵏ ⴰⵍⴰⵢ ⵏ ⵢⵉⴳⵔ 
ⴰⴷ, ⵙⵍⴰⵡⴰⵏ ⴰⴽⴽⵯ ⴳ ⵢⵉⴳⵔ ⴰⴳⴷⵓⴷⴰⵏ, ⵉⴷⴷⵖ ⵉⵜⵜⵓⵣⵎⵎⴰⵎ ⵢⴰⵏ ⵓⵏⴳⴰⵔⴰⵢ ⴳ ⵓⵙⵙⵅⴷⵎ ⵏ 
ⵜⵙⵜⵔⴰⵜⵉⵊⵉⵢⵉⵏ ⵜⵉⵎⵓⵟⵟⵓⵏⵉⵏ ⵉⴷⴰⴷⴷⵜⵏ ⴳ ⵓⵙⵡⵉⵔ ⵏ ⵢⵉⴳⵔⴰⵏ ⵉⵎⴰⵡⵙⴰⵙⵏ.

ⵜⴻⵜⵜⵓⵙⵅⴷⵎ ⵜⵖⴰⵡⴰⵙⵜ ⵜⴰⵏⴰⵎⵓⵔⵜ ⵏ ⵓⵙⵏⵎ ⵏ ⵜⵎⵙⵙⵓⴳⵓⵔⵜ ⴳⵔ 2018 ⴷ 2021, 
ⴷⵉⴳⵙ ⵉⴳⵓⵎⵏ ⵉⵥⵉⵏ ⵙ ⵓⵎⵓⵜⵜⵉ ⴰⵎⵓⵟⵟⵓⵏ, ⴳⵔⵜⵙⵏ ⴰⵖⴰⵡⴰⵙ ⴰⵎⵙⵎⵏⵉⴷ ⵏ ⵜⵎⵙⵙⵓⴳⵓⵔⵜ 
ⵜⴰⴳⴷⵓⴷⴰⵏⵜ ⴷ ⵜⴷⴽⴽⴰⵏⵜ ⵏ ⵓⵙⵙⵅⴷⵎ ⴰⴳⴰⵔⴰⵏ ⵉⵙⵙⴰⵔⵏ ⴳⵔ ⵜⵎⵙⵙⵓⴳⵓⵔⵉⵏ « Gateway 
gouvernemental  » ⴷ ⵓⵏⴳⵔⴰⵡ ⵏ ⵓⵎⵍⴰⵏ ⵉⵥⵍⵉⵏ ⵙ ⵉⵙⵓⴳⴰⵎ ⵉⵏⴼⴳⴰⵏⵏ ⴷ ⵓⵃⵉⵢⵢⵍ ⵏ 
ⵜⵏⴰⴼⵓⵜⵉⵏ ⵜⵉⵎⵙⵙⵓⴳⵓⵔⵉⵏ ⵉ ⵓⵎⵓⵜⵜⵉ ⴰⵎⵓⵟⵟⵓⵏ. ⵉⵏⴼⴰⵍⴰⵍ ⴷ ⵙⴳ ⵜⵏⵓⵟⵟⴰⴼ ⵜⵜⵡⴰⴳⴳⵏⵉⵏ 
ⵉⵍⴰ ⵜⴰⵙⵏⵓⵔⴰⵢⵜ ⵏ ⵜⴳⵎⵉ ⵜⴰⵎⵓⵟⵟⵓⵏⵜ ⵜⵎⵎⴰ ⴰⴷ ⵜⵙⴱⵓⵖⵍⵓ ⵜⴰⴷⴽⴽⴰⵏⵜ ⵜⴰⵎⵓⵟⵟⵓⵏⵜ 
ⵉⵥⴽⵉⵏ ⵙ ⵓⵎⵎⴼⴽⴰ ⵏ ⵜⵎⵓⵛⴰ (Plateforme d’interopérabilité), ⴰⵡⵜⵜⴰⵙ ⵏⵏⵙ ⴰⴷ ⵜⵣⴷⵉ 
ⴳⵔ ⵜⵙⵉⵍⴰⵡⵉⵏ ⵏ ⵓⵎⵍⴰⵏ ⵏ ⵜⵓⴳⵜ ⵏ ⵜⵎⵙⵙⵓⴳⵓⵔⵉⵏ ⴷ ⵜⵎⵔⵙⴰⵍ ⵜⵉⴳⴷⵓⴷⴰⵏⵉⵏ ⴼⴰⴷ ⴰⴷ 
ⵔⵅⵓⵏⵜ ⵜⵏⴰⴼⵓⵜⵉⵏ ⵉⵜⵜⵓⴼⴽⴰⵏ ⵉ ⵉⵏⵎⵓⵔⴰⵏ ⴷ ⵜⵎⵙⵙⵏⵜⴰⵢ, ⵉⴷⴷⵖ ⵉⵙⵙⵏⵜⴰ ⵓⵙⵖⵍⵍⴰ ⵏⵏⵙⵏⵜ 
ⴳ ⵉⵜⵙⵏ ⵉⵎⴷⵢⴰⵜⵏ ⵓⵏⵙⵉⵙⵏ ⵣⵓⵏ ⴷ ⵜⵉⴼⵔⵜ ⵜⴰⵏⴰⵎⵓⵏⵜ ⵉⵎⵓⵏⵏ, ⵓⵎⵓ ⴳ ⵜⴼⵏⵉⵇⵜ ⵜⴰⵏⴰⵎⵓⵔⵜ ⵏ 
ⵓⵖⴹⴰⴼ ⴰⵏⴰⵎⵓⵔ, ⵜⴰⵎⴰⴳⵉⵜ ⵏ ⵜⵎⵙⵙⵓⵔⵉⵏ ⵉⵜⵜⵓⵣⵎⵎⵉⵎⵏ ⴳ ⵜⴼⵔⵜ ⵜⴰⵏⵙⴱⴰⴱⵜ (ⴰⵙⵉⵔⴰ 
ⴰⵎⵖⵔⵉⴱⵉ ⵏ ⵡⴰⵢⴷⴰⵖ ⴰⵎⴳⵓⵔⴰⵏ ⴷ ⵓⵏⵙⴱⴰⴱ) ⴷ ⵓⵏⴳⵔⴰⵡ ⵏ ⵓⵙⵡⵓⴷⴷⵓ ⴰⵏⵎⵍⴰⵏ ⵎⴰⵙⴰⵔ ⴷ 
ⵓⵖⴰⵡⴰⵙ ⵜⴰⵢⵙⵉⵔ ⵏ ⵜⵏⴰⵍⵉⵜ ⵜⴰⴽⵎⴰⵎⵜ.

ⵎⵇⵇⴰⵔ ⵢⴰⴷ ⵜⵣⵡⴰⵔ ⵜⵙⵏⵓⵔⴰⵢⵜ ⵏ ⵜⴳⵎⵉ ⵜⴰⵎⵓⵟⵟⵓⵏⵜ ⵉⵙ ⵜⵃⵉⵢⵢⵍ ⵉⵙⵎⵏⵉⴷ ⵉⵎⴰⵜⴰⵢⵏ ⵏ 
ⵜⴳⵎⵉ ⵜⴰⵎⵓⵟⵟⵓⵏⵜ ⴳ ⵉⴷⵉⵔ ⵏ 2025, ⵉⵙ ⵜⴳⴰ ⵉⵎⵉⵙ ⴰⴷⵙⵍⴰⵏ ⵏ ⵓⴽⵛⵛⵓⵎ ⵏ ⵜⵙⵏⵓⵔⴰⵢⵜ, 
ⵉⵥⵕⴰ ⵓⵙⵇⵇⵉⵎ ⵎⴰⵙ ⴷ ⵍⵍⵉⴳ ⵓⵔ ⵍⵍⵉⵏ ⵉⵙⵡⴰⵍⴰⵜⵏ ⵉⵙⵜⵔⴰⵜⵉⵊⵉⵢⵏ ⵉⵏⴰⵎⵓⵔⵏ ⵓⵎⴰⵏⵉⵏ 
ⵉⵜⵜⵡⴰⵙⵉⴷⴼⵏ, ⵎⴰⵢⴰⴷ ⵖⵓⵔⵙ ⵜⵓⵙⵓⵔⵜ ⵜⵓⵣⴷⵉⵔⵜ ⴼ ⵓⵣⵣⵓⴳⵣ ⴷ ⵓⵣⵣⴳⵉⵔ ⵏ ⵉⵙⵖⵏⴰ 
ⵏ ⵜⴳⵎⵉ ⵜⴰⵎⵓⵟⵟⵓⵏⵜ ⵙ ⵢⴰⵜ ⵜⴱⵔⵉⴷⵜ ⵉⵎⵙⴰⵙⴰⵏ ⵉⵎⵢⴰⵎⴰⵥⵏ ⵏⵏⴰ ⴼ ⴷ ⵙⵙⵓⵛⴽⴰⵏ ⴽⵓⵍⵍⵓ 
ⵉⵎⴰⴷⵔⴰⵡⵏ. ⴰⵢⵍⵍⵉ ⴳ ⵜⴻⵜⵜⵏⴼⴰⵍⴰⵍ ⵜⵉⴽⵔⵉ ⴳⴰⵏ ⵜⵏ ⵉⴳⵔⴰⵏ ⵉⵥⵍⵉⵏ ⵙ ⵓⵙⴱⵓⵖⵍⵓ ⵏ 
ⵜⵏⴰⴼⵓⵜⵉⵏ ⵙ ⵍⵉⵏⵜⵉⵔⵏⵉⵜ, ⵜⴰⵣⵎⵔⵜ ⵏ ⵓⵙⵙⵅⴷⵎ ⴰⴳⵔⴰⵏ, ⴰⵙⴱⵓⵖⵍⵓ ⵏ ⵜⴷⴰⵎⵙⴰ ⵜⴰⵎⵓⵟⵟⵓⵏⵜ 
ⴷ ⵓⵙⴷⵓⵙ ⵏ ⵓⵏⴱⴰⴹ ⴰⵏⴰⵎⵓⵔ ⴰⵎⵓⵟⵟⵓⵏ ⴷ ⵓⵣⵔⴰⵢⵏ ⵏ ⵓⴳⴹⵉ ⴰⵎⵓⵟⵟⵓⵏ.

ⴰⵙⵥⵕⴼ ⵏ ⵉⵙⵖⵏⴰ ⴳ ⵢⵉⴳⵔ ⴰⴷ ⵉⵙⵓⵔ ⴱⴰⵀⵔⴰ ⴼ ⵉⴷⵔⵉⵎⵏ ⵉⵜⵜⵓⵙⵖⵉⵡⵙⵏ ⴳ ⵜⵎⵙⴰⵙⵜⵍⵉⵏ 
ⵏ ⵜⵎⴰⵡⴰⵙⵉⵏ ⴷ ⵜⵎⵔⵙⴰⵍ ⵜⵉⴳⴷⵓⴷⴰⵏⵉⵏ ⴷ ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ, ⵍⵍⵉⴳ ⵍⴰⵃ ⵉⵎⴰⵙⵙⵏ ⵏ 
ⵓⵙⵥⵕⴼ ⵉⵙⵓⵔⵏ ⴼ ⵓⵎⵢⴰⵡⴰⵣ ⴷ ⵓⵎⵎⵙⵎⴰⴷ ⴳⵔ ⵉⵎⴰⴷⵔⴰⵡⵏ ⴰⴽⴽ ,ⵡ ⵃⵎⴰ ⴰⴷ ⵉⵍⵉⵏⵜ ⵜⵎⵇⵕⴰⴹ 
ⵙ ⵓⵏⵍⵍⵉ. ⴳ ⵓⵙⴰⵜⵉ ⴰⴷ ⵏⵉⵜ, ⵉⵣⵎⵎⵉⵎ ⵓⵙⵇⵇⵉⵎ ⵜⴰⴷⵔⵙⵉ ⵏ ⵓⵙⵎⵓⵙⵙⵓ ⵏ ⵉⵙⵥⵕⴼⵏ ⵙ 
ⵜⵖⴰⵔⴰⵙⵜ ⵏ ⵜⴷⵔⴰⵡⵜ ⴳⵔ ⵉⴳⵔ ⴰⴳⴷⵓⴷⴰⵏ ⴷ ⵢⵉⴳⵔ ⵓⵙⵍⵉⴳ. ⵙ ⵓⵎⴷⵢⴰ, ⵎⵇⵇⴰⵔ ⵜⵟⵟⴰⴼ 
ⵜⴼⵏⵉⵇⵜ ⵏ ⵜⵏⴰⴼⵓⵜ ⵜⴰⴷⵙⵍⴰⵏⵜ ⵏ ⵡⴰⵙⵙⴰⵢ ⵉⵙⵓⴳⴰⵎ ⵉⵊⵓⵎⵎⴰⵏⵏ ⵢⵓⵡⴹⵏ ⴳ 2021 ⵓⴳⴰⵔ ⵏ 
4,4 ⵎⵍⵢⴰⵔ ⴷⵔⵀⵎ, ⴰⵜⵉⴳ ⵏⵉⵜ ⵉⵍⵍⴰⵏ ⴳ 2022, ⵓⵔ ⵣⵔⵉⵏⵜ ⵜⵎⵇⵕⴰⴹ ⵜⵉⵊⵓⵎⵎⴰⵏⵉⵏ 
424,85 ⵎⵍⵢⵓⵏ ⴷⵔⵀⵎ ⴳ 2021, 676,03 ⵎⵍⵢⵓⵏ ⴷⵔⵀⵎ ⴳ 2022, ⵙⵡⴰ ⵎⴰ ⵉⵜⵜⴳⴳⴰⵏ ⵙ 
ⵓⴷⵔⴰⵙ ⴰⴷ ⵏⵉⵜ 9,6% ⴷ 15,3% ⵙⴳ ⵉⵙⵓⴳⴰⵎ ⵉⵊⵓⵎⵎⴰ. ⵉⵜⵜⵢⴰⵙⵙⵏ ⵉⵙ ⴷⴰ ⵜⴻⵜⵜⴰⵡⵙ 
ⵜⴼⵏⵉⵇⵜ ⴰⴷ ⴳ ⵓⵙⵥⵕⴼ ⵏ ⵜⵓⴳⵜ ⵏ ⵉⵙⵖⵏⴰ ⴳ ⵢⵉⴳⵔ ⴰⴳⴷⵓⴷⴰⵏ ⴰⴼⴰⴷ ⵢⴰⵍⵉ,ⵉⵙⴷⵖⵉ ⵓⵥⵟⵟⴰ 
ⵍⵉⵏⵜⵉⵔⵏⵉⵜ, ⵉⵔⵉⵡⵏ ⵓⵣⵓⵏⵏ ⵏⵏⵙ ⴷ ⵜⴽⴰⵔⴹⴰ ⵏ ⵓⴱⵔⵉⴷ ⵉ ⵓⵎⵓⵜⵜⵉ ⴰⵎⵓⵟⵟⵓⵏ ⵏⵏⴰ ⵅⴼ ⵜⵛⴰⵢⵙ 
ⵜⵙⵏⵓⵔⴰⵢⵜ ⵏ ⵜⴳⵎⵉ ⵜⴰⴼⴰⵔⴰⵏⵜ. ⴷⴰ ⵉⵥⵕⵕⴰ ⵓⵙⵇⵇⵉⵎ ⵎⴰⵙ ⴰⵙⵙⵅⴷⵎ ⵏ ⵉⵙⵓⴳⴰⵎ ⵍⵍⴰⵏⵉⵏ 
ⵖⵓⵔ ⵜⴼⵏⵉⵇⵜ ⵉⵥⴹⴰⵕ ⴰⴷ ⵉⵙⵡⵓⵜⵜⵓ ⵉⵙⵉⵣⵡⵉⵔⵏ ⴷ ⵓⵙⵖⵉⵡⵙ ⵏ ⵉⵙⵖⵏⴰ ⵏ ⵉⴳⵔⴰⵏ ⵉⵏⵜⴰⵢⵏ 
ⴷ ⵜⵉⵣⵉ ⵏ ⵓⵣⵣⵓⴳⵣ ⵏⵙⵏ, ⴰⴷ ⵉⵙⵙⵅⴷⵎ ⵉⵎⴰⵙⵙⵏ ⵏ ⵓⴹⴼⴰⵕ ⴷ ⵓⵙⵜⴰⵍ ⴰⵣⵎⵣⴰⵏ. ⴰⵎⵎⴰ 
ⴰⵎⵓⵜⵜⵉ ⴰⵎⵓⵟⵟⵓⵏ ⴳ ⵢⵉⴳⵔ ⴰⴳⴷⵓⴷⴰⵏ, ⴰⵣⵣⵓⴳⵣ ⵏ ⵉⵙⵖⵏⴰ ⴳ ⵢⵉⴳⵔ ⴰⴷ ⵉⵍⵍⴰ ⴳ ⵜⵓⴽⵎⴰⵔ ⴳ 
ⵓⵙⵖⵉⵡⵙ ⴷ ⵜⵏⴰⵔⴰ, ⵓⵍⴰ ⵜⵓⵚⴽⴰ ⵜⴰⵎⴰⵣⴷⴰⵔⵜ ⵜⵇⴷⵎ ⴷ ⵓⵔ ⴷⵉⴳⵙ ⴰⵎⵙⴰⵙⴰ.

ⵎⴽⵍⵍⵉ ⵉⴳⴰ ⵉⵍⵍⵉⵖ ⴰⵎⵓⵟⵟⵓⵏ ⵢⴰⵏ ⵓⵏⴰⵥⴰⵕ ⵉⵎⵖⴰⵔ ⴰⵔⵏⴷⴰⴷ ⵉ ⵓⵎⵓⵔⵙ ⵏ ⵜⵙⴰⵡⵔⵜ ⵏ 
ⵜⴳⵎⵉ ⵜⴰⵎⵓⵟⵟⵓⵏⵜ ⴰⵛⴽⵓ ⵍⵍⴰ ⵉⵎⵣⴷⴰⵖⵏ ⴳⴳⵓⵜⵏⵉⵏ ⵓⵔ ⵖⴰⵔⵙⵏ ⵜⵉⵣⵎⵎⴰⵔ ⴷ ⵉⵎⴰⵙⵙⵏ ⵏⵏⴰ 
ⵉⵙⵖⴰⵡⵙⴰ ⵓⴽⵛⵛⵓⵎ ⵖⵔ ⵙ ⴰⵎⴰⴹⴰⵍ ⴰⵎⵓⵟⵟⵓⵏ, ⴰⵛⴽⵓ ⵉⵇⵇⴰⵏ ⴷ ⴰⴷ ⵓⵊⴰⴷⵏⵜ ⵜⴹⴰⴽⴰⵍⵉⵏ 
ⵉⴳⵓⵎⵏ ⵍⵍⵉ ⵔⴰ ⵉⴼⵔⴳ ⵉ ⵉⵣⵔⴼⴰⵏ ⴷ ⵓⵎⵍⴰⵏ ⵓⴷⵎⴰⵡⴰⵏⵏ.

ⴳ ⵓⵎⵏⵉⴷ ⴰⴷ ⵏⵉⵜ, ⵉⵙⴷⴷⵉⴷ ⵓⵙⵇⵇⵉⵎ ⴰⴷ ⵜⴻⵜⵜⵓⵙⵔⴰⵙ ⵢⴰⵜ ⵜⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ 
ⵉⵜⵜⵡⴰⵙⵉⴷⴼⵏ ⵏ ⵜⴳⵎⵉ ⵜⴰⵎⵓⵟⵟⵓⵏⵜ ⵉⵜⵜⴰⵙⵉⵏ ⵙ ⵓⵔⴰⵄⴰ ⴰⵙⵙⴰⵔⵏ ⴷ ⵓⵙⵔⵓⵙ ⵏ ⵉⵡⵜⵜⴰⵙⵏ 
ⴼⴰⵡⵏⵉⵏ ⴷ ⵓⵙⵙⵓⵊⴷ ⵏ ⵉⵎⴰⵙⵙⵏ ⵉ ⴷ ⵉⵇⵇⴰⵏⵏ ⵉ ⵓⵙⵥⵕⴼ ⵏ ⵉⵙⵖⵏⴰ, ⴷ ⵉⵎⴰⵙⵙⵏ ⵉⵖⵉⵢⵏ 
ⴰⴷ ⵙⴼⴰⵍⴽⵉⵏ ⵜⵉⵏⵏⵓⴱⴹⴰ ⴷ ⵓⴹⴼⴰⵕ ⴷ ⵓⵙⵜⴰⵍ. ⵎⴽⵍⵍⵉ ⵉⵜⵜⴻⵜⵜⵔ ⵓⵙⵇⵇⵉⵎ ⴰⵣⵉⵣⵣⵍ ⵏ 
ⵓⵙⵖⵏⵓ ⵜⵉⵖⵉⵜ ⵏ ⵓⴳⵔⵙⵙⵅⴷⵎ ⴳⵔ ⵉⵏⴳⵔⴰⵡⵏ ⵏ ⵓⵎⵍⴰⵏ, ⴷ ⵓⵙⵙⴷⵓⵙ ⵏ ⵡⴰⵔⴰⵢ ⵏ ⵉⵏⴳⵔⴰⵡⵏ 
ⵉⵙⵏⵎⴰⵍⴰⵢⵏ ⵙⴳ ⵉⵎⵉⵣⴰⵜⵏ ⵏⵏⴰ ⵉⵜⵜⴳⴳⵔⵏ ⵉ ⵜⵏⴼⵔⵓⵜ ⵏⵏⵙⵏ ⴷ ⵜⵓⴼⴼⵔⴰ ⵏ ⵜⵎⵓⵛⴰ ⴷ ⵜⵜⵖⵥⴰⵏⵜ 
ⵏⵏⵙⵏ. ⴰⵔ ⵉⵜⵜⴻⵜⵜⵔ ⴰⵍⵜⵓ ⵓⵙⵇⵇⵉⵎ ⴰⴷ ⵜⴷⵓⵙ ⵜⵓⵚⴽⴰ ⵜⴰⵎⴰⵣⴷⴰⵔⵜ ⵏ ⵉⵎⵢⴰⵡⴰⴹⵏ ⴰⴼⴰⴷ 
ⴰⴷ ⵜⴻⵜⵜⵓⴹⵎⴰⵏ ⵜⵖⵓⴷⵓⵜ ⵏ ⵓⵣⴷⴰⵢ ⴰⴽⴷ ⵓⵥⵟⵟⴰ ⴷ ⵜⵎⵉⵙⵉⵜ ⵏ ⵡⴰⵜⵉⴳ ⵏⵏⵙ, ⵓⵍⴰ ⴰⴷ 
ⴰⴼⵏⵉⵎⵣⴷⴰⵖⵏ ⴰⴷ ⵍⴽⵎⵏ ⴰⵎⴰⴹⴰⵍ ⴰⵎⵓⵟⵟⵓⵏ, ⴼⵔⴳⵏ ⵜⵏ ⵙⴳ ⵉⵎⵉⵣⴰⵜⵏ ⵏ ⵍⵉⵏⵜⵉⵔⵏⵉⵜ.

ⵇ ⵎⴰⵢⴷ ⵉⵥⵍⵉⵏ ⵙ ⵓⵙⵜⴰⵍ ⵏ ⵉⵖⴰⵡⴰⵙⵏ ⴷ ⵜⵎⵢⴰⵇⴰⵏⵉⵏ ⵏ ⵜⴳⵎⵉ ⵜⴰⵎⵓⵔⴰⵏⵜ ⵉⵜⵜⵡⴰⵙⵉⴷⴼⵏ, 
ⵎⵍⴰⵏ ⵉⵙⵓⴼⵓⵖⵏ ⵉⴷⵙⵍⴰⵏⵏ ⵏ ⵜⵙⵎⵉⴳⵍⵜ ⴰⴷ ⵜⴰⵙⴳⵓⵎⴰⵏⵜ ⵎⴰⵙ ⵉⵜⵜⵓⵙⵅⴷ ⴳⵔ 2010 ⴷ 2022 
ⵎⴰ ⵉⵜⵜⴳⴳⴰⵏ 236 ⵏ ⵓⵖⴰⵡⴰⵙ ⴷ ⵜⵎⵢⴰⵇⴰⵏⵜ ⵇⵇⵏⴻⵏ ⵖⴰⵔ ⵜⴳⵎⵉ ⵜⴰⵎⵓⵔⴰⵏⵜ ⵉⵜⵜⵡⴰⵙⵉⴷⴼⵏ, 
ⵜⵜⵓⴼⴽⴰⵏ ⴰⵙⵏ ⵉⵙⵥⵕⴼⵏ ⵉⴳⴷⵓⴷⴰⵏⵏ ⵣⵔⵉⵏ 225 ⵎⵍⵢⴰⵔ ⴷⵔⵀⵎ. ⴳⵉⵙⵏ 78 ⵏ ⵓⵖⴰⵡⴰⵙ 
ⴷ ⵜⵎⵢⴰⵇⴰⵏⵜ-ⴰⵙⴰⵜⵉ ⵉⵍⵍⴰ ⴰⵙⵏ ⵓⴷⴷⵓⵔ ⵓⵎⵉ ⵜⵜⵓⵙⴳⵎⴰⴹⵏ ⴷⴰⵜ ⵏ ⴱⴰⴱ ⵏ ⵡⵓⴷⴷⵓⵔ 
ⴰⴳⵍⵍⵉⴷ ⵎⵓⵃⵎⵎⴰⴷ ⵡⵉⵙ ⵚⴹⵉⵚ ⴰⴷ ⵜ ⵉⵏⵚⵕ ⵕⴱⴱⵉ, ⵉⴳ ⴰⵙ ⵉⵙⴷⵡⴰⵙ, ⵙ ⵢⴰⵏ 
ⵜⴰⵏⵜⴰⵍⵜ ⵜⴰⵥⵕⴼⴰⵏⵜ ⵜⴰⵊⵓⵎⵎⴰⵏⵜ ⵜⵓⴳⵔ 180,5 ⵎⵍⵢⴰⵔ ⴷⵔⵀⵎ. ⵉⵙⵖⵏⴰ ⴰⴷ ⴷ ⵜⵎⵢⴰⵇⴰⵏⵉⵏ 
ⴰⴷ ⴼⵓⵍⴽⵉⵏ ⵙ ⵜⴰⵏⵜⴰⵍⵉⵏ ⵜⵉⵥⵕⴼⴰⵏⵉⵏ ⵏⵏⵙⵏ ⵉⵅⴰⵜⵔⵏ, ⵙ ⵜⵓⴳⵜ ⵏ ⵉⵎⴰⴷⵔⴰⵡⵏ ⵉⵙⵙⴳⵎⴹⵏ ⴷ 
ⵉⵎⴰⴽⵛⴰⵎⵏ ⴳ ⵓⵣⵣⴳⵉⵔ ⵏⵏⵙⵏ, ⵓⴳⴳⴰⵔ ⵏⵓⵢⴰ ⴳⴰⵏ ⵉⵙⵖⵏⴰ ⵉⵜⵜⵡⴰⵙⵉⴷⴼ, ⵎⵙⴳⵜ ⵓⴳⴳⵓⴳⵏ ⴳ 
ⵓⵣⵓⵏⵏ.

ⵉⵎⵎⴰ ⴰⵣⵣⴳⵉⵔ ⴰⴽⵎⴰⵎ ⵏ ⵉⵙⵖⵏⴰ ⴰⴷ, 31% ⴷⵉⴳⵙⵏ ⵀⵉⵢⵢⴰⵏ ⴽⵓⵍⵍⵓ ⵜⵉⵡⵓⵔⵉⵡⵉⵏ ⵏ ⵉⵙⵖⵏⴰ 
ⵏⵏⵙⵏ, ⴰⵢⴷⴰ ⴳ ⵜⵙⵓⵍ 50% ⵏ ⵉⵙⵖⵏⴰ ⵉⵜⵜⵡⴰⵙⵉⴷⵏ ⴳ ⵉⵡⵏⴰⵏ ⵏ ⵓⵣⵣⴳⵉⵔ. 91% ⵜⵎⴰⵟⵍ ⴳ 
ⵓⵙⵎⴰⴷ ⵏ ⵓⵣⵣⴳⵉⵔ ⵏ ⵜⴳⵔⵓⵎⵎⴰ ⵏ ⵉⵙⵖⵏⴰ ⵏⵏⵙ ⵏⵖ ⴷ ⵓⵔ ⵜⴰ ⴳⵉⵙⵏ ⵉⵜⵜⵓⵙⵏⵜⴰⵢ. ⵙ ⵓⵙⵔⴰⴳ ⵏ 
ⵓⵎⴰⵟⵍ ⵏ ⵓⵙⵙⵓⵊⴷ ⵏⵏⵖ ⴷ ⵏ ⵓⴼⵔⵔⵓ ⵏ ⵜⴰⵡⵙⵉⵡⵉⵏ ⵜⵉⵥⵕⴼⴰⵏⵉⵏ ⴷ ⵜⴼⵔⴽⴰⵏⵉⵏ ⵉ ⵉⵎⴰⴷⵔⴰⵡⵏ, 
ⵙ ⵓⵙⵔⴰⴳ ⵏ ⵓⵣⵣⵔⴰⵢ ⵏ ⵓⵣⵣⴳⵉⵔ ⴰⴽⵎⴰⵎ ⵏ ⵉⴼⵔⴷⵉⵙⵏ ⵏ ⵢⴰⵏ ⵓⵙⵖⵏⵓ ⵉ ⵓⴳⴳⴰⵔ ⵏ ⵢⴰⵏ ⴱⴰⴱ 
ⵏ ⵓⵙⵖⵏⵓ, ⴷ ⵜⴷⵔⵙⵉ ⵏ ⵉⵎⴰⵙⵙⵏ ⵏ ⵓⵣⴷⴰⵢ, ⴷ ⵓⵙⵔⵓⵙ ⵏ ⵜⴰⵊⵉⵜⵉⵏ ⵓⵔ ⵉⵜⵜⵡⴰⴳⵔⴰⵏ ⴳ ⵜⵓⴳⵜ 
ⵏ ⵜⵉⴽⴽⴰⵍ.

ⵉⵎⵎⴰ ⴰⵙⵖⵍⵍⴰ ⵏ ⵉⵙⵖⵏⴰ ⴳⴰⵏⵉⵏ ⴰⵙⴳⵓⵎ ⵏ ⵓⵖⴰⵡⴰⵙ ⴰⴷ, ⵉⵣⵎⵎⵉⵎ ⵓⵙⵇⵇⵉⵎ ⴰⵎⴰⵟⵍ ⵏ 
ⵜⵎⵀⴰⵍⵉⵏ ⵏ ⵜⵉⴽⴽⵉ ⵏ ⵜⵓⴳⵜ ⵏ ⵜⵏⴰⴼⵓⵜⵉⵏ ⴷ ⵜⵓⵚⴽⵉⵡⵉⵏ, ⴰⵛⴽⵓ ⴳ ⵜⵓⴳⵜ ⵏ ⵜⵉⴽⴽⴰⵍ ⵓⵔ 
ⵜⵍⵍⵉ ⵢⴰ ⵜⵉⴷⵎⵉ ⵣⵡⴰⵔ ⴼ ⵜⵖⴰⵔⴰⵙⵉⵏ ⵏ ⵓⵙⵡⵓⴷⴷⵓ, ⴰⵢⵍⵍⵉ ⵉⵙⵎⴰⵟⴰⵍⵏ ⴰⵣⵣⵔⴰⵢ ⵏⵏⵙⵏⵜ ⵉ 
ⵜⵙⴳⴰ ⵉⵜⵜⵓⵙⵎⵉⴳⵍⵏ ⵙ ⵓⵙⵖⵍⵍⴰ, ⵢⴰⴳⴳⵓⴳ ⵏⵏ ⵉⵍⵎⵎⴰ ⵓⵙⵙⴼⴰⵍ ⴳ ⵜⵎⵀⴰⵍⵉⵏ ⵏ ⵓⵙⵡⵡⵓⵔⵉ, 
ⵢⴰⴳⴳⵓⴳ ⵏⵏ ⴷⵉⵙ ⵓⵙⴼⴰⵢⴷ ⵏ ⵉⵎⵣⴷⴰⵖⵏ.

ⴰⵎⵎⴰ ⴰⵛⴰⵢⴼ ⴼ ⵉⵖⴰⵡⴰⵙⵏ ⴷ ⵜⵎⵢⴰⵇⴰⵏⵉⵏ ⴷ ⵓⴹⴼⴰⵕ ⵏⵏⵙⵏ, ⵉⵜⵜⵓⵣⵎⵎⵉⵎ ⵉⵙ ⵉⴹⵄⴼ 
ⵓⵙⵙⵓⴳⵓⵔ ⵏⵏⵙⵏ ⴰⵛⴽⵓ ⵓⵔ ⵜⵜⵓⵙⵎⵎⴰⵏ ⵉⵎⴰⵙⴰⵢⵏ ⵏ ⵉⵖⴰⵡⴰⵙⵏ, ⵓⵔ ⵜⴻⵜⵜⵓⵙⵔⴰⵙ ⴽⵔⴰ ⵏ 
ⵜⵏⴳⵔⴰⵡⵜ ⵉⴹⵓⴼⵏ ⵉⵍⵉⵣⴰⵜⵏ ⴷ ⵓⵙⵎⵓⵏ ⵏ ⵓⵎⵍⴰⵏ, ⵓⵔ ⵍⵍⵉⵏⵜ ⵜⴰⵢⵓⵏⵉⵏ ⵏ ⵜⵏⴰⵔⴰ ⵉⵖⵉⵢⵏ ⴰⴷ ⴰⴷ 
ⵙⵡⵓⵜⵜⵓⵏ ⵙⵖⵍⵏ ⵎⵏⵛⴽ ⴰⵢⴷ ⵉⵜⵜⵓⵙⴽⴰⵔ ⴳ ⵉⵡⵜⵜⴰⵙⵏ ⵉⵜⵜⵓⵙⵔⴰⵙⵏ, ⴷⵔⵓⵙⵏ ⵉⵎⴰⵙⵙⵏ ⵏ 

ⵓⴹⴼⴰⵕ ⴷ ⵓⵎⴰⵜⵔ ⴷ ⵓⵣⵣⵔⴰⵢ ⴰⴳⵏⵙⴰⵏ ⵣⴷⵉⵏⵉⵏ ⴰⴽⴷ ⴰⵣⵣⵓⴳⵣ ⵏ ⵉⵖⴰⵡⴰⵙⵏ ⴷ ⵓⵛⴰⵢⴼ 
ⵖⵉⴼⵙⵏ, ⵉⵙ ⵜⵜ ⵜⵉⵡⵉ ⵜⵎⵢⴰⴷⴰⵙⵜ ⵉⵜⵜⵙⵅⴷⴰⵎⵏ ⵖⴰⵙ ⴳ ⵓⵙⵙⵓⵊⴷ ⵏ ⵉⵄⵔⴰⵎⵏ ⵉⵥⵕⴼⴰⵏⵏ 
ⴷ ⵓⵉⴼⵔⵔⵓ ⵏⵏⵙⵏ ⵙ ⵉⵙⵜⴰⵍⵏ ⵏ ⵜⵓⵖⵓⵏⵜ ⴷ ⵓⵙⵙⵓⴼⵖ.

ⴼⴼⵉⵔ ⴰⵙ ⵉ ⵓⵙⵜⴰⵍ ⴰⴷ, ⵉⵙⴷⴷⵉⴷ ⵓⵙⵇⵇⵉⵎ ⵎⴰⵙ ⴷ ⵉⵇⵇⴰⵏ ⵓⵙⵔⵓⵙ ⵏ ⵎⴰⵕⵕⴰ ⵉⵎⴰⵙⵙⵏ 
ⴷ ⵜⵎⴳⴳⵉⵜⵉⵏ ⵜⵓⵏⵙⵉⵙⵉⵏ ⴰⴼⴰⴷ ⵏⴻⵏⴹⵓ ⵉⵣⵏⵏⵣⵔⴰⵢⵏ ⴰⴷ, ⵉⵜⵜⵓⴹⵎⴰⵏ ⵓⵙⴽⴰⵔ ⵏ ⵡⴰⵏⴰⵡ ⴰⴷ ⵏ 
ⵉⵖⴰⵡⴰⵙⵏ ⴳ ⵜⵉⵣⵉ ⵏⵏⵙⵏ, ⵍⴽⵎⵏ ⵉⵡⵜⵜⴰⵙⵏ ⵏⵏⵙⵏ ⵉⵏⴰⵎⵓⵏⵏ ⴷ ⵉⴷⴰⵎⵙⴰⵏⵏ.

ⴳ ⵎⴰⵢⴷ ⵉⵥⵍⵉⵏ ⵙ ⵜⴳⵎⵉ ⵜⴰⴷⵖⵔⴰⵏⵜ, ⴼⴼⵉⵔ ⵎⴰ ⵙⵜⵍⵏⵜ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ 
ⵜⵉⵎⵙⵙⵓⵔⵉⵏ ⵏ ⵜⴳⵎⵉ ⵜⴰⴷⵖⵔⴰⵏⵜ, ⵉⵣⵎⵎⵉⵎ ⵓⵙⵇⵇⵉⵎ ⵎⴰⵙ ⴷ ⵓⵟⵟⵓⵏ ⵏⵏⵙⵏⵜ ⵉⴳⵓⵍⴰ ⵏⵏ 
42 ⵏ ⵜⵎⵙⵙⵓⵔⵜ ⵙ ⵢⴰⵏ ⵓⵔⵙⵎⴰⵍ ⴰⵊⵓⵎⵎⴰⵏ ⵏ 5,9 ⵎⵍⵢⴰⵔ ⴷⵔⵀⵎ, 99% ⴷⵉⴳⵙ ⵉⴳⴰ ⴰⵢⴷⴰ 
ⵏ ⵉⵏⴳⵔⴰⵡⵏ ⵉⴳⴷⵓⴷⴰⵏⵏ, ⵉⵏⴰⵎⵎⵙ 23 ⴷⵉⴳⵙ ⴳ ⵜⵎⵏⴰⴹⵜ ⵏ ⵜⴳⵎⵎⵉ ⵜⵓⵎⵍⵉⵍⵜ - ⵚⵟⵟⴰⵟ ⴷ 
ⵕⴱⴰⵟ-ⵙⵍⴰ-ⵍⵇⵏⵉⵟⵕⴰ. ⵉⵜⵜⵓⵙⵏⵉⵖⵙ ⵓⵙⵙⵅⴷⵎ ⵉⵜⵜⵎⴰⵔⵏⵉⵏ ⵏ ⵡⴰⵏⴰⵡ ⴰⴷ ⵏ ⵜⵎⵙⵙⵓⵔⵉⵏ 
ⴳ ⵉⵙⴳⴳⵓⵙⴰ ⴰ ⵉⵏⴳⴳⵓⵔⴰ, ⵉⴷⴷⵖ ⵜⴻⵜⵜⵓⵙⴽⴰⵔⵏ 26 ⵏ ⵜⵎⵙⵙⵓⵔⵜ ⵎⴰ ⵉⵜⵜⴳⴰⵏ 62% ⴳ 
ⵙⵎⵎⵓⵙ ⵉⵙⴳⴳⵯⴰⵙⵏ ⴰⴷ ⵙ ⵓⵎⴰⴳⵓⵜ. ⵎⴽⵍⵍⵉ ⵜⴻⵜⵜⵓⵙⴽⴰⵔ 90% ⵏ ⵜⵎⵙⵙⵓⵔⵉⵏ ⴰⴷ ⴱⵍⴰ 
ⴽⵔⴰ ⵏ ⵜⵣⵔⴰⵡⵉⵏ ⵣⵡⴰⵔⵏⵉⵏ, 10 ⵏ ⵜⵎⵙⵙⵓⵔⵉⵏ ⵖⴰⵔⵙⵏⵜ ⵜⵓⴽⵎⴰⵔ ⵜⵉⵙⴽⴰⵡⴰⵏⵉⵏ.

ⴷⴰ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵉⵍⴰ ⴰⵏⴰⵡ ⴰⴷ ⵏ ⵓⵙⵡⵓⴷⴷⵓ, ⵎⵖⴰⵔ ⵜⵍⵍⴰ ⵜⵎⵙⵙⵓⵎⴰⵏⵜ ⵏ ⵜⵏⴱⴰⴹⵉⵏ 
ⵜⵉⴳⴷⵓⴷⴰⵏⵉⵏ ⴼⴰⴷ ⵜⵜⵡⴰⴳⴳⵏⵜ ⵜⵎⵙⵙⵓⵔⵉⵏ ⴰⴷ, ⵢⵉⵍⵉ ⵓⵎⴰⵜⵔ ⵏⵏⵙⵏⵜ, ⵉⵙⵓⵍ ⵉⵙⵖⴰⵡⴰⵙ 
ⵙ ⵓⵏⴱⴰⴹ ⴷ ⵓⵙⵖⵥⵏ, ⵉⵙ ⵉⵜⵜⵢⴰⵏⵏⴰⵢ ⵉⵜⵙⵏ ⵜⵉⴽⴽⴰⵍ ⵎⴰⵙ ⴷ ⴽⵔⴰ ⵏ ⵜⵎⵙⵙⵓⵔⵉⵏ ⵏ ⵜⴳⵎⵉ 
ⵜⴰⴷⵖⵔⴰⵏⵜ ⴷⴰ ⴷ ⵜⵜⴰⵡⵉⵏⵜ ⵜⵉⵎⵙⵙⵓⵔⵉⵏ ⵏⵏⵉⴹⵏ, ⵣⵣⵔⵉⵏⵜ ⴰⵙⵏⵜ ⵜⵉⵡⵓⵔⵉⵡⵉⵏ ⵏⵏⴰ ⵙ 
ⵉⵅⵚⵚⴰ ⴰⴷ ⵜⵏⵜ ⴳⴳⵉⵏⵜ ⵏⵜⵜⵏⵜⵉ ⵏⵉⵜ, ⴰⵢⵍⵉ ⵉⵙⵙⵉⵍⵉⵢ ⴰⵜⵉⴳ ⵏ ⵓⵙⵡⵓⴷⴷⵓ ⵏ ⵜⵏⴰⴼⵓⵜⵉⵏ ⵍⵍⵉ 
ⵖⵉⴼⵙⵏⵜ ⵍⵍⴰⵏⵉⵏ.

ⴳ ⵓⵎⵏⵉⴷ ⴰⴷ ⵏⵉⵜ, ⵉⵜⵜⴻⵜⵜⵔ ⵓⵙⵇⵇⵉⵎ ⴰⴷ ⵉⵜⵜⵓⵙⴷⴷⵉⴷ ⵉⵙ ⵏⵉⵜ ⵉⵕⵡⴰ ⴰⴷ ⵜⵜⵡⴰⴳⴳⵏⵜ 
ⵜⵎⵙⵙⵓⵔⵉⵏ ⵏ ⵜⴳⵎⵉ ⵜⴰⴷⵖⵔⴰⵏⵜ ⵙ ⵜⵣⵔⴰⵡⵉⵏ ⵜⵉⵥⵕⴼⴰⵏⵉⵏ ⴷ ⵜⵉⴷⴰⵎⵙⴰⵏⵉⵏ ⴷ ⵜⵣⵔⴰⵡⵉⵏ 
ⵜⵉⵙⵎⵣⴰⵣⴰⵍⵉⵏ ⴰⴽⴷ ⵡⴰⵏⴰⵡⵏ ⴰⵏⵏ ⵏⵏⵉⴹⵏ ⵏ ⵓⵙⵡⵓⴷⴷⵓ, ⵙ ⵓⵙⵡⵓⵜⵜⵓ ⵏ ⵡⴰⵙⵙⴰⵔⵏ ⴳ ⵜⴰⵊⵉⵜ 
ⵜⴰⴰⵎⴰⴳⴳⵓⴳⵜ, ⵙ ⵓⵔⴰⵄⴰ ⵖⵔ ⵉⵎⴰⵙⵙⵏ ⴷ ⵜⵣⵎⵎⴰⵔ ⵍⵍⴰⵏⵉⵏ. ⵎⴽⵍⵍⵉ ⵉⵙⴷⴷⵉⴷ ⵉⵙ ⴷ 
ⵉⵇⵇⴰⵏ ⴰⴷ ⵢⵉⵍⵉ ⵡⴰⵏⵏⴰⵍ ⵏ ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ ⵃⵎⴰ ⴰⴷ ⵙⵙⵉⵍⵉⵏⵜ ⴳ ⵜⵙⴽⵔⴰⵡⵜ ⵏⵏⵙⵏⵜ 
ⴳ ⵜⵎⵙⵎⵓⵏⵉⵏ ⵜⵉⴳⴷⵓⴷⴰⵏⵉⵏ ⴷ ⵉⵙⵇⵇⵉⵎⵏ ⵉⵎⵙⵙⵓⴳⵓⵔⵏ ⵏ ⵜⵎⵙⵙⵓⵔⵉⵏ ⵏ ⵜⴳⵎⵉ ⵜⴰⴷⵖⵔⴰⵏⵜ 
ⵓⵍⴰ ⴳ ⵜⵉⵔⴰ ⴷ ⵓⴹⴼⴰⵕ ⵏ ⵜⵎⵢⴰⵇⴰⵏⵉⵏ ⴷⵉⵙⵏⵜ ⵉⵣⴷⵉⵏ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵡⵙⴰⵙⵏ ⵜⵜⵡⴰⵇⵇⵕⵏⵉⵏ,

ⵜⴰⵎⴰ ⵏ ⵓⵙⵜⴰⵍ ⵏ ⵉⵙⵏⵎⵏ ⴷ ⵉⵙⵖⵏⴰ ⴷ ⵉⵖⴰⵡⴰⵙⵏ ⵉⵎⵇⵕⴰⵏⵏ, ⵉⵡⵣⵏⵜ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ 
ⴼ ⴰⴷ ⵢⴰⵎⵓ ⴳ ⵜⵡⵓⵔⵉⵡⵉⵏ ⵜⵉⵙⵍⴳⵎⴰⵏⵉⵏ ⵏ ⵓⵙⴳⴳⵯⴰⵙ ⴰⵙⵜⴰⵍ ⵏ ⵜⵎⵀⴰⵍⵉⵏ ⵏⵏⴰ ⴱⴰⵀⵔⴰ 
ⵉⵀⵎⵎⴰⵏ ⵙ ⵓⵙⵔⵉⴷ ⵉⵎⵣⴷⴰⵖⵏ, ⴰⵡⵙⵏ ⵙ ⵉⵎⴽⵉⴷⴷⵖ ⴰⵔ ⴷ ⴰⵏⵏⴰⵢⵏ ⵉⴹⵉⵕ ⵏⵏⵙⵏⵜ ⴳ ⵜⵉⵍⴰⵡⵜ, 
ⵙ ⵓⵙⴱⵖⵙ ⵏ ⵉⵏⴳⵔⴰⵡⵏ ⵉⵏⵜⴰⵢⵏ ⴼⴰⴷ ⵙⴼⴰⵍⴽⵉⵏ ⵜⵉⵏⴰⴼⵓⵜⵉⵏ ⵜⵉⴳⴷⵓⴷⴰⵏⵉⵏ, ⵙⵙⵉⵍⵉⵏⵜ 
ⵙⴳ ⵜⵢⴰⴼⵓⵜ ⵏⵏⵙⵏⵜ ⴳ ⵜⵉⵍⴰⵍⵡⵜ ⵏ ⵓⵏⵎⵓⵔⵉ. ⴷⵉ ⵎⴰⵏⴰⵢⴰ, ⵅⵙⵖ ⴰⴷ ⴼⵙⵔⵖ ⵜⵉⵏⵓⵟⵟⴰⴼ ⵏ 
ⵜⴳⵔⵓⵎⵎⴰ ⵜⵉⵙ ⵙⵏⴰⵜ ⵏ ⵉⵙⵜⴰⵍⵏ ⵜⵓⴷⴼ ⴷⵉ ⵜⵏⴰⴼⵓⵜⵉⵏ ⵏ ⵡⴰⴷⴰⵙ, ⵀⵎⵎⴰⵏⵜ :

- ⵜⵉⵏⵎⴰⵍ ⵜⵉⵏⴳⵔⴰⵡⵉⵏ ;

- ⴰⵙⵎⵓⵜⵜⴳ ⴰⴷⵙⵍⴰⵏ ⴳ ⵜⴰⵣⵣⵓⵍⵉⵏ ⵏ ⵜⴷⵓⵙⵉ ;

- ⵜⴰⴷⵓⵙⵉ ⵏ ⵜⴰⵢⵎⵎⴰⵜ ⴷ ⵡⴰⵔⴰⵡ ;

- ⵉⵙⵉⵔⴰⵜⵏ ⵉⵉⴳⵔⴰⵡⴰⵏⵏ ⵏ ⵓⵃⵟⵟⵓ ⵏ ⵜⴷⵓⵙⵉ ;

- ⴰⵙⵙⴰⵢ ⴰⵖⵔⵎⴰⵏ ⴷ ⵎⵔⵡⵙ ⴰⵖⵔⵎⴰⵏ ⵙ ⵉⵙⵏⵎⴰⴷⴷⵓⵜⵏ ;

- ⵉⴳⴰⴷⴰⵣⵏ ⵉⵏⵎⵍⴰⵙⵙⵏ.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵜⵉⵏⵎⴰⵍ ⵜⵉⵏⴳⵔⴰⵡⵉⵏ, ⵜⵙⵡⵡⵓⵔⵉ ⵜⵎⴰⵡⴰⵙⵜ ⵏ ⵓⵙⴳⵎⵉ ⴰⵏⴰⵎⵓⵔ ⵙⴳ 
2009 ⵙ ⵓⵙⵖⵏⵓ ⴰⴷ ⵓⵎⵉ ⵉⵍⵍⴰ ⴷ ⴰⵣⵓⵔⵜ ⴰⵎⴰⵢⵏⵓ ⵏ ⵜⵎⵔⵙⴰⵍ ⵜⵉⵙⵍⵎⴷⴰⵏⵉⵏ ⵏ ⵓⵙⵙⵍⵎⴷ 
ⴰⵎⵏⵣⵓ, ⴰⵔ ⵉⵙⵙⵓⵊⴰⴷ ⵜⵉⴳⵯⵏⵙⴰⵏⵉⵏ ⴷ ⵜⵏⴰⴼⵓⵜⵉⵏ ⵏ ⵡⵓⵜⵛⵉ ⴷ ⵡⴰⵙⵙⴰⵢ ⴰⵏⵎⵍⴰⵏ ⴷ 
ⵜⵣⴷⴷⵓⵖⵉⵏ ⵏ ⵉⵙⵍⵎⴰⴷⵏ. ⴰⵡⵜⵜⴰⵙ ⵏ ⵜⵉⵏⵎⴰⵍ ⵜⵉⴳⵔⴰⵡⴰⵏⵉⵏ ⴷ ⴰⴷ ⵜⵙⵎⵓⵏ ⵉⵏⵍⵎⴰⴷ, ⵉⵡⴰⵍⴰⵏ 
ⵉ ⵢⴰⵜ ⵜⴳⵔⴰⵡⵜ, ⴳ ⵢⵉⵡⵜ ⵜⵉⵏⵎⵍ ⴳ ⵜⵜⴰⴼⴰⵏ ⵜⵉⴼⴰⴷⵉⵡⵉⵏ ⵉⵥⵉⵍⵏ ⵏ ⵓⵍⵎⴰⴷ ⴷ ⵓⵖⵓⴷⵓ ⵏ 
ⵉⵍⵎⵎⵓⴷⵏ.

ⵉⵎⵎⴰⵖ ⵓⵙⵇⵇⵉⵎ ⴰⴷ ⴷ ⵉⵙⵙⵓⵜⵍ ⵙ ⵓⵙⵎⵎⴰⵇⵇⵍ ⵏⵏⵙ ⵉ ⵎⵏⵛⴽ ⴰ ⵙ ⵉⵎⵙⴰⵙⴰ ⵓⵣⵓⵔⵜ ⵏ 
ⵜⵉⵏⵎⴰⵍ ⵜⵉⴳⵔⴰⵡⴰⵏⵉⵏ, ⵎⴽⵍⵍⵉ ⵙ ⵉⵜⵜⵓⴷⵎⴰ, ⵉⴳⴳⵯⵣ ⵉⵙⵙ, ⴰⴽⴷ ⵡⴰⵙⵙⴰⵔⵏ ⴷ ⵉⵡⵜⵜⴰⵙⵏ 
ⵏⵏⴰ ⴼ ⵉⵜⵜⵓⵙⴽⴰⵔ. ⵢⴰⵏⵏⴰⵢ ⵓⵙⵇⵇⵉⵎ ⵉⵍⴰ ⴰⵣⵓⵔⵜ ⴰⴷ ⵢⵓⴷⵊⴰ ⴰⴷ ⵉⵍⵉⵏ ⵉⵏⵎⵎⴰⵍⵏ ⵓⵎⵏⵉⴳⵏ 
ⴳ ⵓⵙⵡⵉⵔ ⵏ ⵓⵙⵉⵍⵉⵢ ⵏ ⵜⵓⵚⴽⴰ ⵜⴰⵎⴰⵣⴷⴰⵔⵜ ⵜⴰⵙⵍⵎⴷⴰⵏⵜ, ⵉⵙ ⵢⵉⵡⴹ ⵓⵟⵟⵓⵏ ⵏ ⵜⵉⵏⵎⴰⵍ 
ⵜⵉⴳⵔⴰⵡⴰⵏⵉⵏ ⴳ ⵓⵙⴳⴳⵯⴰⵙ ⴰⵏⵎⵍⴰⵏ 2021-2022 ⵎⴰ ⵉⵜⵜⴳⴳⴰⵏ 226 ⵏ ⵜⵉⵏⵎⵍ, ⵙⵡⴰ 67% 
ⵏ ⵜⵎⵓⵜⵜⵔⵜ ⵏ ⵜⵉⵏⵎⴰⵍ ⵏⵏⴰ ⵉⵜⵜⵓⵙⵖⵓⵡⵙⵏ, ⵉⴳⴰⵏ 338 ⵏ ⵜⵉⵏⵎⵍ ⵜⴰⴳⵔⴰⵡⴰⵏⵜ, ⴷⵉⴳⵙ 188 ⵏ 

ⵜⵉⵏⵎⵍ ⴳ ⵓⵖⴰⵡⴰⵙ ⵏ ⵓⵖⵉⵡⵍ, 150 ⴳ ⵓⵖⴰⵡⴰⵙ ⵏ ⵓⵙⵉⵔⵉⵡ ⵏ ⵓⵥⵟⵟⴰ ⵏ ⵜⵉⵏⵎⴰⵍ ⵜⵉⴳⵔⴰⵡⴰⵏⵉⵏ. 
ⴰⵎⵓⵅ ⵢⵉⵡⵙ ⵡⴰⵏⴰⵡ ⴰⴷ ⵏ ⵜⵉⵏⵎⴰⵍ ⴳ ⵓⵙⴼⴰⵍⴽⵉ ⵏ ⵜⵎⵙⵓⵜⴰⵍ ⵏ ⵓⵙⵙⵖⵔ ⵏ ⵉⵏⵍⵎⴰⴷⵏ ⵏ 
ⵡⴰⵎⵎⴰⵙ ⴰⴼⴰⵔⴰⵏ, ⵍⵍⵉⴳ ⵢⵉⵡⴹ ⵓⵟⵟⵓⵏ ⵏ ⵉⵏⵍⵎⴰⴷⵏ ⴳ ⵜⵉⵏⵎⴰⵍ ⴰⴷ ⴳ ⵓⵙⴳⴳⵯⴰⵙ ⴰⵏⵎⵍⴰⵏ 
ⴰⵏⵏ ⵏⵉⵜ ⵜⴰⵎⵓⵜⵜⵔⵜ ⵏ 60869 ⵏ ⵓⵏⵍⵎⴰⴷ, ⴷⴰⵢⵙⵏ 47% ⵏ ⵜⵡⵜⵎⵉⵏ, ⵜⴳ ⵜⵎⵓⵜⵜⵔⵜ ⴰⴷ 3% ⵏ 
ⵓⵙⵎⵓⵏ ⵏ ⵉⵏⵍⵎⴰⴷⵏ ⵏ ⵓⵙⵙⵍⵎⴷ ⴰⵎⵏⵣⵓ ⴳ ⵜⵙⴳⴳⵉⵡⵉⵏ ⵜⵉⴼⴰⵔⴰⵏⵉⵏ.

ⵎⵇⵇⴰⵔ ⵓⵢⴰ, ⵢⴰⵏ ⵓⴳⵣⵣⵓⵎ ⴳ ⵉⵡⵜⵜⴰⵙⵏ ⵉⵜⵡⴰⴳⴰⵏⵏⴰⵢⵏ, ⵉⴷⴷⵖ 33% ⵙⴳ ⵜⵎⵓⵜⵜⵔⵜ ⵏ 
ⵜⵉⵏⵎⴰⵍ ⵜⵉⴳⵔⴰⵡⴰⵏⵉⵏ ⵜⵜⵡⴰⵚⴽⴰⵏⵉⵏ ⵓⵔ ⴷⵉⴳⵙⵏⵜ ⵜⵉⴳⵯⵏⵙⴰⵏⵉⵏ ⴷ 40% ⴷⴰⵢⵙⵏⵜ ⵓⵔ ⵍⵉⵏⵜ 
ⵜⴰⵣⴷⴷⵓⵖⵜ ⵜⴰⵙⵖⵏⴰⵏⵜ. ⵎⴽⵍⵍⵉ ⵓⵔ ⵉⵍⴽⵉⵎ ⵓⵙⴽⴰⵔ ⵏ ⵜⵉⵏⵎⴰⵍ ⵜⵉⴳⵔⴰⵡⴰⵏⵉⵏ ⴰⵡⵜⵜⴰⵙ ⵏ 
ⵡⴰⴷ ⵉⴽⴽⵉⵙ ⵜⵉⵏⵎⴰⵍ ⵜⴰⵢⵢⴰⵡⵉⵏ, ⵉⵍⴽⵎ ⵓⵙⵜⴰⵍ ⵏⵏⵙ ⵖⴰⵙ 8%.

ⵙ ⵓⵢⵏⵏⵉ, ⴰⴽⴰ ⴰⴷ ⵏⴹⵎⵏ ⴰⵎⵓⵔⵙ ⵏ ⵓⵣⵓⵔⵜ ⴰⴷ, ⵉⵜⵜⴻⵜⵜⵔ ⵓⵙⵇⵇⵉⵎ ⴰⴷ ⵉⵜⵜⵓⵙⵔⴰⵙ 
ⵢⴰⵏⵓⵙⴰⵜⵉ ⵓⵙⵍⵉⴳ ⵉ ⴷ ⵢⵓⵙⴰⵏ, ⴰⴷ ⵉⵎⵓⵏ ⴷ ⵜⵉⴷⵎⵉ ⵏ ⵢⴰⵜ ⵜⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ 
ⵙⵉⵙ ⵉⵥⵍⵉⵏ ⵍⵍⵉ ⵔⴰⴷ ⵉⵙⵙⵍⴽⵎ ⵖⵔ ⵉⵡⵜⵜⴰⵙⵏ ⵉⵜⵡⴰⴳⴰⵏⵏⴰⵢⵏ, ⵉⵙⵔⵙ ⵜⵉⵖⴰⵔⴰⵙⵉⵏ 
ⵏ ⵓⵣⵣⵓⴳⵣ. ⴼ ⵎⴰⵢⴰⴷ, ⵉⵇⵇⴰⵏ ⴷ ⵡⴰⵍⴰⵙ ⵏ ⵓⵣⵣⵔⴰⵢ ⵅⴼ ⵓⵙⴰⵜⵉ ⴰⵙⴰⵖⵓⵍ ⵏ ⵜⵉⵏⵎⴰⵍ 
ⵜⵉⴳⵔⴰⵡⴰⵏⵉⵏ, ⵙ ⵓⵔⴰⵄⴰ ⵖⵔ ⵜⵍⵎⴹⵉ ⵏ ⵜⵓⵖⵓⵏⵜ ⵙⵉⵙ ⴳ ⴽⵓ ⵜⴰⴽⴰⴷⵉⵎⵉⵜ ⴷ ⵎⴽⵏⵏⴰ ⵜⴳⴰ, ⴷ 
ⵓⵙⵙⴰⵜⵉ ⵏ ⵓⵏⵏⵓⵕⵥⵎ ⵅⴼ ⵉⵙⵇⵇⵉⵎⵏ ⵉⴳⵔⴰⵡⴰⵏⵏ ⴷ ⵡⴰⵎⵓⵏ ⴰⵖⵔⵎⴰⵏ.

ⴳ ⵓⵖⵣⴷⵉⵙ ⵏⵏⵉⴹⵏ, ⵙ ⵜⵉⵍⴰⵍⵜ ⵉⵍⵍⴰⵏ ⵖⵓⵔ ⵉⵙⵓⴳⴰⵎ ⵉⵏⴼⴳⴰⵏⵏ ⴳ ⵢⵉⴳⵔ ⵏ ⵜⴷⵓⵙⵉ, ⵉⴳⴳⴰ 
ⵓⵙⵇⵇⵉⵎ ⵢⴰⵜ ⵜⵙⵎⵉⴳⵍⵜ ⵏ ⵓⵙⵜⴰⵍ ⵏ ⵓⵙⵎⵓⵜⵜⴳ ⴰⴷⵙⵍⴰⵏ ⴳ ⵜⴰⵣⵣⵓⵍⵉⵏ ⵏ ⵜⴷⵓⵙⵉ ⴷ ⵎⵏⵛⴽ 
ⴰⵙ ⵉⵙⵙⵓⴼⵓ ⵙ ⵜⵎⴰⵎⴽⵜ ⵉ ⴷ ⵢⵓⵙⴰⵏ ⴰⵙⵙⴰⵔⵏ ⵏ ⵓⵏⴳⵔⴰⵡ ⴰⴷⵓⵙⴰⵏ.

ⵉⵜⵜⵓⵙⵉⵍⵉ ⵉ ⵜⵣⵎⵔⵜ ⵏ ⵓⵙⵏⵓⴱⴳ ⵏ ⵜⵎⵔⵙⴰⵍ ⵏ ⵓⵙⵎⵓⵜⵜⴳ ⵉⵡⴰⵍⴰⵏ ⵉ ⵢⵉⴳⵔ ⴰⴳⴷⵓⴷⴰⵏ ⴷ 
ⵢⵉⴳⵔ ⵓⵙⵍⵉⴳ ⵙ ⵓⵙⵜⴰⵍ ⵏ 85% ⴳⵔ 2011 ⴷ 2022. ⵙ ⵓⵎⴷⵢⴰ, ⵓⵟⵟⵓⵏ ⵏ ⵉⵏⴰⴼⵓⵖⵏ ⵢⵓⵍⵉ ⵙ 
ⵜⵉⵔⵏⵉ ⵉⵜⵜⵡⴰⵏⵏⴰⵢⵏ, ⵙⴳ 961 ⵏ ⵓⴹⴱⵉⴱ ⴳ 2011 ⴰⵔ 2221 ⴳ 2021. ⵎⴰⵛⴰ ⵜⴻⵜⵜⵓⵙⵏⵉⵖⵙ 
ⵜⴷⵔⵙⵉ ⵏ ⵓⵙⵙⴰⵜⵉ ⴰⴱⵉⴷⴰⴳⵓⵊⵉ ⵉ ⵉⵎⵣⵔⴰⵡⵏ, ⵍⵍⵉⴳ ⵉⵎⵎⵓⵜⵜⵉ ⵙⴳ 7,2 ⵏ ⵓⵎⵣⵔⴰⵡ ⵉ 
ⴽⵓ ⴰⴹⴱⵉⴱ ⴳ ⵓⵙⴳⴳⵯⴰⵙ ⴰⵏⵎⵍⴰⵏ 2010-2011 ⴰⵔ ⵎⴰ ⵏⵏ ⵢⴰⵥⵥⵏ 13 ⴳ ⵓⵙⴳⴳⵯⴰⵙ ⴰⵏⵎⵍⴰⵏ 
2021-2022, ⵙ ⵉⵙⵡⵉⵔⵏ ⵉⵏⵣⴰⵔⴰⵢⵏ ⴳⵔ ⵜⵖⵉⵡⴰⵏⵉⵏ, ⴰⵔ ⵉⵜⵜⵎⵍⵉⵍⵉⵢ ⴳⵔ 9,2 ⴷ 52,2 ⵉ 
ⴽⵓ ⴰⵙⵍⵎⴰⴷ.

ⵉⵎⵎⴰ ⵎⵉⵏ ⵉⵇⵏⴻⵏ ⵖⴰⵔ ⵓⵙⵎⵓⵜⵜⴳ ⵏ ⵉⵏⵙⵎⴰⴳⴰⵍⵏ ⴷ ⵉⵜⵉⵇⵏⵉⵢⵏ ⵏ ⵜⴷⵓⵙⵉ, ⵢⴰⵎⵓ ⵓⵏⴳⵔⴰⵡ ⵏ 
ⵓⵙⵎⵓⵜⵜⴳ ⴰⴳⴷⵓⴷⴰⵏ ⵉⵙⵉⵏⴰⴳⵏ ⵉⵏⴰⴼⵍⵍⴰⵜⵏ ⵏ ⵜⵣⵣⵓⵍⵉⵏ ⵜⵉⵏⵙⵎⴰⴳⴰⵍⵉⵏ ⵉⵡⴰⵍⴰⵏ ⵉ ⵜⵎⴰⵡⴰⵙⵜ 
ⵏ ⵜⴷⵓⵙⵉ ⴷ ⵡⴰⵔⴰⵢ ⴰⵏⴰⵎⵓⵏ. ⴰⵛⴽⵓ ⵅⵜⴰⴷ ⵖⵓⵔⵙ 14 ⵏ ⵡⴰⵎⵎⴰⵙ ⵏ ⵓⵙⵎⵓⵜⴳ. ⵏⵏⵉⴳ ⵏ 
ⵡⴰⵎⵎⴰⵙⵏ ⴰⴷ ⵏ ⵓⵙⵎⵓⵜⵜⴳ, ⴷⴰ ⵙⵙⴰⵏⵓⵏⵏⵜ ⵜⵓⴳⵜ ⵏ ⵜⵖⵉⵡⴰⵏⵉⵏ ⴷ ⵜⵎⵔⵙⴰⵍ ⵜⵉⵎⴰⴷⵔⴰⵡⵉⵏ 
ⴷ ⵜⵓⵙⵍⵉⴳⵉⵏ ⵉⵏⵙⵎⴰⴳⴰⵍⵏ ⴷ ⵉⵜⵉⵇⵏⵉⵢⵏ ⵏ ⵜⴷⵓⵙⵉ.

ⴷⴰ ⵜⴻⵜⵜⴰⵣⵣⴰⵍ ⵜⵎⴰⵡⴰⵙⵜ ⴰⴷ ⵜⵙⵙⵉⵍⵉ ⵉⵎⵉⴽ ⵙ ⵉⵎⵉⴽ ⴳ ⵓⵟⵟⵓⵏ ⵏ ⵉⵙⵖⵉⵎⵏ ⵉⵜⵜⵓⵥⵍⴰⵢⵏ 
ⵉ ⵓⵙⵎⵓⵜⵜⴳ ⴳ ⵓⵙⵡⵉⵔ ⵏ ⵉⵙⵉⵏⴰⴳⵏ ⵉⵏⴰⴼⵍⵍⴰⵜⵏ ⵏ ⵜⴰⵣⵣⵓⵍⵉⵏ ⵜⵉⵏⵙⵎⴰⴳⴰⵍⵉⵏ ⴷ ⵜⵉⵜⵉⴽⵏⵉⵢⵉⵏ 
ⵏ ⵜⴷⵓⵙⵉ, ⵉⴷⴷⵖ ⵉⵍⴽⵎ ⵓⵟⵟⵓⵏ ⴰⴷ 6200 ⵏ ⵓⵙⵖⵉⵎ ⴳ ⵓⵙⴳⴳⵯⴰⵙ ⴰⵏⵎⵍⴰⵏ 2022-2023, 
ⵉⵜⵜⵓⵙⵏⵉⵎⴰⵍ ⴰⴷ ⵢⴰⵡⴹ ⴰⵔ 7000 ⵏ ⵓⵙⵖⵉⵎ ⴳ ⵓⵙⴳⴳⵯⴰⵙ ⴼⴼⵉⵔ ⴰⵙ, ⵙ ⵎⴽⵍⵍⵉ ⵉⵍⵍⴰⵏ 
ⴳ ⵓⵖⴰⵡⴰⵙ ⵓⵏⴱⵉⴹ ⵏ ⵓⵙⴷⵓⵙ ⵏ ⵓⵛⴽⵓⴽⵍ ⵏ ⵉⵎⵣⵣⵓⵍⴰⵏⵏ ⵏ ⵜⴷⵓⵙⵉ ⴳ ⵢⵉⴷⵉⵔ ⵏ 2030.

ⵉⵙⵙⴰⵔⴰⵎ ⵓⵖⴰⵡⴰⵙ ⴰⴷ, ⵏⵏⴰ ⵉⵙⵙⴼⴰⵍⵏ ⴳ ⴳ ⵢⵓⵍⵢⵓⵣ 2022, ⴰⴷ ⵉⵙⴼⴰⵍⴽⵉ ⴰⵛⴽⵓⴽⵍ 
ⵏ ⵉⵎⵣⵣⵓⵍⴰⵏⵏ ⵏ ⵜⴷⵓⵙⵉ ⴳ ⴽⵓⵍⵍⵓ ⵜⵉⵖⵎⵔⵉⵏ ⵏ ⵜⴳⵍⴷⵉⵜ, ⴰⵔ ⴷ ⵉⵣⵔⵉ 23 ⵏ ⵓⵎⵣⵣⵓⵍⴰⵏ ⵉ 
ⴽⵓ 10000 ⵏ ⵓⴳⴳⵉⴷ ⴳ ⵜⵉⵣⵡⵉⵔⵉ ⵏ 2025 ⴷ 45 ⵏ ⵓⵎⵣⵣⵓⵍⴰⵏ ⵉ ⴽⵓ 10000 ⵏ ⵓⴳⴳⵉⴷ ⴳ 
ⵓⵙⵙⴼⴰⵍ ⵏ 2030.

ⵎⴽ ⵏⵙⵓⵔⴷⴰ ⵉⵙ ⵏⵏⴰⴷ ⵉⵙⵓⵍ ⵡⴰⵍⴰⵢ ⵙ ⵜⵡⴰⴷⴰ ⴰⴷ ⵏⵉⵜ ⴳ ⵉⵙⴳⴳⵓⵙⴰ ⵉ ⴷ ⵉⴳⴳⵓⵔⵏ, 
ⵉⵜⵜⵓⵙⵏⵉⵎⴰⵍ ⴰⴷ ⵏⵏ ⵉⴳⵓⵍⵓ ⵓⵟⵟⵓⵏ ⵉⵜⵜⴳⵓⴷⵓⵢⵏ ⵏ ⵉⵏⴰⴼⵓⵖⵏ 66351 ⵏ ⵓⵎⵣⵣⵓⵍⴰⵏ ⴰⴷⵓⵙⴰⵏ 
ⴳ ⵢⵉⴷⵉⵔ ⵏ 2030. ⵎⴰⵛⴰ ⵓⵟⵟⵓⵏ ⴰⴷ ⵉⵜⵜⵓⵙⵏⵉⵎⴰⵍⵏ ⵓⵔ ⵉⴳⵓⵎ ⴰⴷ ⵉⵙⴼⴰⵍⴽⵉ ⴰⵖⵎⵎⵓⵙ ⵏ 
ⵉⵎⵣⴷⴰⵖⵏ ⵙ ⵉⵎⵣⵣⵓⵍⴰⵏⵏ ⵏ ⵜⴷⵓⵙⵉ.

ⵉⵙⴳⴳⵯⵔⴰ ⵓⵙⵇⵇⵉⵎ ⵙ ⵎⴰⵙ ⴷ ⴰⵙⵓⴼⵓ ⵏ ⵡⴰⵙⵙⴰⵔⵏ ⵉⵜⵎⴰⵔⵏⵉⵏ ⵉⵜⵜⵎⵏⴰⵡⴰⵢⵏ ⵏ ⵓⵏⴳⵔⴰⵡ 
ⴰⴷⵓⵙⴰⵏ, ⵙⵍⴰⵡⴰⵏ ⴰⴽⴽⵯ ⵍⵍⵉⴳ ⵜⵓⴷⴼ ⵜⵎⵓⵔⵜ ⵏⵏⵖ ⴳ ⵜⵙⴰⵡⵔⵜ ⵜⴰⵏⴰⵎⵓⵏⵜ ⵜⴰⵎⵇⵕⴰⵏⵜ ⵏ 
ⵓⵙⵎⴰⵜⴰ ⵏ ⵓⵙⴼⵍⵙ ⴰⴷⵓⵙⴰⵏ, ⵉⵙⵖⴰⵡⵙⴰ ⵙ ⵢⴰⵏ ⵓⵏⴳⵔⴰⵡ ⵏ ⵜⵉⵏⵏⵓⴱⴹⴰ ⵉ ⵉⵜⵜⴹⵎⴰⵏⵏ ⴰⵣⴷⴰⵢ 
ⴳⵔ ⵎⴰⵕⵕⴰ ⵉⵎⴰⴷⵔⴰⵡⵏ ⵉⴽⵛⵎⵏ ⴳ ⵓⵙⵎⵓⵜⵜⴳ, ⵙ ⵓⵙⵓⵊⴷ ⵏ ⵢⴰⵏ ⵓⵏⴳⵔⴰⵡ ⵏ ⵓⵙⵎⵓⵜⵜⴳ 
ⵉⵕⵡⴰⵏ ⵉⵟⵟⴰⴼⵏ ⵉⵎⴰⵙⵙⵏ ⵏ ⵡⴰⴹⴰⴼ ⴷ ⵜⵎⵙⴳⴷⴰ ⵜⴰⴱⵉⴷⴰⴳⵓⵊⵉⵢⵜ ⵉⵖⵉⵢⵏ ⴰⴷ ⵜ ⵉⵙⵙⵉⵍⵉ, 
ⴰⴼⴰⴷ ⴰⴷ ⵙⵙⴼⵓⵏ ⵡⴰⵙⵙⴰⵔⵏ ⵉⵎⴰⵏⴰⵡⵏ ⴳ ⵜⴰⵊⵉⵜ ⵜⴰⴳⵯⵣⵍⴰⵏⵜ ⴷ ⵜⴰⵏⴰⵎⵎⴰⵙⵜ. ⵎⴽⵍⵍⵉ 
ⴷ ⵉⵇⵇⴰⵏ ⵉⴳⵔⴰⵏ ⵉⵎⴰⵡⵙⴰⵙⵏ ⵉⵙⴳⵎⴹⵏ ⵜⴰⵎⵢⴰⵇⴰⵏⵜ ⴰⵙⴰⵜⵉ ⵏ ⵓⵙⴷⵓⵙ ⵏ ⵓⵛⴽⵓⴽⵍ ⵏ 
ⵉⵎⵣⵣⵓⵍⴰⵏⵏ ⵏ ⵜⴷⵓⵙⵉ ⴳⵔ 2022 ⴷ 2030 ⴰⴷ ⵜⴰⵡⵣ ⴼ ⵜⵉⵔⵏⵉ ⴳ ⵜⵣⵎⵔⵜ ⵜⴰⵎⵙⵓⵜⵜⴳⵜ ⵏ 
ⵓⵏⴳⵔⴰⵡ ⵏ ⵓⵙⵎⵓⵜⵜⴳ ⴳ ⵜⴰⵣⵣⵓⵍⵉⵏ ⵏ ⵜⴷⵓⵙⵉ, ⴼ ⵓⵣⵉⵣⵣⵍ ⵏ ⵜⵡⴰⴷⴰ ⵏ ⵓⵖⵎⵎⵓⵙ ⴰⵎⵓⵔⴰⵏ ⵙ 

ⵜⵎⵔⵙⴰⵍ ⵏ ⵓⵙⵎⵓⵜⵜⴳ ⴳ ⵜⴰⵣⵣⵓⵍⵉⵏ ⵏ ⵜⴷⵓⵙⵉ, ⵙ ⵓⵙⵙⵅⴷⵎ ⵏ ⵉⵎⴰⵙⵙⵏ ⵉⵕⵡⴰⵏ ⴳ ⵓⵙⵡⴰⵍⴰⵏ 
ⵏ ⵉⵎⵣⵔⴰⵡⵏ ⵖⵔ ⵢⵉⴳⵔ ⴰⴷ ⴷ ⵜⵓⵥⵍⵉⵢⵉⵏ ⵍⵍⵉ ⵉⵎⵔⵔⵜⵏ ⵓⴳⴳⴰⵔ ⵙ ⵜⴳⴰⵎⵉⵜ, ⵙ ⵓⵙⵔⵓⵙ ⵏ 
ⵉⵎⴰⵙⵙⵏ ⵏ ⵓⵏⴱⴰⴹ ⴳ ⵜⵉⵟⵟⵉⵜ ⵜⴰⵎⵓⵔⴰⵏⵜ ⵏ ⵉⵏⴰⴼⵓⵖⵏ ⵉⵎⴰⵢⵏⵓⵜⵏ ⴳ ⵉⵙⴰⵜⵉⵢⵏ ⵉⴷⵓⵙⴰⵏⵏ ⴰⴼⴰⴷ 
ⴰⴷ ⵉⴽⴽⵙ ⵓⵏⵣⴰⵔⴰⵢ ⵉⵍⵍⴰⵏ ⴳⵔ ⵜⵎⵏⴰⴹⵉⵏ.

ⴳ ⵎⵉⵏ ⵉⵇⵏⴻⵏ ⵖⴰⵔ ⵉⵙⵓⵔⵙⵏ ⵉⴷⵓⵙⴰⵏⵏ ⵏ ⵉⵎⵣⴷⴰⵖⵏ, ⵜⴳⴰ ⵟ ⵢⴰⵏ ⴳ ⵉⵎⵙⴰⵔⵓⵙⵏ ⵉⴷⵙⵍⴰⵏⵏ ⵏ 
ⵜⴷⵓⵙⵉ ⵜⴰⵎⴰⵜⴰⵢⵜ, ⵉⵙ ⵜⴳⴰ ⵜⵎⵏⵛⴽⵜ ⵏ ⵜⵎⴰⵜⵜⴰⵏⵜ ⵏ ⵜⵢⵎⵎⴰⵜⵉⵏ ⴼ ⵉⵍⵉⵍⵉⵜⵏ ⵢⴰⵏ ⴳ ⵉⵏⵎⵎⴰⵍⵏ 
ⵏ ⵓⵙⵖⴰⵍ ⵏ ⵜⴳⵎⵉ ⵜⴰⵏⴼⴳⴰⵏⵜ ⴷ ⵜⴰⵏⴰⵎⵓⵏⵜ. ⵎⴽⵍⵍⵉ ⵏⵙⵙⵏ, ⵜⵓⴷⴼ ⵜⵎⵓⵔⵜ ⵏⵏⵖ ⵙⴳ 2017 ⴳ 
ⵓⵣⵣⵓⴳⵣ ⵏ ⵉⵡⵜⵜⴰⵙⵏ ⵏ ⵜⴳⵎⵉ ⵜⴰⵙⵓⵍⴰⵏⵜ ⵏ ⵜⵎⵜⵜⴰ ⵎⵓⵏⵏⵉⵏ, ⵙⵍⴰⵡⴰⵏ ⴰⴽⴽⵯ ⴳ ⵎⴰ ⵉⵥⵍⵉⵏ 
ⵙ ⵉⴳⵉ ⵏ ⵜⵎⵉ ⴳ ⵢⵉⴷⵉⵔ ⵏ 2030 ⵉ ⵜⵎⵜⵜⴰⵏⵜ ⵏ ⵏⵣⵎⵎⴰⵔ ⴰⴷ ⵜⵜ ⵏⵙⵙⵉⵏⴼ ⴼ ⵉⵎⴹⵓⴹⵏ ⴷ 
ⵉⵎⵥⵢⴰⵏⵏ ⴷⴷⴰⵡ ⵏ ⵙⵎⵎⵓⵙ ⵉⵙⴳⴳⵯⴰⵙⵏ.

ⴼ ⵓⵙⴽⴽⵉⵏ ⴰⴷ ⵏⵉⵜ, ⵉⴳⴰ ⵓⵙⵇⵇⵉⵎ ⵢⴰⵏ ⵓⵙⵜⴰⵍ ⴼ ⵎⵔⴰⵡⵜ ⵏ ⵜⵎⵏⴰⴹⵉⵏ ⴳ ⵜⴳⵍⴷⵉⵜ, ⵉⵡⴰⵜⵙ 
ⴰⴷ ⵉⵣⵔⵓ ⴰⵙⴰⵜⵉ ⵉⵥⵍⵉⵏ ⵙ ⵜⵎⵔⵙⴰⵍ ⵜⵉⴷⵓⵙⴰⵏⵉⵏ ⵉⵙⵡⵡⵓⵔⵉⵏ ⴼ ⵓⵙⵏⴰⵔⴰ ⵏ ⵜⵡⵜⵎⵉⵏ 
ⵉⵔⴱⴰⵏ ⵢⴰⵥⵥⵏ ⴰⴷ ⴰⵔⵓⵏ ⴷ ⵉⵍⵉⵍⴰⵏ ⵉⵎⴰⵢⵏⵓⵜⵏ, ⴷⵉⴳⵙⵏⵜ ⴽⵕⴰⴹ ⵏ ⵡⴰⵎⵎⴰⵙⵏ ⵉⵙⴳⵏⴼⴰⵏⵏ 
ⵉⵙⴷⴰⵡⴰⵏⵏ.

ⵉⵣⵎⵎⵉⵎ ⵓⵙⵇⵇⵉⵎ ⵜⴰⵣⵣⵉⴳⵣⵜ ⵉⴷⴰⴷⴷⵜⵏ ⴳ ⵢⵉⴳⵔ ⵏ ⵜⴷⵓⵙⵉ ⵏ ⵜⴰⵢⵎⵎⴰⵜ ⴷ ⵡⴰⵔⴰⵡ, 
ⵙⵍⴰⵡⴰⵏ ⴰⴽⴽⵯ ⴳ ⵎⵉⵏ ⵉⵇⵏⴻⵏ ⵖⴰⵔ ⵓⵙⵓⴳⴳⵣ ⵏ ⵓⵟⵟⵓⵏ ⵏ ⵜⵎⵜⵜⴰⵏⵉⵏ ⵏ ⵜⵢⵎⵎⴰⵜⵉⵏ ⴷ ⵉⵎⴹⵓⴹⵏ 
ⵃⵕⴰ ⵉⵍⴰⵍⵏ. ⵙ ⵎⵉⵏ ⵜⵜⵉⵏⵉⵏ ⵓⵎⵍⴰⵏ ⵉⵏⴰⵎⵓⵔⵏ ⴼ ⵉⵎⵣⴷⴰⵖⵏ ⴷ ⵜⴷⵓⵙⵉ ⵏ ⵜⵡⴰⵊⴰ ⴳ ⵓⵙⴳⴳⵯⴰⵙ 
ⵏ 2018, ⵜⴳⴳⵯⵉⵣ ⵜⵎⵏⵛⴽⵜ ⵏ ⵜⵎⵜⵜⴰⵏⵉⵏ ⵏ ⵜⵢⵎⵎⴰⵜⵉⵏ ⵙⴳ 112 ⴳ ⴽⵓ 100000 ⵏ ⵉⵍⵉⵍⵉ 
ⵉⴷⴷⵔⵏ ⴳⵔ 2009 ⴷ 2010 ⴰⵔ 72 ⴳⵔ 2015 ⴷ 2016. ⵓⴳⵓⵣ ⵏ ⵜⵎⵏⵛⴽⵜ ⴰⴷ ⵉⴳⴰⴷⴷⴰ ⵏⵉⵜ 
ⴷ ⵓⵙⵜⴰⵍ ⵏ ⵜⵎⵜⵜⴰⵏⵉⵏ ⵏ ⵉⵎⵥⵢⴰⵏⵏ ⵃⵕⴰ ⵢⴰⵍⵓⵍⵏ ⵍⵍⵉ ⵉⵎⵎⵓⵜⵜⵉⵏ ⴳ ⵜⵉⵣⵉ ⴰⵏⵏ ⵏⵉⵜ ⵙⴳ 21,7 ⵉ 
ⴽⵓ 1000 ⵏ ⵉⵍⵉⵍⵉ ⵉⴷⴷⵔ ⴰⵔ 13,6.

ⵉⵏⵎⵎⴰⵍⵏ ⴰⴷ ⵏⴰⵃⵢⴰ ⵜⵏ ⴳⵔ ⵡⴰⵎⵎⴰⵙ ⴰⵖⵔⵎⴰⵏ ⴷ ⵡⴰⵎⵎⴰⵙ ⴰⴼⴰⵔⴰⵏ. ⵙ ⵎⵉⵏ ⴷ ⵉⵡⵢⵏⵜ 
ⵜⵎⵓⵛⴰ ⵏ 2018, ⵜⵍⴽⵎ ⵜⵎⵏⵛⴽⵜ ⵏ ⵜⵎⵜⵜⴰⵏⵉⵏ ⵏ ⵜⵢⵎⵎⴰⵜⵉⵏ 111 ⵉ ⴽⵓ 100000 ⵏ ⵉⵍⵉⵍⵉ 
ⵉⴷⴷⵔⵏ ⴳ ⵜⵙⴳⴳⵯⵉⵏ ⵜⵉⴼⴰⵔⴰⵏⵉⵏ ⵎⵏⵉⴷ ⵏ 44 ⴳ ⵜⵙⴳⴳⵉⵡⵉⵏ ⵜⵉⵖⵔⵎⴰⵏⵉⵏ. ⵎⴽⴰⵏⵏ ⴷ ⵓⵏⵎⵎⴰⵍ 
ⵏ ⵜⵎⵜⵜⴰⵏⵉⵏ ⵏ ⵉⵎⵥⵢⴰⵏⵏ ⵄⵕⴰ ⵢⴰⵍⵓⵍⵏ, ⵍⵍⵉ ⵢⵉⵡⴹⵏ11,2 ⵉ ⴽⵓ 1000 ⵏ ⵉⵍⵉⵍⵉ ⵉⴷⴷⵔⵏ ⴳ 
ⵜⵙⴳⴳⴳⵉⵡⵉⵏ ⵜⵉⵖⵔⴰⵏⵉⵏ ⵎⵏⵉⴷ ⵏ 16,3 ⴳ ⵜⵙⴳⴳⵉⵡⵉⵏ ⵜⵉⴼⴰⵔⴰⵏⵉⵏ.

ⵏⵏⵉⴳ ⵏ ⵓⵢⴰ, ⵉⵣⵎⵎⵉⵎ ⵓⵙⵇⵇⵉⵎ ⴰⴼⵓⵍⴽⵉ ⵉⵜⵡⴰⵏⵏⴰⵢⵏ ⵏ ⵉⵏⵎⵎⴰⵍⵏ ⵉⵥⵍⵉⵏ ⵙ ⵜⴷⵓⵙⵉ ⵏ ⵜⵢⵎⵎⴰⵜ 
ⴷ ⵡⴰⵔⴰⵡ ⴳⵔ 2011 ⴷ 2018, ⵙⵍⴰⵡⴰⵏ ⴰⴽⴽⵯ ⴳ ⵓⵟⵟⵓⵏ ⵉⵏ ⵢⵉⵣⵣⵔⴰⵢⵏ ⴷⴰⵜ ⵏ ⵜⴰⵔⵡⴰ ⵏⵏⴰ 
ⵉⵍⴽⵎⵏ 88,5% ⴳ 2018 ⴰⵔⵏⴷⴰⴷ ⵉ 77,1% ⴳ 2011, ⴷ ⵓⵏⵎⵎⴰⵍ ⵏ ⵓⵙⴰⵔⵡ ⵙⴰⴷⵢ ⵉⴼⴰⵙⵙⵏ 
ⵏ ⵉⵙⴰⵜⵉⵢⵏ ⵉⵙⵓⴳⵔⵏ, ⵏⵏⴰ ⵉⵎⵎⵓⵜⵜⵉⵏ ⵙⴳ 74% ⴰⵔ 86,6%, ⴰⵢⴷⴰ ⴳ ⵇⵇⵉⵎⴰⵏ ⵉⵣⵣⵔⴰⵢⵏ 
ⴷⴰⵜ ⵏ ⵓⵙⴰⵔⵡ, ⵙ ⵓⵎⴰⵜⴰ, ⴱⴷⴷⵏⵜ ⴳ ⵓⵙⵡⵉⵔ ⵢⵓⴷⵔⵏ ⵓⵔ ⵉⵣⵔⵉ 22%.

ⵎⵇⵇⴰⵔ ⴷ ⵜⴰⵣⵣⵉⴳⵣⵜ ⴰⴷ ⵉⵜⵜⵡⴰⴳⴳⵏ, ⵙⵓⵍⵏⵜ ⵜⵏⵓⵟⵟⴰⴼ ⴰⴷ ⵉⵜⵜⵓⵣⵎⵎⵉⵎ ⵙⴰⴷⵓ ⵏ ⵓⵙⵡⵉⵔ 
ⵏ ⵉⵙⵉⵔⵉⵎⵏ ⵏ ⵜⵖⵉⵡⴰⵙⵉⵏ ⵜⵉⵙⵜⵔⴰⵜⵉⵊⵉⵢⵉⵏ ⵏ ⵜⵎⴰⵡⴰⵙⵜ ⵜⵏⵖⵍⴰⴼⵜ, ⵉⴷⴷⵖ ⴰⵙⵏⴰⵔⴰ ⵏ 
ⵜⵡⵜⵎⵉⵏ ⵢⴰⵥⵥⵏ ⴰⴷ ⴰⵔⵡⵏⵜ ⴷ ⵜⵉⵍⵍⵉ ⵉⵍⵍⴰⵏ ⴳ ⵉⵜⵏⴰⵏ ⵏ ⵜⴰⵔⵡⴰ ⴷ ⵉⵍⵉⵍⴰⵏ ⵉⵎⴰⵢⵏⵓⵜⵏ ⵉⵙⵓⵍ 
ⵉⵙⵎⵓⵎⵎⵓⵢ ⵙ ⴽⵔⴰ ⵏ ⵜⵉⵛⵃⵉ ⵉⵜⵜⵢⴰⵏⵏⴰⵢⵏ ⴷⴰ ⵜⴻⵜⵜⴳⴳⴰ ⵜⵉⴼⵉⵛⵉⵜ ⵎⵏⵉⴷ ⵏ ⵜⵎⵔⵙⴰⵍ ⵏ 
ⵜⴷⵓⵙⵉ ⵉ ⵉⵔⵣⵣⵓⵏ ⴰⴷ ⵜⴼⴽ ⵉⵙⵓⵊⵊⵉⵜⵏ ⵉ ⴷ ⵢⵓⵙⴰⵏ ⵉ ⵜⴰⴳⴳⴰⵢⵜ ⴰⴷ ⵏ ⵉⵎⵣⴷⴰⵖⵏ.

ⴳ ⵓⵎⵏⵉⴷ ⴰⴷ ⵏⵉⵜ, ⵉⵜⵜⴻⵜⵜⵔ ⵓⵙⵇⵇⵉⵎ ⴰⴷ ⵉⵜⵜⵓⵃⵢⵢⴰⵍ ⵓⵙⴰⵜⵉ ⴷ ⵉⵙⵓⴳⴰⵎ ⵓⵛⵛⵉⵍⵏ 
ⴰⴼⴰⴷ ⴰⴷ ⴼⴰⵍⴽⵉⵏ ⵉⵏⵎⵎⴰⵍⵏ ⵏ ⵜⵙⴽⵔⴰⵡⵜ ⵉⵣⴷⵉⵏ ⴷ ⵓⵙⵏⴰⵔⴰ ⵏ ⵜⴰⴳⴳⴰⵢⵜ ⴰⴷ, ⵉⵡⵉⵣ 
ⴼ ⵓⵙⵔⵓⵙ ⵏ ⵓⵙⴰⵜⵉ ⵏ ⵜⵉⵏⵏⵓⴱⴹⴰ ⵉⵖⵓⴷⴰⵏ, ⵢⵓⵙⴰⵏ ⴰⴽⴷ ⵡⴰⵏⴰⵡ ⵏ ⵓⵙⵡⵡⵓⵔⵉ ⵏ ⵜⵎⵔⵙⴰⵍ 
ⵜⵉⴷⵓⵙⴰⵏⵉⵏ. ⵎⴽⵍⵍⵉ ⵉⵙⴷⴷⵉⴷ ⴰⵍⵜⵓ ⵓⵙⵇⵇⵉⵎ ⴼ ⵉⵎⵎⴹⴼⵕ ⵓⵙⵎⵓⵜⵜⴳ ⵏ ⵜⵎⵔⵙⴰⵍ 
ⵜⵉⴷⵓⵙⴰⵏⵏ ⵙ ⵓⵙⵎⴰⵡⴰ ⵏ ⵜⵓⵚⵉⴽⵉⵡⵉⵏ ⴷ ⵜⵉⴽⴽⵉ ⵏ ⵜⵎⴰⵛⵉⵏⵉⵏ ⴷ ⵉⵙⵓⴳⴰⵎ ⵉⵏⴼⴳⴰⵏⵏ ⴷ 
ⵉⵙⴰⴼⴰⵔⵏ ⴷ ⵜⵖⴰⵡⵙⵉⵡⵉⵏ ⵏ ⵓⵙⵓⵊⵊⵉ ⵉⵍⴰⵣⵎⵏ, ⴰⵡⵇⵇⵕ ⵏ ⵜⵙⴷⴷⵉⵜⵉⵏ ⵏ ⵜⴼⵔⴽⵉⵡⵉⵏ ⵏ 
ⵡⴰⵖⴹⴰⴼ ⴰⴷⵓⵙⴰⵏ ⵉⵥⵍⵉⵏ ⵙ ⵜⵡⵜⵎⵉⵏ ⵉⵔⴱⴰⵏ ⵢⴰⵥⵥⵏ ⴰⴷ ⴰⵔⵡⵏⵜ ⴷ ⵉⵍⵉⵍⴰⵏ ⵉⵎⴰⵢⵏⵓⵜⵏ, ⵔⵏⵓ 
ⴰⵙ ⴰⵙⵔⵓⵙ ⵏ ⵢⴰⵏ ⵓⵙⴰⵜⵉ ⵏ ⵓⵙⵡⵓⴷⴷⵓ ⵉⵜⵜⴹⵎⴰⵏⵏⴰⵙⴼⴳⵏ ⵏ ⵜⵎⵙⵓⵜⴰⵍ ⵏ ⵡⴰⵔⴰⵢ ⴰⴷⵓⵙⴰⵏ ⴷ 
ⵜⵏⴰⴼⵓⵜⵉⵏ ⵜⵉⴷⵓⵙⴰⵏⵉⵏ ⵉⵜⵜⵓⵙⵏⴽⴰⴷⵏ.

ⴳ ⵓⵙⴰⵜⵓⵍ ⴰⴷ ⵏⵉⵜ, ⴳⴰⵏ ⵓⵣⵓⵏⵏ ⵏ ⵓⵃⵟⵟ ⵏ ⵜⴷⵓⵙⵉ ⴷ ⵜⵣⴷⴳⵉ ⴷ ⵡⴰⵔⴰⵢ ⵏ ⵜⵡⵏⵏⴰⴹⵜ ⴷ ⵜⴰⵎⴰⵖⵜ 
ⴰⴼⵏⴰ ⵏ ⵉⵙⵔⴰⴳⵏ ⵏ ⵓⵣⵏⵏⵣⵡⵉ ⵏ ⵜⵎⵓⴹⴰⵏ ⵓⵣⵓⵏⵏ ⵀⵎⵎⴰⵏⵉⵏ ⵏ ⵜⵏⴰⴼⵓⵜⵉⵏ ⵏ ⵡⴰⴷⴰⵙ ⵉⵍⵍⴰⵏ ⵊⴰⵊ ⵏ 
ⵜⴱⵖⵓⵔⵉⵏ ⵉⵜⵜⵓⴼⴽⴰⵏ ⵉ ⵜⴳⵔⴰⵡⵉⵏ ⵙ ⵉⵙⵉⵔⴰ ⵉⴳⵔⴰⵡⴰⵏⵏ ⵏ ⵓⵃⵟⵟⵓ ⵏ ⵜⴷⵓⵙⵉ.

ⵜⵟⵟⴰⴼ 192 ⵏ ⵜⴳⵔⴰⵡⵜ ⵙⴳ 1503 ⵏ ⵜⴳⵔⴰⵡⵉⵏ ⴰⵙⵉⵔⴰ ⵏ ⵏ ⵓⵃⵟⵟⵓ ⵏ ⵜⴷⵓⵙⵉ ⵙⵡⴰ ⵙ ⵓⵙⵜⴰⵍ 
ⵏ ⵓⵖⵎⵎⵓⵙ ⴰⵎⵓⵔⴰⵏ ⵓⵔ ⵉⵣⵔⵉ 13%. ⵓⵟⵟⵓⵏ ⵏ ⵉⵏⴰⵡⵓⵔⵏ ⵏⵏⵙⵏⵜ ⵉⵍⴽⵎ 1340 ⵏ ⵓⵏⴰⵡⵓⵔ ⴷ 
ⵓⵎⴰⵡⴰⵙ, ⴷⴰⵢⵙⵏ 24% ⴷⴰⵢ ⵍⵍⴰⵏ ⴳ ⵜⴰⴳⴳⴰⵢⵜⵏ ⵉⵙⴰⵜⵉⵜⵏ ⵉⴷⵓⵙⴰⵏⵏ ⴷ ⵍⵍⵔⵡⵙ ⵉⴷⵓⵙⴰⵏⵏ. 
ⵜⵉⵎⵇⵕⴰⴹ ⵏ ⵜⴳⵔⴰⵡⵉⵏ ⴳ ⵓⵣⵓⵏ ⵏ ⵡⴰⵔⴰⵢ ⴷ ⵓⵃⵟⵟⵓ ⵜⴷⵓⵙⵉ ⴰⵙⵜⴰⵍ ⵏ 1% ⵙⴳ ⵜⵎⵓⵜⵜⵔⵜ ⵏ 
ⵜⵎⵇⵕⴰⴹ ⵏ ⵓⵙⵡⵓⴷⴷⵓ ⵏⵏⵙⵏⵜ.

ⵉⵖⵉⵢ ⵓⵙⵎⴰⴷ ⵏ ⵓⵖⴰⵡⴰⵙ ⴰⵏⴰⵎⵓⵔ ⵉⵡⴰⵜⵙⵏ ⴰⴷ ⵉⵙⴽⵔ 76 ⵏ ⵜⴳⵔⵓⵎⵎⴰ ⵏ ⵜⴳⵔⴰⵡⵉⵏ ⴳⵔ 
2019ⴷ 2024 ⴰⴷ ⵢⴰⵡⵙ ⴰⴷ ⵉⵙⵙⵉⵏⴼ ⵜⵉⵛⵃⵉ ⵉⵍⵍⴰⵏ ⴳ ⵓⵣⵓⵏ ⵏ ⵜⴽⵏⴷⴰ ⵏ ⵜⵏⴰⴼⵓⵜⵉⵏ ⵏ 
ⵓⵃⵟⵟⵓ ⵏ ⵜⴷⵓⵙⵉ ⴳ ⵜⴳⵔⴰⵡⵉⵏ ⵉⵙⴼⴰⵢⴷⵏ ⴷ ⴰⴷ ⵉⵔⵏⵓ ⵉⵍⵎⵎⴰ ⴳ ⵓⵙⵜⴰⵍ ⵏ ⵓⵖⵎⵎⵓⵙ ⴰⵍ ⴰⵎⵉ 
ⵜⵉⵡⴹ ⴰⵜⵜⴰⵢⵏ ⵏ 71% ⵙ ⴷⵔⵓⵙ ⴳ ⵜⵎⵓⵜⵜⵔⵜ ⵏ ⵜⴳⵔⴰⵡⵉⵏ.

ⴳ ⵓⵣⴷⵉⵙ ⴰ, ⵉⵣⵎⵎⵉⵎ ⵓⵙⵇⵇⵉⵎ ⵎⴰⵙ ⴷ ⵜⵉⵏⴰⴼⵓⵜⵉⵏ ⴰⴷ ⵖⵓⵔⵙⵏⵜ ⴽⵉⴳⴰⵏ ⵏ ⵉⵙⴱⵣⵣⵉⵣⵏ 
ⵏⵏⴰ ⵉⴽⵔⵔⵉⵏ ⵜⴰⵙⴽⵔⴰⵡⵜ ⵏⵏⵙⵏⵜ ⴷ ⵓⵖⵓⴷⵓ ⵏ ⵜⵏⴰⴼⵓⵜⵉⵏ ⵏⵏⴰ ⵜⴰⴽⴽⴰ ⵉ ⵓⵏⵎⵓⵔⵉ, ⵉⴷⴷⵖ 
41% ⵏ ⵉⵙⵉⵔⴰⵜⵏ ⵏ ⵓⵃⵟⵟⵓ ⵏ ⵜⴷⵓⵙⵉ ⵜⵜⴰⴼⵉⵏ ⵜⵓⴽⵎⴰⵔ ⴳ ⵓⵙⵏⵙⵉ ⵏ ⵜⵓⴳⵜ ⵏ ⵜⴱⵖⵓⵔⵉⵏ 
ⵜⵉⴷⵙⵍⴰⵏⵉⵏ ⵏⵏⴰ ⴰⵙⵏ ⵉⵜⵜⵓⴼⴽⴰⵏ, ⵎⴽⵍⵍⵉ ⵓⵔ ⴰⵔ ⴰⴽⴽⵯ ⵜⵏⵜ ⵉⵙⵙⵎⵔⴰⵙ 43% ⵙⴳⵉⵙⵏ.

ⵜⴰⵏⴳⵔⴰⵡⵜ ⵜⵓⵙⵍⵉⴳⵜ ⵉⵙⵙⴰⵜⵉⵏ ⵓⵣⵓⵏ ⵏⵓⵃⵟⵟⵓ ⵏ ⵜⴷⵓⵙⵉ ⵜⴳⴳⵓⵜ ⴱⴰⵀⵔⴰ. ⵉⵜⵜⵓⵙⵉⵟⵟⵏ 
ⵓⴳⴳⴰⵔ ⵏ ⵜⵥⴰⵎⵔⴰⵡ ⵏ ⵓⴹⵕⵉⵚ ⵓⵙⵍⵉⴳ. ⵎⴽ ⴷ ⴼⴼⵖⵏ ⴳ ⵉⵙⴳⴳⵓⵙⴰ ⵉⵣⵔⵉⵏ ⴰⵟⵟⴰⵚ ⵏ 
ⵜⵓⴼⵙⵉⵔⵉⵏ ⴷ ⵜⵓⵏⵏⵉⴹⵉⵏ ⴷ ⵜⵖⵜⴰⵙⵉⵏ ⵉⵙⵙⴰⵔⵏ ⵉ ⴷ ⵉⴼⴼⵖⵏ ⴼ ⵉⵎⵔⵙⵉ ⴰⴷ, ⵀⴰ ⵏⵏ ⴰⵙⵓⵔⵙ 
ⴰⵎⵉⵔⴰⵏ ⵏ ⵉⵙⵉⵔⴰⵜⵏ ⵉⴳⵔⴰⵡⴰⵏⵏ ⴷⴰ ⴷ ⵜⵎⵎⴰⵍ ⵉⵙ ⵜⵙⵖⴰⵡⵙⴰ ⴰⵙⵔⵓⵙ ⵏ ⵢⴰⵏ ⵓⵙⴰⵜⵉ 
ⴰⵏⵣⵔⴰⴼ ⴷ ⴰⵎⴰⴷⴷⴰⵙ ⵉⴼⴰⵡⵏ ⵉⵎⵎⵙⵎⴰⴷⵏ ⵉⵜⵜⵓⵙⴷⵖⵉⵏ ⵏⵏⴰ ⵔⴰⴷ ⵉⵙⵙⵓⴷⵙ ⵉⵙⵉⵔⴰⵜⵏ 
ⴰⴷ ⴷ ⵡⴰⵏⴰⵡ ⵏ ⵜⴽⵛⵛⵓⵎⵉⵏ ⵏⵏⵙⵏ, ⵉⵙⵉⵙⴼⵉⵡ ⵉⵣⴷⴷⵓⵢⵏ ⵏⵏⵙⵏ ⴰⴽⴷ ⵉⵎⴽⵛⴰⵎⵏ ⴰⵏⵏ ⵏⵏⵉⴹⵏ.

ⵉⵙⴳⴳⵯⵔⴰ ⵓⵙⵇⵇⵉⵎ ⵓⵍⴰ ⵙ ⵎⴰⵙ ⵉⵅⵚⵚⴰ ⴰⴷ ⴷⵓⵙⵏⵜ ⵜⵣⵎⵎⴰⵔ ⵏ ⵜⵏⴰⴼⵓⵜ ⴰⴷ ⵜⴰⵎⵇⵕⴰⵏⵜ 
ⵃⵎⴰ ⴰⴷ ⴷ ⵜⵙⵓⵔⵔⵉ ⵜⴰⴼⵙⵏⴰ ⵏⵏⵙ ⵊⴰⵊ ⵏ ⵜⵏⴰⴳⵔⴰⵡⵜ ⵜⴰⴷⵓⵙⴰⵏⵜ ⵜⴰⵏⴰⵎⵓⵔⵜ, ⵜⵙⵙⵉⵍⵉ 
ⴳ ⵓⵖⵓⴷⵓ ⵏ ⵜⵏⴰⴼⵓⵜⵉⵏ ⵏⵏⵙⵏ, ⵜⴹⴼⵕ ⵜⵉⵎⴳⴳⵉⵜⵉⵏ ⵉⵡⴰⵜⵙⵏ ⴰⵙⵙⵓⵊⴷ ⵏ ⵓⵖⵎⵎⵓⵙ ⴰⵎⵓⵔⴰⵏ 
ⵉ ⴷ ⵢⵓⵙⴰⵏ ⵉ ⵜⵏⴰⴼⵓⵜⵉⵏ ⵏ ⵓⵏⴳⵔⴰⵡ ⴰⵎⴰⵜⴰⵢ ⴼⴰⴷ ⵢⵉⵉⵍⵉ ⵡⴰⵔⴰⵢ ⴷ ⵓⵃⵟⵟⵓ ⵏ ⵜⴷⵓⵙⵉ 
ⵙ ⵜⵎⵢⴰⴷⴰⵙⵜ ⵏ ⵡⴰⴷⴰⵙ ⴷ ⵜⵉⵕⵡⵉ. ⵎⴽⵍⵍⵉ ⵉⵜⵜⴻⵜⵜⵔ ⵓⵙⵇⵇⵉⵎ ⴰⵏⵏⴰⵍ ⵏ ⵉⵙⵉⵔⴰⵜⵏ ⵏ 
ⵓⵃⵟⵟⵓ ⵏ ⵜⴷⵓⵙⵉ ⵙ ⵉⵙⵓⴳⴰⵎ ⵉⵏⴼⴳⴰⵏⵏ ⵉⴳⴰⵏ ⵉⵎⵓⵣⴰⵢⵏ, ⵉⴳⵓⵎⵏ, ⵉⵙⵓⴳⵔⵏ, ⴷ ⵡⴰⴽⴰⵎ ⵏⵏⵙⵏ 
ⵙ ⵜⵎⴰⵎⴽⵜ ⵉ ⴷ ⵢⵓⵙⵉⵏ.

ⴳ ⵎⵉⵏ ⵉⵇⵏⴻⵏ ⵖⴰⵔ ⵜⵙⵎⵉⴳⵍⵜ ⵉⵜⵜⵡⴰⴳⴳ ⵅⴼ ⵡⴰⵙⵙⴰⵢ ⴰⵖⵔⵎⴰⵏ ⴷ ⵎⵔⵡⵙ ⴰⵖⵔⵎⴰⵏ ⵙ 
ⵉⵙⵎⵏⴰⴷⴷⵓⵜⵏ, ⴷⴰ ⵜⵜⵉⵏⵉⵏⵜ ⵜⵎⵓⵛⴰ ⵍⵍⴰⵏⵉⵏ ⴳ ⵓⵏⴳⴳⴰⵔ ⵏ 2022 ⵎⴰⵙ ⴷ ⵓⵟⵟⵓⵏ ⵏ ⵉⵏⵙⵎⴰⵔⵏ 
ⵏⵏⴰ ⵉⵙⵙⵅⴷⵎⵏ ⴰⵥⵟⵟⴰ ⵏ ⵡⴰⵙⵙⴰⵢ ⴰⵖⵔⵎⴰⵏ ⵙ ⵉⵙⵏⵎⴰⴷⴷⵓⵜⵏ ⵢⴰⵥⵥ ⵏⵏ 305 ⵎⵍⵢⵓⵏ ⴷⵔⵀⵎ 
ⴳ ⵓⵙⴰⵜⵉ ⵏ 33 ⵏ ⵜⵎⵖⵓⵏⵜ ⵏ ⵓⵙⵡⵓⴷⴷⵓ ⵉⵜⵜⵓⴳⵏⵙⵉⵙⵏ ⵏ ⵜⵏⴰⴼⵓⵜ ⴰⴷ, ⵙⵏⵉⵏⵜ ⵜⵏⵜ ⵜⴳⵔⴰⵡⵉⵏ 
ⵜⵉⵏⴰⵎⵓⵔⵉⵏ ⴷ ⵉⵏⴳⵔⴰⵡⵏ ⵏⵏⵙⵏⵜ ⴳ ⵓⵙⵡⵉⵔ ⴰⵏⴰⵎⵓⵔ. ⵉⵍⴽⵎ ⵓⵟⵟⵓⵏ ⵏ ⵉⵎⴳⴳⴰⵢⵏ ⵎⵉ ⵉⵜⵜⵓⴳⵏⵙⵉⵙ 
ⵓⵙⵡⵓⴷⴷⵓ ⵏ ⵜⵏⴰⴼⵓⵜ ⵏ ⵡⴰⵙⵙⴰⵢ ⴰⵖⵔⵎⴰⵏ ⴷ ⵎⵔⵡⵙ ⴰⵖⵔⵎⴰⵏ ⵙ ⵉⵙⵏⵎⴰⴷⴷⵓⵜⵏ ⴳ ⵓⵙⵡⵉⵔ 

ⴰⵏⴰⵎⵓⵔ 10 ⵏ ⵜⵎⵙⵙⵓⵔⵉⵏ ⵜⵓⵙⵍⵉⴳⵉⵏ ⵜⵙⵖⵍⵍⴰ 33 ⵏ ⵜⵔⴰⵜⵙⵉⵡⵉⵏ ⵏ ⵡⴰⵙⵙⴰⵢ ⵙ ⵜⵉⵖⵣⵉ 
ⵏ 11000 ⴽⵉⵍⵓⵎⵉⵟⵕ. ⵙⴼⴰⵢⴷⴰⵏⵜ ⵜⵎⵙⵙⵓⵔⵉⵏ ⴰⴷ ⴳ 2021 ⵢⴰⵏ ⵓⵎⵏⵏⴰⵡ ⵏ ⵜⵡⵓⵔⵉⵡⵉⵏ 
ⵢⴰⵥⵥⵏ 1,74 ⵎⵍⵢⴰⵔ ⴷⵔⵀⵎ, ⴷ ⵉⵙⵙⴰⵔⵓⵜⵏ ⵍⴽⵎⵏⵉⵏ ⴰⵔ 947 ⵎⵍⵢⵓⵏ ⴷⵔⵀⵎ.

ⴳ ⵜⵎⵔⴰⵡⵜ ⴰⴷ ⵜⴰⵏⴳⴳⴰⵔⵓⵜ, ⵜⵙⵔⵙ ⵜⵏⴱⴰⴹⵜ ⵎⵏⵏⴰⵡ ⵉⵎⴰⵙⵙⵏ ⵏ ⵡⴰⵏⵏⴰⵍ ⵉ ⵜⵎⵙⵙⵓⵔⵉⵏ ⴰⴷ, 
ⵉⴽⵛⵎ ⴳⵉⵙ ⵙⵍⴰⵡⴰⵏ ⴰⴽⴽⵯ ⴰⵔⵔⴰⵣ ⵅⴼ ⵡⴰⵜⵉⴳⵏ ⵉⵎⵢⴰⴼⵏ ⵉⵥⵍⵉⵏ ⵉⵏⵍⵎⴰⴷⵏ ⴷ ⵡⴰⵔⵔⴰⵣ 
ⵅⴼ ⵡⴰⵍⴰⵢ ⵏ ⵡⴰⵜⵉⴳⵏ ⵏ ⵍⵎⴰⵥⵓⵟ ⴳ ⵓⴳⴰⴷⴰⵣ ⴰⴳⵏⵙⴰⵏ ⴷ ⵡⴰⵏⵏⴰⵍ ⵉⵜⵜⵓⴼⴽⴰⵏ ⴼ ⵓⵙⵉⴼⵙⵓⵙ 
ⵏ ⵉⴹⵉⵕⵏ ⵏ ⵓⴱⴰⵢⵢⵓⵕ ⴽⵓⴼⵉⴷ-19. ⵢⵉⵡⴹ ⵡⴰⵏⵏⴰⵍ ⴰⵊⵓⵎⵎⴰⵏ ⵉⵜⵜⵓⴼⴽⴰⵏ ⵉ ⵜⵎⵙⵙⵓⵔⵉⵏ ⴰⴷ 
ⴳⵔ 2018 ⴷ 2022 ⴰⵜⵜⴰⵢⵏ ⵏ 1,02 ⵎⵍⵢⴰⵔ ⴷⵔⵀⵎ, ⵔⵏⵓ ⴰⵙ ⵢⴰⵜ ⵜⴰⵡⵙⴰ ⵜⴰⵥⵕⴼⴰⵏⵜ 
ⵏ ⵜⴰⵡⵓⵏⴽⵜ ⴳ ⵉⵙⵙⴰⵔⵓⵜⵏ ⵉⵜⵜⵡⴰⴳⴳⵏ ⴳ ⵓⵙⴰⵜⵉ ⵏ ⵜⵎⵖⵓⵏⵉⵏ ⵜⵉⵎⴰⵢⵏⵓⵜⵉⵏ ⵏ ⵓⵙⵡⵓⴷⴷⵓ 
ⵉⵜⵜⵓⴳⵙⵉⵙⵏ, ⵜⵓⵜⵉ 1,04 ⵎⵍⵢⴰⵔ ⴷⵔⵀⵎ ⴳ ⵜⵉⵣⵉ ⴰⵏⵏ ⵏⵉⵜ. 

ⴳ ⵎⵉⵏ ⵉⵇⵏⴻⵏ ⵖⴰⵔ ⵡⴰⵏⵏⴰⵍ ⴰⴳⴷⵓⴷⴰⵏ ⵉ ⵥⵍⵉⵏⵜ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⵉ ⵜⵎⵙⵙⵓⵔⵉⵏ ⵏ 
ⵓⵙⵖⵍⵍⴰ, ⵉⵣⵎⵎⵉⵎ ⵓⵙⵇⵇⵉⵎ ⵎⴰⵙ ⴷ ⴰⵎⵢⴰⵙ ⴰⴷⴰⵎⵙⴰⵏ ⴷ ⵓⵥⵕⴼⴰⵏ ⵏ ⵜⵎⵖⵓⵏⵉⵏ ⵏ ⵓⵙⵡⵓⴷⴷⵓ 
ⵉⵜⵜⵓⴳⵏⵙⵉⵙⵏ ⵏ ⵜⵏⴰⴼⵓⵜ ⴰⴷ ⵉⵎⵏⴰⵍⴰ ⴰⴽⴷ ⵜⵓⴳⵜ ⵏ ⵜⵓⴽⵎⴰⵔ. ⵎⴽⵍⵍⵉ ⵖⴰⵎⴰⵏⵜ ⵜⵏⵓⵟⵟⴰⴼ 
ⵉⵜⵜⵡⴰⴳⴰⵏⵏⴰⵢⵏ ⴷ ⵜⵓⵙⵓⵔⵜ ⵉⵜⵜⵓⵙⵉⵔⵎⵏ ⵙⴳ ⵜⴰⵡⵙⵉⵡⵉⵏ ⵜⵜⵓⴼⴽⴰⵏⵉⵏ ⴳ ⵓⵙⴰⵜⵉ ⴰⴷ ⵓⵔ 
ⴱⴰⵀⵔⴰ ⵏⵖⴷⵏⵜ, ⴷ ⵢⵉⵍⵉ ⵓⴼⵕⵕⵟ ⴳ ⵉⵎⴰⵙⵙⵏ ⵏ ⵓⵙⵡⵓⴷⴷⵓ ⴷ ⵓⴹⴼⴰⵕ ⵏ ⵡⴰⵏⵏⴰⵍ ⵏ ⵡⴰⵙⵙⴰⵢ 
ⴰⵏⵎⵍⴰⵏ ⴷ ⵓⵙⴷⴰⵡⴰⵏ ⴳ ⵓⵙⵡⵉⵔ ⵏ ⵓⵙⵙⴰⵜⵉ ⵏ ⵜⵎⴳⴳⵉⵜⵉⵏ ⵉⵇⵏⴻⵏ ⵖⴰⵔ ⵓⴹⴼⴰⵕ ⴷ ⵓⵎⴰⵜⵔ ⴼ 
ⵡⴰⵔⴰⵢ ⵙⴳ ⵉⵎⵉⵣⴰⵜⵏ ⵍⴰⵏⵉⵏ ⵜⵓⵙⵓⵔⵜ ⵜⴰⵥⵕⴼⴰⵏⵜ.

ⵙ ⵓⵢⵏⵏⵉ, ⵉⵜⵜⴻⵜⵜⵔ ⵓⵙⵇⵇⵉⵎ ⴰⴷ ⵜⴻⵜⵜⵡⴰⴳⴳ ⵢⴰⵜ ⵜⵥⵕⵉ ⵜⴰⵙⵜⵔⴰⵜⵉⵊⵉⵜ ⵉⵜⵜⵡⴰⵙⵉⴷⴼⵏ 
ⴷ ⵜⴰⵙⵓⵍⴰⵏⵜ ⵉ ⵉⵎⴰⵙⵙⵏ ⵏ ⵡⴰⵏⵏⴰⵍ ⴰⴳⴷⵓⴷⴰⵏ ⵙ ⵓⵣⴷⴰⵢ ⵏⵏⵙ ⴰⴽⴷ ⵉⵙⵎⵏⵉⴷⵏ ⵏ ⵜⵙⵜⵔⴰⵜⵉⵊⵉⵜ 
ⵜⴰⵏⴰⵎⵓⵔⵜ ⵏ ⵉⵏⵢⵓⴷⴷⵓⵜⵏ ⵉⵖⵔⵎⴰⵏⵏ ⵃⵎⴰ ⴰⴷ ⵜⵜⵓⵙⵔⴰⵙⵏⵜ ⵜⴼⴰⴷⵉⵡⵉⵏ ⵉⵛⵛⵉⵍⵏ ⵉ ⵓⵙⵙⴷⵓⵙ 
ⵏ ⵓⵎⵢⴰⵙ ⴰⵥⵕⴼⴰⵏ ⵏ ⵜⵎⵖⵓⵏⵉⵏ ⵏ ⵓⵙⵡⵓⴷⴷⵓ ⵉⵜⵜⵓⴳⵏⵙⵉⵙⵏ, ⴷ ⵓⵙⵔⵓⵙ ⵏ ⵓⵙⴰⵜⵉ ⴰⵏⴰⵎⵓⵔ 
ⴰⵎⵙⵎⵏⵉⴷ ⵉⵜⵣⵎⵎⵉⵎⵏ ⵜⵉⵎⴰⵎⴽⵉⵏ ⵏ ⵓⵙⵓⴷⵙ ⴷ ⵜⵉⴽⴽⵉ ⴷ ⵓⴹⴼⴰⵕ ⵏ ⵡⴰⵏⵏⴰⵍ ⵉⵥⵍⵉⵏ ⵙ 
ⵓⵙⵙⴰⵔⵓ ⴰⵎⵏⵣⵓ. ⵎⴽⴷ ⴰⵉⵙⴷⴷⵉⴷ ⵓⵙⵇⵉⵎ ⴼ ⵎⴰⵙ ⴷ ⵉⵇⵇⴰⵏ ⴰⴷ ⵢⵉⵍⵉ ⵓⵣⵣⵔⴰⵢ ⵅⴼ 
ⵉⵎⴰⵙⵙⵏ ⵏ ⵓⵎⴰⵜⵔ ⴷ ⵓⴹⴼⴰⵕ ⵉⵥⵍⵉⵏ ⵙ ⵜⵉⴽⴽⵉ ⵏ ⵡⴰⵏⵏⴰⵍ ⵉⵥⵍⵉⵏ ⵙ ⵡⴰⵙⵙⴰⵢ ⴰⵏⵎⵍⴰⵏ ⴷ 
ⵓⵙⴷⴰⵡⴰⵏ, ⴷ ⴰⴷ ⵛⵕⵟⵏ ⵉ ⵜⵎⵙⵙⵓⵔⵉⵏ ⵉⵙⴼⴰⵢⴷⵏ ⵙⴳ ⵡⴰⵏⵏⴰⵍ ⴰⴷ ⵙⵙⵅⴷⴰⵎⵏⵜ ⵢⴰⵏ ⵓⵏⴳⵔⴰⵡ 
ⴰⵙⵏⵎⴰⵍⴰⵢ ⵍⵍⵉ ⵔⴰⴷ ⵢⴰⴷⵊ ⵜⵉⵏⴰⴼⵓⵜⵉⵏ ⵜⵉⴱⴰⴷⴰⵏⵉⵏ ⵏ ⵓⵎⴰⵜⵔ ⴰⴷ ⵃⵇⵇⴰⵇⵏⵜ ⵜⵉⵏⵏⵓⵜⵎⴰ ⵏ 
ⵓⵎⵍⴰⵏ ⵉⵜⵜⵙⴳⵓⵔⵉⵏ.

ⴰⵎⵎⴰ ⵉⴳⴰⴷⴰⵣⵏ ⵉⵏⵎⵍⴰⵙⵙⵏ ⵎⵉ ⵉⵍⴽⵎ ⵓⵟⵟⵓⵏ ⵏⵏⵙⵏ 1028 ⴳ ⵓⵙⵡⵉⵔ ⴰⵏⴰⵎⵓⵔ, ⵢⵉⵍⵉ 94% 
ⴷⵉⴳⵙⵏ ⴳ ⵓⵎⴰⴹⴰⵍ ⴰⴼⴰⵔⴰⵏ, ⵎⵓⵏⵏ ⴱⴰⵀⵔⴰ ⴳ ⵜⵓⴳⵜ ⵏⵏⵙⵏ ⵙ ⵓⵙⵜⴰⵍ ⵉⵣⵔⵉⵏ 92% ⴳ ⴽⴽⵓⵥⵜ 
ⵏ ⵜⵎⵏⴰⴹⵉⵏ (ⵎⵕⵕⴰⴽⵛ - ⴰⵙⴼⵉ, ⵙⵓⵙ-ⵎⴰⵙⵙⴰ, ⴼⴰⵙ-ⵎⴽⵏⴰⵙ, ⴱⵏⵉ ⵎⵍⵍⴰⵍ ⵅⵏⵉⴼⵔⴰ), ⵇⴰ 
ⵖⴰⵔⵙⵏⵜ ⵢⴰⵜ ⵜⵉⵍⴰⵍⵜ ⵜⵎⵖⴰⵔ ⴳ ⵜⴳⵎⵉ ⵜⴰⴼⴰⵔⴰⵏⵜ ⵍⵍⵉⴳ ⴷⴰ ⵙⴽⴰⵔⵏ ⵜⵓⴳⵜ ⵏ ⵜⵡⵓⵔⵉⵡⵉⵏ 
ⵉⵙⵙⵉⴷⵉⵔⵏ ⵍⴰⵏⵉⵏ ⵜⵉⵖⵔⴰⴷ. ⵎⴽⵍⵍⵉ ⵉⵡⴹⵏⵜ ⵜⵏⵓⴷⴰⴼ ⵉ ⴷ ⵉⵜⵜⴰⵡⵉ ⵓⵙⵡⵓⴷⴷⵓ ⵏ ⵉⴳⴰⴷⴰⵣⵏ 
ⴰ ⴳ ⵓⵙⴳⴳⵯⴰⵙ ⴰⵥⵕⴼⴰⵏ 2022 ⵜⴰⵎⵓⵜⵜⵔⵜ ⵏ 384,5 ⵎⵍⵢⵓⵏ ⴷⵔⵀⵎ. ⵉⴳⴰⴷⴰⵣⵏ ⴰⴷ ⴰⵔ 
ⵙⵃⵉⵢⵢⴰⵍⵏ ⵢⴰⵜ ⵜⵎⵍⴷⴰ ⵜⴰⵅⴰⵜⴰⵔⵜ ⵓⵙⵏⵢⵓⴷⴷⵓ ⵏ ⵜⵏⵣⵣⵓⵜⵉⵏ ⴷ ⵜⴰⵍⵣⴰⵣⵉⵏ ⵉⴷ ⵉⵜⵜⴽⴽⴰⵏ 
ⵎⴰ ⵉⴳⴰⵏ ⵜⵉⵙⴷⴷⵉⵜⵉⵏ ⵏ ⵓⴼⴰⵔⵙ ⴰⴷⵖⵔⴰⵏ ⵏⵖ ⴰⴱⵕⵕⴰⵏⵉⵢ.

ⵉⵙⴳⴳⵯⵔⴰ ⵓⵙⵇⵇⵉⵎ ⴳ ⵓⵎⵏⵉⴷ ⴰⴷ ⵎⴰⵙ ⴷ ⵉⵇⵇⴰⵏ ⴰⴷ ⵜⵎⵙⵍ ⵜⴳⴰⵎⵉⵜ ⵉⵜⵜⵓⵣⵎⵎⵉⵎⵏⴳ 
ⵉⵎⴰⵡⴰⵜⵏ ⵉⴷⵙⵍⴰⵏⵏ ⵍⵍⴰⵏⵉⵏ ⴳ ⵉⴳⴰⴷⴰⵣⵏ ⵉⵏⵎⵍⴰⵙⵙⵏ ⴰⵛⴽⵓ ⴰⵢⴰ ⵉⴳⴰ ⴰⵙⴰⴷⴼ ⵖⵔ ⵓⵙⵙⵉⵍⵉ 
ⵏ ⵓⵖⵓⴷⵓ ⵏ ⵜⵏⴰⴼⵓⵜⵉⵏ ⵜⵜⵓⵙⵏⴽⴷⵏⵉⵏ, ⵉⵙ ⵓⵔ ⵉⵟⵟⴰⴼ 37% ⵏ ⵉⴳⴰⴷⴰⵣⵏ ⴰⴷ ⵜⴰⵔⴰⵜⵙⴰ 
ⵏ ⵜⵉⵟⵟⵉⵜ ⵏ ⵡⴰⵎⴰⵏ ⵏⵖ ⴷ ⴰⵛⴰⵔⵉⵊ ⵏ ⵡⴰⵎⴰⵏ, ⴷ 75% ⴷⵉⴳⵙⵏ ⵓⵔ ⵖⴰⵔⵙ ⴰⵖⴰⵡⴰⵙ ⵏ 
ⵓⵙⵉⵣⴷⵉⴳ ⴰⵃⵔⵓⵔⴰⵢ, 29% ⵓⵔ ⴰⵙⵏ ⵉⵏⵏⵉⴹ ⵓⴳⴰⴷⵉⵔ, ⵜⵉⵏⴰⴼⵓⵜⵉⵏ ⵜⵉⴷⵓⵙⴰⵏⵉⵏ ⵍⵍⴰⵏⵜ 
ⵖⴰⵙ ⴳ 32% ⵏ ⵜⵎⵓⵜⵜⵔⵜ ⵏ ⵉⴳⴰⴷⴰⵣⵏ ⵉⵏⵎⵍⴰⵙⵙⵏ.

ⴳ ⵓⵖⵣⴷⵉⵉⵙ ⴰ ⵏⵉⵜ, ⵉⵣⵎⵎⵉⵎ ⵓⵙⵇⵇⵉⵎ ⵎⴰⵙ ⵉⵛⵛⵉⵍ ⴰⴷ ⵉⵜⵜⵢⴰⴷⴰⵙ ⵉ ⵓⵙⵓⵚⴽⵓ 
ⵏ ⵉⴳⴰⴷⴰⵣⵏ ⵉⵏⵎⵍⴰⵙⵙⵏ ⴳ ⵓⵙⴰⵜⵉ ⵢⴰⵏ ⵓⵙⵎⵎⴰⵇⵇⵍ ⴰⵙⵏⵎⴰⵏ ⵉⵎⵎⵙⵎⴰⴷⵏ, ⴰⴷ ⵉⴷⵍ ⵙ 
ⵜⵖⴰⵔⴰⵙⵜ ⵜⴰⵎⵙⴰⴷⴰⵖⵜ ⵉⵙⵙⵉⴷⵉⴼⵏ ⵉⴳⴰⴷⴰⵣⵏ ⵏ ⵎⵏⵣⵉⵡⵜ ⵙ ⵜⵊⵓⵎⵎⴰ ⵏ ⵉⴳⵓⵎⵎⴰ ⴷ 
ⵉⵛⴰⴽⴰⵏ ⴷ ⵉⵙⴰⵖⵔⵙⵏ, ⴱⵍⴰ ⵜⵜⵓⵙⵏⴼⵍ ⵜⵎⴰⴳⵉⵜ ⵏⵏⵙⵏ ⵜⴰⴷⵖⵔⴰⵏⵜ, ⴰⴷ ⴷⵉⵖ ⵜⵜⵓⵙⵖⵉⵢⵏⵜ 
ⵜⵓⵚⴽⵉⵡⵉⵏ ⵏⵏⵙⵏ ⵉⵉⵎⴰⵣⴷⴰⵔⵉⵏ, ⴰⴷ ⵜⵜⵓⵙⵅⴷⵎⵏ ⵡⴰⵏⴰⵡⵏ ⵏ ⵓⵙⵡⵓⴷⴷⵓ ⵉⵜⵔⴰⵔⵏ ⴰⴼⴰⴷ 
ⴰⴷ ⵢⴰⵍⵉ ⵓⵙⵖⵓⴷⵓ ⵏ ⵜⵏⴰⴼⵓⵜⵉⵏ, ⵔⵏⵓ ⴰⵙ ⵜⵉⵅⵓⵜⵔⴰ ⵏ ⵏ ⵜⵏⴽⵔⴰ ⵙ ⵜⴷⴰⵎⵙⴰ ⵜⴰⵏⴰⵎⵓⵏⵜ ⴷ 
ⵜⵎⵢⴰⵡⴰⵣⵜ, ⴰⵃⵟⵟⵓ ⵏ ⵜⴰⵢⵙⵉ ⵜⴰⴷⵍⵙⴰⵏⵜ ⵜⴰⵔⴰⴽⵎⴰⵎⵜ ⴳ ⵊⴰⵊ ⵏ ⵉⴳⴰⴷⴰⵣⵏ ⵉⵏⵎⵍⴰⵙⵙⵏ ⴳ 
ⵓⵙⴰⵜⵉ ⵏ ⵜⵥⵕⵉ ⵜⴰⵏⴰⵎⵓⵔⵜ ⴷ ⵜⵎⵓⵔⴰⵏⵜ ⵉⵎⵙⴰⵙⴰⵏ ⵉⵎⵢⴰⵎⴰⵥⵏ.

ⴰⵢⴰⵏⵏ ⴰⴼ ⵉⵜⵜⴻⵜⵜⵔ ⵓⵙⵇⵇⵉⵎ ⴰⴷ ⵉⵜⵜⵓⵙⵔⴰⵙ ⵢⴰⵏ ⵓⵙⴰⵜⵉ ⵓⵙⵍⵉⴳ ⵉⵥⵍⵉⵏ ⴰⴷ ⵉⵙⵙⵀⵏⵏⵓ 
ⴳ ⵜⵖⵎⵔⵉⵏ ⵉⵥⵍⵉⵏ ⵙ ⵓⵙⴽⴰⵔ ⴷ ⵓⵙⵓⴷⵙ ⴷ ⵜⵓⵍⵙⴰ ⵏ ⵓⵙⴷⵖⵔ ⵏ ⵉⴳⴰⴷⴰⵣⵏ ⵉⵏⵎⵍⴰⵙⵙⵏ 
ⴷ ⵓⵙⴷⴷⵔⴼ ⴳ ⵓⵙⵙⵅⴷⵎ ⵏ ⵢⴰⵏ ⵓⵖⴰⵡⴰⵙ ⴰⵎⵀⴰⵍⴰⵏ ⴰⵏⴰⵎⵓⵔ ⵙⵉⵙⵏ ⵉⵥⵍⵉⵏ, ⴰⴷ ⵉⵡⴰⵜⵙ 
ⴰⴷ ⵢⴰⵍⵙ ⵉ ⵓⵙⵓⵚⴽⵓ ⵏⵏⵙⵏ, ⵉⵙⵙⵉⵍⵉ ⵉⵎⴰⵡⴰⵜⵏ ⵏⵏⵙⵏ ⵙ ⵢⴰⵏ ⵓⵏⴳⵔⴰⵡ ⴰⵙⴰⵖⵓⵍ ⵉⴽⵙⵙⵉⵏ 
ⵙ ⵓⵕⴰⵄⴰ ⴰⵙⴼⴰⵍⴽⵉ ⵏ ⵜⵙⴽⵔⴰⵡⵜ ⵏⵏⵙⵏ ⵙⵍⴰⵡⴰⵏ ⴰⴽⴽⵯ ⴰⵙⵉⵏⴼ ⵏ ⵉⵎⵉⵣⴰⵜⵏ ⵉⴷⵓⵙⴰⵏⵏ 

ⵢⴰⵍⵍⴼⵓⵙⵏ ⵏ ⴽⵔⴰ ⵏ ⵉⴼⴰⵔⵙⵏ ⵉⵜⵜⵓⴼⵙⴰⵔⵏ. ⴰⵎⵓⵅ ⵉⵙⴷⴷⵉⴷ ⵓⵙⵇⵇⵉⵎ ⴰⴷ ⵜⴻⵜⵜⵓⵣⵎⵎⵉⵎ 
ⴷ ⴰⴷ ⵜⴻⵜⵜⵡⴰⵃⴹⴰ ⵜⴰⵢⵙⵉ ⵜⴰⴷⵍⵙⴰⵏⵜ ⵜⴰⵔⴰⴽⵎⴰⵎⵜ ⵏ ⵉⴳⴰⴷⴰⵣⵏ ⵉⵏⵎⵍⴰⵙⵙⵏ ⴷ ⵜⵎⵥⵍⴰⵢ 
ⵏⵏⵙⵏ ⵜⵉⴷⵖⵔⴰⵏⵉⵏ, ⴰⴷ ⵉⵜⵜⵢⴰⵙⴰⵢ ⵙ ⵓⵕⴰⵄⴰ ⴳ ⵜⵉⵣⵉ ⵏ ⵜⵉⴷⵎⵉ ⵏ ⵉⵖⴰⵡⴰⵙⵏ ⵉⴳⴷⵓⴷⴰⵏⵏ 
ⵉⵡⴰⵜⵙⵏ ⴰⵙⵜⵔⴰⵔ ⵏⵙⵏⵏ, ⴷⵉⴳⵙⵏ ⵎⵉⵏ ⵉⵇⵏⴻⵏ ⵖⴰⵔ ⵜⵎⴰⵍⵍⴰⵢⵜ ⵜⴰⴼⴰⵔⴰⵏⵜ ⴷ ⵜⴰⴷⵔⴰⵔⴰⵏⵜ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵡⵙⴰⵙⵏ ⵜⵜⵡⴰⵇⵇⵕⵏⵉⵏ,

ⴰⵡⴰⵔⵏ ⵉ ⵓⴼⵙⴰⵔ ⴰⴷ ⵏ ⵎⴰ ⵉⵅⴰⵜⵔⵏ ⴳ ⵜⵏⵓⵟⵟⴰⴼ ⴷ ⵜⵙⵖⵍⴰⴼ ⵏ ⵜⵙⵎⵉⴳⴰⵍ ⵜⵉⴷⵙⵍⴰⵏⵉⵏ 
ⵉⵥⵍⵉⵏ ⵙ ⵓⵎⴰⵜⵔ ⵏ ⵓⵙⵡⵓⴷⴷⵓ ⴷ ⵓⵙⵜⴰⵍ ⵏ ⵉⵖⴰⵡⴰⵙⵏ ⴷ ⵉⵙⵖⵏⴰ ⵉⴳⴷⵓⴷⴰⵏⵏ, ⵅⵙⵖ ⴰⴷ ⴰⴷ 
ⴰⵡⵏ ⵎⵍⵖ ⵉⵜⵙⵏⵜ ⵜⵎⵓⵛⴰ ⵏⵏⴰ ⵉⵥⵍⵉⵏ ⵙ ⵓⴹⴼⴰⵕ ⴷ ⵓⵣⵣⴳⵉⵔ ⵏⵜⵙⵖⵍⴰⴼ ⵉ ⴷ ⵉⴼⴼⵖⵏ ⵙⴳ 
ⵓⵙⵇⵇⵉⵎ, ⵎⴰⵏⵉ ⵍⵍⴰⵏ ⵜⵙⵎⵉⴳⴰⵍ ⵏ ⵓⵙⵍⴳⵎ ⵜⵜⵡⴰⴳⵏⵉⵏ ⴳⵔ 2019 ⴷ 2020, ⵉ ⵢⵉⵡⴹⵏ ⴳ 
ⵓⵟⵟⵓⵏ ⵏⵏⵙⵏⵜ 6524 ⵏ ⵜⵙⵎⵉⴳⵍⵜ.

ⴳ ⵎⴰ ⵉⵥⵍⵉⵏ ⵙ ⵜⵙⵖⵍⴰⴼ ⵉ ⴷ ⵉⴼⴼⵖⵏ ⵣⴳ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ, ⵉ ⵢⵉⵡⴹⵏ 
ⵖⵔ 389 ⵏ ⵜⵙⵖⵍⴰⴼⵜ, ⵓⵔ ⵏⵏ ⵉⵣⵔⵉ ⵓⵙⵜⴰⵍ ⵏ ⵜⵙⵖⵍⴰⴼ ⵜⵜⵓⵙⴽⴰⵔⵏⵉⵏ ⴽⵓⵍⵍⵓ 16%, ⵉⴳ 
ⵓⵙⵜⴰⵍ ⵏ ⵜⵙⵖⵍⴰⴼ ⴳ ⵉⵜⵜⵓⵙⴽⴰⵔ ⵖⴰⵔ ⵓⴳⵣⵣⵓⵎ49%, ⴰⵢⴷⴰ ⴳ ⵓⵔⵜⴰ ⵙⵙⴼⴰⵍⵏⵜ 35%.

ⵉⵎⵎⴰ ⵜⵉⵙⵖⵍⴰⴼ ⵉ ⴷ ⵉⴼⴼⵖⵏ ⵙⴳ ⵖⵓⵔ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ ⵉⵎⵉⴹⴰⵏⵏ, ⵢⵉⵡⴹⵏ 6135, 
ⵉⴳⵓⵍⴰ ⵏⵏ ⵓⵙⵜⴰⵍ ⵏ ⵜⵙⵖⵍⴰⴼ ⵜⵜⵓⵙⴽⴰⵔⵏⵉⵏ 52%, ⵎⵏⵉⴷ ⵏ 32% ⵏ ⵜⵙⵖⵍⴰⴼ ⴳ ⵉⵜⵜⵓⵣⵣⴳⵉⵔ 
ⵓⴳⵣⵣⵓⵎ,16% ⴷⵉⴳⵙⵏⵜ ⵓⵔⵜⴰ ⵙⵙⴼⴰⵍⵏⵜ.

ⴳⵔ ⵉⵙⵔⴰⴳⵏ ⵏ ⵜⵙⵖⵍⴰⴼ ⵉ ⵓⵔ ⵜⵜⵡⴰⴳⴳⵏⵉⵏ, ⵉⵜⵙⵏⵜ ⴷⵉⴳⵙⵏⵜ ⴷⴷⴰ ⵜⵜⵡⴰⴳⴳⵏⵜ ⵛⵡⴰⵢ ⵛⵡⴰⵢ 
ⵙ ⴰⵢⵍⵍⵉ ⵉⵍⵍⴰⵏ ⵏ ⵉⵙⵓⴳⴰⵎ ⵉⵥⵕⴼⴰⵏⵏ, ⵏⵖ ⴷ ⴰⵔ ⵇⴰⵏⵏⵜ ⵜⵏⵜ ⵉⴷ ⵎⵏⵏⴰⵡⵜ ⵏ ⵜⴼⵔⴽⵉⵡⵉⵏ. 
ⵎⴽⵍⵍⵉ ⵉⴱⴷⴷ ⵓⵣⵣⵓⴳⵣ ⵏ ⴽⵔⴰ ⵖ ⵜⵙⵖⵍⴰⴼ ⴼ ⵜⵥⵕⵉⴳⵜ ⵜⴰⴼⵔⴽⴰⵏⵜ ⵏ ⵉⴹⵉⵕⵚⵏ ⵓⵙⵍⵉⴳⵏ 
ⴷⵉⵙⵏⵜ ⵉⵣⴷⵉⵏ ⵏⵖ ⴷ ⴰⵙⵏⴼⵍ ⵏ ⵓⵙⴰⵜⵉ ⵓⵙⵍⵉⴳ ⵉⵡⴰⵜⵙⵏ ⴰⵙⵡⵓⵜⵜⵓ ⵏ ⴰⴼⴰ ⵏ ⵓⴽⵛⵛⵓⵎ 
ⵏⵓⵏⴳⵔⴰⵡ ⵉⵏⵜⴰⵢⵏ ⴳⵔ ⴽⵓⵍⵍⵓ ⵉⵎⴽⵛⴰⵎⵏ. ⵎⴽⵍⵍⵉ ⵙⵉⵡⵔⵔⵉⵏ ⵉⵜⵙⵏ ⵉⵏⴳⵔⴰⵡⵏ ⴰⵎⴰⵟⵍ ⵏ 
ⵓⵣⵣⴳⵉⵔ ⵏ ⵉⵜⵙⵏⵜ ⵜⵙⵖⵍⴰⴼ ⵙ ⵓⴽⵔⴰⴼ ⵏⵏⵙⵏⵜ ⵙ ⵓⵙⵎⴰⴷ ⵏ ⵜⵣⵔⴰⵡⵉⵏ, ⴷ ⵜⴷⵔⵙⵉ ⵏ ⵉⵙⵓⴳⴰⵎ 
ⵉⵥⵕⴼⴰⵏⵏ ⴷ ⵜⵓⵎⵎⵔⴰ ⵏ ⵓⵙⵙⵓⵊⴷ ⵏ ⵓⵏⵓⵎⴰⵢ ⴰⴼⵔⴽⴰⵏ ⵉ ⴷ ⵢⵓⵙⴰⵏ ⵃⵎⴰ ⴰⴷ ⵜⵜⵓⵣⵣⴳⵉⵔⵏⵜ 
ⵜⵙⵖⵍⴰⴼ ⵉⵇⵏⴻⵏ ⵖⴰⵔ ⵉⵜⵙⵏ ⵉⵙⵖⵏⴰ ⴷ ⵜⴷⵔⵙⵉ ⵏ ⵉⵙⵓⴳⴰⵎ ⵉⵏⴼⴳⴰⵏⵏ ⵙⵓⴳⵔⵏⵉⵏ.

ⵉⵣⵎⵎⵉⵎ ⵓⵙⵇⵇⵉⵎ ⵜⵓⵙⵓⵔⵜ ⵉⵜⵜⵡⴰⵏⵏⴰⵢⵏ ⵏ ⵓⵣⵣⴳⵉⵔ ⵏ ⵢⴰⵏ ⵓⴳⵣⵣⵓⵎ ⴳ ⵜⵙⵖⵍⴰⴼ, ⵉⵙ 
ⵓⴷⵊⴰⵏⵜ ⵜⵙⵖⵍⴰⴼ ⵜⵜⵡⴰⴳⴳⵏⵉⵏ ⴰⴷ ⵜⵉⵍⵉ ⵢⴰⵜ ⵜⵓⵙⵓⵔⵜ ⵜⵓⵎⵏⵉⴳⵜ ⵅⴼ ⵓⵙⵡⵓⴷⴷⵓ ⵏ 

ⵜⵏⴰⴼⵓⵜⵉⵏ ⵜⵉⴷⵖⵔⴰⵏⵉⵏ. ⵙ ⵓⵎⴷⵢⴰ, ⵙⴳ ⵜⵙⵖⵍⴰⴼ ⵏⵏⴰ ⴷ ⴼⵍⵏⵜ ⵉⵜⵙⵏⵜ ⵜⵙⵎⵉⴳⴰⵍ ⵏ ⵓⵙⵍⴳⵎ, 
ⵙⵍⴰⵡⴰⵏ ⴰⴽⴽⵯ ⵜⴰⵙⵎⵉⴳⵍⵜ ⵏ ⵓⵙⵜⴰⵍ ⵅⴼ ⵓⵙⵡⵓⴷⴷⵓ ⵏ ⵉⴼⵕⴰⴹⵏ ⵏ ⵜⴰⴷⴷⴰⵔⵜ, ⵉⵜⵜⵓⵣⵎⵎⵉⵎ 
ⵜⵣⵣⵉⴳⵣⵜ ⴳ ⵓⵣⴰⵣⵣⵓ ⵓⵙⴳⴳⴷ ⵏ ⵓⵙⵍⴳⵏ ⵉⵀⵎⵎⴰⵏ ⴰⵙⵡⵓⴷⴷⵓ ⵏ ⵉⴼⵕⴰⴹⵏ ⴷ ⵓⵙⵉⵛⴽ ⵏⵙⵏ, 
ⴳ ⵓⵃⵉⵢⵢⵍ ⵏ ⵉⵖⴰⵡⴰⵙⵏ ⵉⵎⵀⵍⴰⵏⵏ ⵉⵙⴳⴰⵡⴰⵏⵏ. ⵎⴽⵍⵍⵉ ⵉⵜⵜⵓⵇⵇⴰⵏ 44 ⵏ ⵓⵎⴷⴷⵓⵣ ⵡⴰⵔ 
ⴰⵎⴰⵜⵔ, ⴰⵙⵎⵙⴰⵙ ⵏ 22 ⵢⴰⴹⵏ, ⴰⵢⵍⵍⵉ ⵉⵙⵙⵉⵍⵉⵏ ⴰⵙⵜⴰⵍ ⵏ ⵓⵎⴹⴰⵍ ⵏ ⵉⴼⵕⴰⴹⵏ ⴰⵔ 63%.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵡⵙⴰⵙⵏ ⵜⵜⵡⴰⵇⵇⵕⵏⵉⵏ,

ⴰⵙⴳⵓⵍ ⵡⵉⵙ ⴽⵕⴹ ⴳ ⵓⴼⵙⴰⵔ ⴰⴷ ⵉⵇⵇⵏ ⵖⴰⵔ ⵜⵏⴰⵟⵟⵓⴼⵜ ⵜⴰⵏⵣⵔⴰⴼⵜ ⴷ ⵓⵎⴰⵜⵔ ⵏ ⵜⵙⴳⵓⵔⵉ 
ⵙ ⵡⴰⵢⴷⴰ ⴷ ⵓⵎⴰⵜⵔ ⵏ ⵉⵎⵉⴹⴰⵏⵏ ⵏ ⵉⵎⵓⵍⵍⵉⵜⵏ ⵉⵙⵔⵜⴰⵏⵏ.

ⴳ ⵓⵣⵓⵏ ⵏ ⵓⵙⵏⵖⴷ ⴷ ⵓⵏⴱⴰⴹ ⴳ ⵉⵎⵉⴹⴰⵏⵏ, ⵙⵙⵓⴼⵖⵏⵜ ⴷ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴳ 2022, 
ⴰⵔ ⴰⵏⴳⴳⴰⵔ ⵏ ⴷⵓⵊⴰⵏⴱⵉⵔ 2023, ⵎⴰ ⵉⵜⵜⴳⴳⴰⵏ 3213 ⵏ ⵜⵖⵜⴰⵙⵜ ⴷ ⵉⴱⴹⵉ ⴰⵏⴳⴳⴰⵔⵓ, ⴷⴰⵢⵙⵏ 
2933 ⵏ ⵜⵖⵜⴰⵙⵉⵏ ⴷ ⵉⴱⴹⵉ ⵙ ⵓⵙⵔⵓⵙ ⵏ ⵜⵎⵙⵜⴳⴳⴰⵔⵜ, 280 ⵏ ⵜⵖⵜⴰⵙⵜ ⴷ ⵉⴱⴹⵉ ⵏⵏⴰ ⵙ 
ⵉⵜⵜⵓⵙⴳⵓⵔⵉ ⵙ ⵜⴰⴳⴰⵎⵉⵜ ⴳ ⵉⵎⵉⴹⴰⵏⵏ ⵏⵏⴰ ⵜⵜⵓⴼⴽⴰⵏⵉⵏ ⵙ ⵡⴰⵜⵉⴳ ⵉⵍⴽⵎ ⴰⵔ 33250393,47 
ⴷⵔⵀⵎ. ⵎⴽⴷⴰ ⵣⵎⵎⵉⵎⵏⵜ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⵎⴰⵙ ⴷ ⵙⵓⵔⵔⵉⵏ ⵉⵏⴳⵔⴰⵡⵏ ⵉⵏⵜⴰⵢⵏ 
ⴰⵜⵉⴳ ⵉⵎⵓⵜⵜⵔⵏ ⵏ 71139918,86 ⴷⵔⵀⵎ ⴼⴼⵉⵔ ⵎⴰ ⵏⵏ ⵉⵡⴹⵏⵜ ⵖⵔ ⵉⵎⵙⵉⴹⴰⵏ ⵉⴳⴷⵓⴷⴰⵏⵏ 
ⵉⵏⵜⴰⵢⵏ ⴽⵔⴰ ⵏ ⵜⵓⵏⵏⵉⴹⵉⵏ ⵏ ⵜⴰⵏⵏⴰⵢⵉⵏ ⵏⵖ ⴷ ⵜⵉⵖⵜⴰⵙⵉⵏ ⵜⵎⵙⵏⴽⴰⴷ ⴷⵉⵙⵏ ⵉⵣⴷⵉⵏ, ⵎⵄⵏⴰ ⴷⴰⵜ 
ⴰⴷ ⴷ ⴼⴼⵖⵏⵜ ⵜⵖⵜⴰⵙⵉⵏ ⵏⵖ ⴷ ⵉⴱⴹⵉⵜⵏ ⵉⵏⴳⴳⵓⵔⴰ ⵅⴼ ⵉⵎⵉⴹⴰⵏ ⵉⵏⵜⴰⵢⵏ.

ⵉⵣⵏⵏⵣⵔⴰⵢⵏ ⵏⵏⴰ ⵅⴼ ⴷ ⵉⵡⵉⵏⵜ ⵜⵖⵜⴰⵙⵉⵏ ⴷ ⵉⴱⴹⵉⵜⵏ ⵣⴷⵉⵏ ⴼ ⵜⴳⴰⵎⵉⵜ, ⴳ ⵓⴱⴰⵔⴰⵣ ⵏ 
ⵓⵙⵏⵖⴷ ⴷ ⵓⵏⴱⴰⴹ ⴳ ⵉⵎⵉⴹⴰⵏⵏ, ⵣⴷⵉⵏ ⴱⴰⵀⵔⴰ ⴷ ⵉⵎⴷⵢⴰⵜⵏ ⵏ ⵡⴰⵔ ⴰⵙⵙⵅⴷⵎ ⵏ ⵜⵎⴳⴳⵉⵜⵉⵏ 
ⵉ ⴷ ⵉⵇⵇⴰⵏⵏ ⴳ ⵓⵣⵓⵏ ⵏ ⵓⵙⵎⵓⵏ ⵏ ⵜⵏⵓⴷⴰⴼ, ⴰⵢⵍⵍⵉ ⵉⵙⴰⵔⴳⵏ ⴳ ⵓⵎⴰⵟⵍ ⵏ ⵉⵕⵟⵟⴰⵏ ⵉⴳⴷⵓⴷⴰⵏⵏ 
ⵏⵖ ⴷ ⵜⴰⵎⴳⴰⵔⵜ ⵏ ⵓⵙⵎⵓⵏ ⵏⵏⵙⵏ, ⵏⵖ ⴷ ⵡⴰⵔ ⴰⵎⴰⵜⵔ ⵏ ⵜⵉⴷⵜ ⵏ ⵉⵎⵉⴹⴰⵏⵏ ⵏ ⵓⵙⵉⵣⴷⵉⴳ ⴳ ⵓⵣⵓⵏ 
ⵏ ⵜⵎⵇⵕⴰⴹ.

ⴳ ⵓⵣⵓⵏ ⵏ ⵡⴰⵥⵥⴰⵢⵏ ⵉⵣⴷⵉⵏ ⵜⵎⵙⴰⵙⵜⵍⵜ ⴷ ⵉⵙⴽⴽⵉⵏⵏ ⵉⵥⵕⴼⴰⵏⵏ, ⵙⵙⵓⴼⵖⵏⵜ ⴷ ⵜⵙⵏⴱⴹⴰⵢⵉⵏ 
ⴰⴷ, ⴳ 2022 ⴰⵔ ⴰⵏⴳⴳⴰⵔⵓ ⵏ ⴷⵓⵊⴰⵏⴱⵉⵔ 2023, 135 ⵏ ⵜⵖⵜⴰⵙⵉⵏ ⴷ ⵉⴱⴹⵉⵜⵏ ⵙ ⵜⴼⴳⵓⵔⵉⵏ, 
ⴰⵙⵓⵔⵔⵉ ⵉⵣⵔⵉ 17,8 ⵎⵍⵢⵓⵏ ⴷⵔⵀⵎ. ⵎⴽⵍⵍⵉ ⵉⵣⵣⵔⵉ ⵓⴳⵏⵙⴰⵙ ⴰⵎⴰⵜⴰⵢ ⵏ ⵓⴳⵍⵍⵉⴷ ⵖⵔ 
ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⵉ ⵓⴳⵏⵙⴰⵙ ⴰⵎⴰⵜⴰⵢ ⵏ ⵓⴳⵍⵍⵉⴷ ⵖⵔ ⵜⵙⵏⴱⴹⴰⵢⵜ ⵏ ⵡⴰⵍⴰⵙ - 
ⴰⵏⵙⵙⵉⵅⴼ ⵏ ⵜⵏⵓⵔⴰⵢⵜ ⵜⴰⵎⴰⵜⴰⵢⵜ 22 ⵏ ⵓⵙⴷⴰⵡ ⵥⵍⵉⵏ ⵙ ⵉⴳⵉⵜⵏ ⵏⵏⴰ ⵙ ⴼⴼⵍⵍⴰⵙⵏ ⵉⵅⵚⵚⴰ 

ⵓⵎⵔⵔⵜ ⴰⵏⴱⴽⴰⴹ, ⴰⴷⴷⴰⴷ ⵏⵏⵙⵏ ⴷⵖⵉ ⵎⴽⵍⵍⵉ ⴰⵖ ⴷ ⵍⴽⵎⵏ ⵓⵎⵍⴰⵏ ⵙⴳ ⵖⵓⵔ ⵜⵏⵙⵙⵉⵅⴼⵜ ⵏ 
ⵜⵎⵓⵔⴰⵢⵜ ⵜⴰⵎⴰⵜⴰⵢⵜ 21 ⵏ ⵓⵙⴷⴰⵡ ⴳ ⵉⵜⵏⴰⵏ ⵏ ⵓⵔⵣⵣⵓ ⴷ ⵢⴰⵏ ⵓⵙⴷⴰⵡ ⴳ ⵉⵜⵏⴰⵏ ⵏ ⵓⵙⴰⴳⴳ .ⵡ 

ⵜⵙⵙⵓⴳⴳⴰ ⴷ ⵜⵙⵏⵙⵉ ⵏ ⵜⴱⵖⵔⵜ ⵏ ⵓⵎⵔⵔⵜ ⴰⵥⵕⴼⴰⵏ ⵎⴰⵙ ⴷ ⵜⵓⴳⵜ ⵏ ⵉⵎⵚⵉⵕⵉⴹⵏ 
ⵉⵜⵜⵏⵢⵓⴷⴷⵓⵏ ⵜⵙⵙⵉⵍⵉ ⵜⵏ ⵜⵎⵓⵔⴰⵢⵜ ⵜⴰⵎⴰⵜⴰⵢⵜ ⵖⵔ ⵓⵙⵇⵇⵉⵎ ⴼⴼⵉⵔ ⵏ ⵜⵓⵜⵜⵔⴰ ⵏ 
ⵉⵏⴳⵔⴰⵡⵏ ⵉⴳⵏⵙⴰⵏⵏ ⴳ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ. ⵙⴳ ⵉⵣⵣⵔⵉⵜⵏ ⵉⴱⵕⵕⴰⵏⵉⵢⵏ, ⵜⴰⵎⴰⵡⴰⵙⵜ 
ⵏ ⵓⴳⵏⵙ ⵏⵜⵜⴰⵙ ⵡⴰⵃⴷⵉⵜⵜ ⴰⵢⴷ ⵉⴳⴰⵏ ⵜⴰⵏⴱⴰⴹⵜ ⵜⴰⵎⵢⵓⵏⵜ ⵏⵏⴰ ⵙⴳ ⴷ ⴼⴼⵖⵏⵜ ⵜⵓⵜⵜⵔⵉⵡⵉⵏ ⵏ 
ⵉⵙⵉⵍⵉ ⵏ ⵉⵎⵚⵉⵕⵉⴹⵉⵏ, ⵜⴳ 13% ⵏ ⵜⵎⵓⵜⵜⵔⵜ ⵏ ⵜⵓⵜⵜⵔⵉⵡⵉⵏ ⵉⵜⵜⵓⵙⵉⵍⵉ ⵖⵔ ⵉⵙⵇⵇⵉⵎⵏ 
ⵉⵏⵎⵏⴰⴹⵏ ⵏ ⵉⵎⵉⴹⴰⵏⵏ. ⵙ ⵓⵎⴰⵜⴰ, ⵜⵓⴳⵜ ⵏ ⵉⵍⴰⵎⵎⴰⵜⵏ ⴳⴰⵏⵉⵏ ⵉⵙⵏⵜⴰⵍ ⵏ ⵉⵎⵚⵉⵕⵉⴹⵏ ⵏⵏⴰ ⴳ ⵏⴱⴹⵏⵜ 
ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴳⵔ 2022 ⴷ 2023, ⵥⵍⵉⵏ ⵙ ⵉⵎⴷⵢⴰⵜⵏ ⵍⵍⵉ ⴳ ⵓⵔ ⴱⵣⵣⵉⵣⵏ 
ⵓⵍⴰ ⵙⵓⵔⵔⵉⵏ ⵜⵉⵏⵓⴷⴰⴼ, ⵓⵔ ⵓⵇⵇⵕⵏ ⵉⵍⵓⴳⴰⵏ ⵏ ⵓⵙⵡⵓⴷⴷⵓ ⵏ ⵡⴰⵢⴷⴰ, ⵓⵍⴰ ⵉⵎⴷⵢⴰⵜⵏ ⵍⵍⵉ ⴳ 
ⵓⵔ ⵙⴽⵉⵔⵏ ⵙ ⵉⵍⵓⴳⴰⵏ ⵏ ⵓⵣⵣⴳⵉⵔ ⵏ ⵜⵎⵇⵕⴰⴹ ⵜⵉⴳⴷⵓⴷⴰⵏⵉⵏ ⵓⵍⴰ ⵙ ⵉⴹⵕⵉⵚⵏ ⵉⵎⴰⴷⴷⴰⵙⵏ 
ⵉⵇⵏⴻⵏ ⵖⴰⵔ ⵜⵎⵙⵎⵀⴰⵍⵉⵏ ⵜⵉⴳⴷⵓⴷⴰⵏⵉⵏ.

ⵙ ⵓⵙⵜⵜⴰⵙ ⵏ ⵓⵣⵏⵏⵣⵡⵉ ⵏ ⵉⵍⵓⴳⴰⵏ ⵏ ⵓⵙⵡⵓⴷⴷⵓ ⴰⴳⴷⵓⴷⴰⵏ ⵉⴼⵓⵍⴽⵉⵏ, ⵢⵉⵡⵣ ⵓⵙⵇⵇⵉⵎ ⴼ 
ⴰⴷ ⵢⴰⵔⵔ ⵜⴰⵢⵏⵉⵜ ⵖⵔ ⵜⵓⴳⵜ ⵏ ⵉⵙⵉⵖⴰⵏ ⴷ ⵉⵣⵏⵏⵣⵔⴰⵢⵏ ⵏⵏ ⵉⴽⴽⴰⵜⵏ ⴰⵙⵡⵓⴷⴷⵓ ⴰⴷ ⴰⴼⴰⴷ ⴰⴷ 
ⴰⵙ ⵉⵜⵢⴰⵏⴼ. ⵎⴰⵢⴰⴷ ⵉⵣⴷⵉ ⴱⴰⵀⵔⴰ ⴷ ⵉⵣⵏⵏⵣⵔⴰⵢⵏ ⵉⵜⵜⵡⴰⴳⴳⵏ ⴷ ⵜⵎⴰⵙⴰⵢⵉⵏ ⵏ ⵉⵎⴽⵛⴰⵎⵏ 
ⴳ ⵓⵣⵓⵏ ⵏ ⵓⵙⵎⵓⵏ ⵏ ⵜⵏⵓⴷⴰⴼ ⴷ ⵓⴼⵔⵔⵓ ⵏ ⵜⵎⵇⵕⴰⴹ, ⵙⵍⴰⵡⴰⵏ ⴰⴽⴽⵯ ⴳ ⵓⵙⴰⵜⵉ ⵏ ⵜⵓⵜⵜⵔⵉⵡⵉⵏ 
ⵜⵉⴳⴷⵓⴷⴰⵏⵉⵏ.

ⵙ ⵓⵣⴷⴷⵓⵢ ⴰⴽⴷ ⵜⴱⵖⵔⵜ ⵏ ⵜⵙⴳⵓⵔⵉ ⵜⵓⵛⵛⵉⵍⵜ ⵙ ⵡⴰⵢⴷⴰ, ⵓⵎⵥⵏⵜ ⵜⵙⵏⴱⴹⴰⵢⵉⵏ 
ⵜⵉⵏⵥⵕⴰⴼⵉⵏ ⴳⵔ ⵓⵎⵣⵡⴰⵔⵓ ⵏ ⵢⵏⵏⴰⵢⵔ 2022 ⴷ ⵓⵏⴳⴳⴰⵔⵓ ⵏ ⴷⵓⵊⴰⵏⴱⵉⵔ 2023, ⵜⵉⵣⵉ 
ⴳ ⵜⵎⵎⴰⵇⵇⴰⵔ ⴰⴽⴷ ⵓⵙⵎⴰⵢⵏⵓ ⵏ ⵜⵙⴳⵓⵔⵉⵢⵉⵏ ⵏ ⵓⵎⴰⵖⵓⵏⵏ, ⵜⴰⵎⵓⵜⵜⵔⵜ ⵏ 104733, ⵉⵍⴽⵎ 
ⵉⵍⵎⵎⴰ ⵓⵟⵟⵓⵏ ⵏ ⵜⵙⴳⵓⵔⵉⵢⵉⵏ ⵉⵜⵜⵓⵙⵔⴰⵙⵏ ⵙⴳ 2010 ⴰⵔ ⵓⵏⴳⴳⴰⵔ ⵏ ⴷⵓⵊⴰⵏⴱⵉⵔ 2023 ⵎⴰ 
ⵉⵜⴳⴳⴰⵏ 251167 ⵏ ⵜⵙⴳⵓⵔⵉⵢⵉⵏ, ⵙⵡⴰ ⵙ ⵜⵎⵏⵛⴽⵜ ⵏ 32226 ⵏ ⵜⵙⴳⵓⵔⵉⵢⵉⵏ ⵉⵜⵜⵓⵙⵔⴰⵙⵏ 
ⴳ ⵓⵙⴳⴳⵯⴰⵙ.

ⴳ ⵎⴰ ⵉⵥⵍⵉⵏ ⵙ ⵓⴹⴼⴰⵕ ⵏ ⵓⵙⵔⵓⵙ ⵏ ⵜⵙⴳⵓⵔⵉⵢⵉⵏ ⵙ ⵡⴰⵢⴷⴰ, ⵢⵉⵡⴹ ⵓⵟⵟⵓⵏ ⵏ ⵉⵎⴰⵖⵓⵏⵏ 
ⵏⵏⴰ ⵉⵕⵥⴰⵏ ⵜⵓⵖⵓⵏⵜ ⵏ ⵜⵙⴳⵓⵔⵉ 3563 ⵏ ⵉⵎⴰⵖⵓⵏⵏ ⵙⴳ ⵜⴰⴳⴳⴰⵢⵜ ⵏ ⵉⵏⴰⵡⵓⵔⵏ ⴷ ⵉⵎⴰⵡⴰⵙⵏ 
ⵉⴳⴷⵓⴷⴰⵏⵏ, 3711 ⵙⴳ ⵜⴰⴳⴳⴰⵢⵜ ⵏ ⵓⴼⵔⵉⵏⵏ ⵏ ⵉⵙⵇⵇⵉⵎⵏ ⵉⴷⵖⵔⴰⵏⵏ ⴷ ⵉⵎⵚⵕⴰⵢ ⵉⵣⵣⵓⵍⴰⵏⵏ. 
ⵙⵖⵉⵢⵏⵜ ⵜⵎⴳⴳⵉⵜⵉⵏ ⵏ ⵓⵙⵉⵡⴹ ⵏ ⵜⵓⵙⵎⵉⵔⵉⵏ ⵏⵏⴰ ⵙⴹⵕⵏⵜ ⵜⵙⵏⴱⴹⴰⵢⵉⵏ ⵜⵉⵏⵥⵕⴰⴼⵉⵏ ⴰⴷ 
ⵉⴼⵔⵓ ⵡⴰⴷⴷⴰⴷ ⵏ 80% ⵙⴳⵉⵙⵏ.

ⴰⴷ ⵏⴱⴷⵔ ⵎⴰⵙ ⴷ 34 ⵏ ⵓⵏⴰⵡⵓⵔ ⵏⵏⴰ ⵉⵕⵥⴰⵏ ⵜⵓⵖⵓⵏⵜ ⵏ ⵜⵙⴳⵓⵔⵉ ⵓⵔ ⵜⴰ ⵊⵊⵓⵏ ⴼⵔⵉⵏ ⴰⵙⵓⵔⵙ 
ⵏⵏⵙⵏ, ⵎⵇⵇⴰⵔ ⵜⵏ ⵙⵎⵉⴳⵍⵏⵜ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⵉⵏⵜⴰⵢⵏ ⵙ ⵓⵢⴰ, ⵜⵣⵔⵉ ⵜⴰⵊⵉⵜ ⵜⵓⵙⵍⵉⴳⵜ 
ⵏ ⵓⴼⵔⵔⵓ ⵏ ⵓⵙⵓⵔⵙ ⵏⵏⵙⵏ ⴼⴼⵉⵔ ⵎⴰ ⵓⵎⵥⵏ ⵜⵓⵙⵎⵉⵔⵉⵏ. ⵙ ⵓⵕⴰⵄⴰ ⵖⵔ ⵉⵎⵉⵣⵉ ⵏ ⵓⵎⵔⵔⵜ 
ⴰⵖⴰⵔⴰⵏ ⵏⵏⴰ ⴷ ⵜⴻⵜⵜⴰⵡⵉ ⵜⵉⵕⵥⵉ ⵏ ⵜⵓⵖⵓⵏⵜ ⵏ ⵜⵙⴳⵓⵔⵉ ⵙ ⵡⴰⵢⴷⴰ, ⵍⵍⵉ ⵉⴳⴰⵏ ⴰⵥⵥⵄ 
ⵙⴳ ⵜⵡⵓⵔⵉ ⵏⵖ ⴷ ⴰⴼⵙⴰⵢ ⵏ ⵜⵎⵖⵓⵏⵜ, ⵉⵙⴽⵔ ⵓⵙⵇⵇⵉⵎ ⵢⴰⵏ ⵉⴳⵉ ⴰⵏⴳⴳⴰⵔⵓ ⵏ ⵡⴰⴼⵓⵍⴽⵉ, 
ⴰⵙⵙ ⵏ 28 ⴷⵓⵊⴰⵏⴱⵉⵔ 2023, ⵢⴰⵣⵏ ⵉ ⵜⵏⴱⴰⴹⵉⵏ ⵜⵓⵏⴱⵉⴹⵉⵏ ⵉⵏⵜⴰⵢⵏ ⵃⵎⴰ ⴰⴷ ⵉⵙⴱⵣⵣⵉⵣ 
ⴼ ⵉⵎⴰⵖⵓⵏⵏ ⵏⵏⴰ ⵉⵎⵣⴳⴰⵍⵏ ⵏⵏⴰ ⴰⵙⵏⵜ ⴹⴼⴰⵕⵏⵉⵏ ⴰⴷ ⴼⵔⵓⵏ ⴰⵙⵓⵔⵙ ⵏⵏⵙⵏ, ⵉⵙⵏⵏⵖⵎⵙ ⵓⵍⴰ 
ⴰⵏⵙⵙⵉⵅⴼ ⵏ ⵜⵏⴱⴰⴹⵜ ⴼ ⵓⵙⵓⵔⵙ ⴰⴷ.

ⵓⵎⴰ ⴰⵙⴷⵡⵍ ⵏ ⵜⵓⵙⵎⵉⵔⵉⵏ ⵏⵏⴰ ⵉⵜⵜⵢⴰⵣⴰⵏⵏ ⵉ ⵜⵏⴱⴰⴹⵉⵏ ⵜⵓⵏⴱⵉⴹⵉⵏ ⵉⵥⵍⵉⵏ ⴼⴰⴷ ⵜⵙⵏⵏⵖⵎⵙ 
ⵉⵏⴰⵡⵓⵔⵏ ⵏⵏⵙⵏⵜ ⴷ ⵉⵎⴰⵡⴰⵙⵏ ⵏⵏⵙⵏⵜ ⵉⵏⵜⴰⵢⵏ ⵙ ⵓⵙⴽⴽⵉⵏ ⴰⵏⵏ, ⵉⵙⵏⵉⵖⵙ ⵓⵙⵇⵇⵉⵎ ⵉⵙ 
ⵎⵎⴹⴼⴰⵕⵏ ⵙⵓⵍ ⴽⵔⴰ ⵏ ⵡⵓⴷⵎⴰⵡⵏ ⵏⵓⴼⵕⵕⵟ ⵏⵏⴰ ⵉⴽⴽⴰ ⵉⵙⵉⵡⵍ ⵖⵉⴼⵙⵏ ⴳ ⵜⴰⵏⴰⴹⵉⵏ ⵏⵏⵙ 
ⵜⵉⵙⴳⴳⵯⵙⴰⵏⵉⵏ ⵣⵔⵉⵏⵉⵏ, ⵣⵓⵏ ⴷ ⵣⵡⴰⵔ ⴰⵔⵙⴷⵖⵉ ⵏ ⵜⵎⵓⵛⴰ ⵏ ⵉⵎⴰⵖⵓⵏⵏ ⴳ ⵓⵎⵓⵖⵏ ⵉⵜⵜⵢⴰⴳⴰⵏ 
ⴳ ⵜⴷⴽⴽⴰⵏⵜ ⵜⵉⵍⵉⴽⵜⵔⵓⵏⵉⵜ ⵉⵥⵍⵉⵏ ⵉ ⵜⵙⴳⵓⵔⵉ ⵜⵓⵛⵛⵉⵍⵜ ⵙ ⵡⴰⵢⴷⴰ, ⵔⵏⵓ ⴰⵙ ⵜⵓⴳⵜ ⵏ 
ⵉⴼⵕⵕⵜⵏ ⴳ ⵓⵃⵉⵢⵢⵍ ⵏ ⵓⵎⵓⵖⵏ ⴰⴷ ⵙ ⵓⴼⵓ ⵏ ⵉⵏⴳⵔⴰⵡⵏ ⵉⵏⵜⴰⵢⵏ, ⵙⵍⴰⵡⴰⵏ ⴰⴽⴽⵯ ⴰⵙⵉⴷⴼ ⵏ 
ⵉⵙⵎⴰⵡⵏ ⵏ ⵉⵡⴷⴰⵏ ⵙ ⵓⵣⴳⴰⵍ ⵏⵖ ⴷ ⴰⴳⴰⵎ ⵏ ⵓⵎⵍⴰⵏ ⵉⵣⴳⵍⵏ ⴼ ⵉⵜⵙⵏ ⵉⵎⴰⵖⵓⵏⵏ, ⵓⵍⴰ ⵜⴰⵏⵏⴰⵢⵉⵏ 
ⵏⵏⴰ ⵉⵜⵜⵓⵙⵉⴷⴼⵏ ⴳ ⵜⴰⵏⴰⴹⵉⵏ ⵜⵉⵙⴳⴳⵯⵙⴰⵏⵉⵏ ⵣⵔⵉⵏⵉⵏ ⴼ ⵡⴰⴰⵔ ⴰⵙⵏⵖⴷ ⴳ ⵓⵙⵡⵓⵜⵜⵓ ⵏ 
ⵜⵙⵎⵉⴳⴰⵍ ⴷ ⵜⵏⴱⴰⴹⵉⵏ ⵉⵛⵛⵉⵍⵏ ⵜⴰⵙⴳⵓⵔⵉ. ⴰⵢⵍⵍⵉ ⴷ ⵢⵉⵡⵉⵏ ⴰⵍⵍⵉⴳ ⵓⵔ ⵜⵜⵓⵙⵙⴰⵏⵏⵜ 
ⵜⵙⵎⵉⴳⴰⵍ ⵉ 64% ⵏ ⵡⵉⵏⵏⴰ ⵉⵜⵜⵓⵙⵉⴷⴼⵏ ⴳ ⵓⵎⵓⵖⵏ ⵏ ⵡⵉⵏⵏⴰ ⴷ ⵜⵇⵇⴰⵏ ⵜⵙⴳⵓⵔⵉ ⵖⵓⵔ 
ⵓⵙⵇⵇⵉⵎ, ⴷ ⵓⵔ ⴽⵎⵎⵉⵍⵏ ⵓⵎⵓⵖⵏ ⵏ ⵉⵎⴰⵖⵓⵏⵏ ⵍⵍⵉⴳ ⵜⵜⵓⵙⵉⵏⴼⵏ ⵜⵓⴳⵜ ⵏ ⵉⵡⴷⴰⵏ ⵏⵏⴰ ⴳ ⵍⵍⴰⵏ 
ⵉⵍⵓⴳⵏⵏ ⵏ ⵓⵙⵉⴷⴼ ⴷⵉⴳⵙⵏ, ⵎⵣⴰⵔⴰⵢⵏ ⵉⵍⵓⴳⵏⵏ ⵏ ⵓⵙⵉⴷⴼ ⴳⵔ ⵉⵏⴳⵔⴰⵡⵏ ⵏⵖ ⴷ ⵜⵉⵎⵙⵙⵓⴳⵓⵔⵉⵏ 
ⵎⵎⵔⵡⴰⵙⵏⵉⵏ ⵉⵡⴰⵍⴰⵏ ⵉ ⵢⴰⵏ ⵢⵉⴳⵔ ⵓⵏⴱⵉⴹ.

ⵉⵙⵙⵏⵜⴰ ⵓⵙⵇⵇⵉⵎ ⴳ 2022 ⴷ 2023 ⴳ ⵓⵣⵔⴰⵡ ⵢⴰⵜ ⵜⵓⵙⵙⵉⴼⵜ ⵏ ⵜⵙⴳⵓⵔⵉⵢⵉⵏ ⵜⵜⵓⵙⵔⴰⵙⵏⵉⵏ 
ⵖⵉⵔⵙ ⵃⵎⴰ ⴰⴷ ⵜⵏⵜ ⵉⵎⴰⵜⵔ ⴳ ⵜⴰⵍⵖⴰ ⵏⵏⵙⵏⵜ ⵜⴰⵎⵉⵔⴰⵏⵜ, ⵉⵜⵜⵉⵇⵏ ⵉⵙ ⵖⵓⵔⵙⵏⵜ ⵜⵉⵎⵓⵛⴰ 
ⴳⵓⵎⵏⵉⵏ ⵍⵍⵉ ⵙ ⵔⴰⴷ ⵢⴰⴷ ⴰⴷ ⵉⴹⵓⴼ ⵉⵎⴷⵢⴰⵜⵏ ⵏ ⵓⵏⴼⴰⵊⵊⴰ ⴳⵔ ⵡⴰⵍⴰⵢ ⵏ ⵡⴰⵢⴷⴰ ⵏ ⵓⵎⴰⵖⵓⵏ 
ⴷ ⵜⵏⵓⴷⴰⴼ ⵏⵏⵙ. ⵜⵙⵙⵓⴳⴳⴰ ⴷ ⵜⵎⵀⴰⵍⵜ ⴰⴷ ⵎⴰⵙ ⴷ ⵓⵎⵍⴰⵏ ⵍⵍⴰⵏⵉⵏ ⴳ ⵜⵙⴳⵓⵔⵉⵢⵉⵏ ⴰⴷ 
ⵓⵔ ⴷⴰ ⵜⵜⴰⴷⵊⴰⵏⵜ ⴰⴷ ⵉⵏⴱⴹ ⵙ ⵜⵉⴷⵜ ⴳ ⵉⵎⴷⵢⴰⵜⵏ ⴰⴷ, ⵉⵙ ⵍⵍⴰⵏ ⵜⵛⵃⵉⵡⵉⵏ ⴳ ⵜⵉⵔⵔⴰ ⵏ 
ⵜⵙⴳⵓⵔⵉⵢⵉⵏ ⵙ ⵡⴰⵢⴷ, ⴰⵛⴽⵓ ⵓⵔ ⴼⴰⵡⵏ ⵉⵔⵎⴰⵏ ⴷ ⵉⵔⵎⵎⵓⵙⵏ ⵉⵜⵜⵓⵙⵎⵔⴰⵙⵏ ⴳ ⵓⵣⵓⵔⵜ 
ⵉⵍⵍⴰⵏ ⴷⵖⵉ.

ⴷⴰ ⵉⵙⵙⵓⵊⴰⴷ ⵓⵙⵇⵇⵉⵎ ⵢⴰⵜ ⵜⴰⵏⴰⴹⵜ ⵢⵓⵎⴰⵏ ⵏ ⵜⵏⴰⵟⵟⵓⴼⵜ ⵏ ⵜⵙⵏⵙⵉⵜ ⵏ ⵜⵙⵏⴱⴹⴰⵢⵉⵏ 
ⵜⵉⵥⵕⴼⴰⵏⵉⵏ ⵉ ⵜⴱⵖⵓⵔⵉⵏ ⵏⵏⵙⵏ ⴳ ⵓⴱⴰⵔⴰⵣ ⵏ ⵜⵙⴳⵓⵔⵉ ⵜⵓⵛⵛⵉⵍⵜ ⵙ ⵡⴰⵢⴷⴰ ⵣⴳⴳⵯⴰⵎⵉ 
ⵉⵙⵙⵏⵜⴰ ⵓⵣⵣⴳⵉⵔ ⵏ ⵓⵏⴳⵔⴰⵡ (2010), ⵢⵉⵡⵉ ⴷ ⴳⵉⵙ ⵅⴼ ⵉⵎⵙⴳⵔⴰ ⵏⵏⵙ ⴷ ⵜⵙⵖⵍⴰⴼ ⵏⵏⵙ 
ⴰⴼⴰⴷ ⴰⴷ ⵉⵙⵙⵍⵉ ⵙ ⵓⵏⴳⵔⴰⵡ ⴰⴷ, ⵉⵙⴰⵜⵜⵓⵢ ⴳ ⵜⵉⵕⵡⵉ ⵏⵏⵙ. 

ⴳ ⵓⵣⵓⵏ ⵏ ⵓⵙⵏⵖⴷ ⵏ ⵉⵎⵉⴹⴰⵏⵏ ⵏ ⵉⵎⵓⵍⵍⵓⵜⵏ ⵉⵙⵔⵜⴰⵏⵏ ⴷ ⵓⵣⵔⴰⵡ ⵏ ⵜⵎⵇⵕⴰⴹ ⵉⵇⵏⴻⵏ ⵖⴰⵔ 
ⵜⵎⵀⴰⵍⵉⵏ ⵏ ⵉⵙⵜⴰⵢⵏ ⴷ ⵜⵉⴽⴽⵉ ⵏ ⵡⴰⵏⵏⴰⵍ ⴰⵙⴳⴳⵯⵙⴰⵏ ⵉⵜⵜⵡⴰⵔⵏⵉⵏ, ⵉⵙⵡⵓⵜⵜⴰ ⵓⵙⵇⵇⵉⵎ 
ⴰⵙⵓⵔⵙ ⵏ ⵓⵙⵉⵔⵔⵉ ⵏ ⵉⴷⵔⵉⵎⵏ ⵏ ⵡⴰⵏⵏⴰⵍ ⵏⵏⴰ ⵓⵔ ⵉⵍⵉⵏ ⵉⵏⵥⴰⵜⵏ ⴰⵔ ⴰⵏⴳⴳⴰⵔ ⵏ ⴷⵓⵊⴰⵏⴱⵉⵔ 
2023 ⴷ ⵏⵏⴰ ⵉⵥⵍⵉⵏ ⵙ ⵡⴰⵏⵏⴰⵍ ⴰⵙⴳⴳⵯⵙⴰⵏ ⵏⵖ ⴷ ⵉⵎⵣⵉⵣⵏ ⵏ ⵉⵙⵜⴰⵢⵏ ⵏ 2021, ⵉⴷⴷⵖ ⵔⴰⵔⵏ 
20 ⵏ ⵓⵎⵓⵍⵍⵉ ⴷ ⵢⴰⵜ ⵜⵓⴷⴷⵙⴰ ⵜⴰⵏⵎⴰⵍⵓⵜ (01) ⵉⴷⵔⵉⵎⵏ ⵏ ⵡⴰⵏⵏⴰⵍ ⴰⴳⴷⵓⴷⴰⵏ ⵉ ⵜⵓⵖⴰ ⴷⴰⵙⵏ 
ⵉⵜⵜⵓⴼⴽⴰⵏ, ⵉⵡⴹⵏ ⴰⵔ 37,07 ⵎⵍⵢⵓⵏ ⴷⵔⵀⵎ, ⴰⵢⴷⴰ ⴳ ⵜⵜⵓⵙⵉⵟⵟⵏⵏ ⵉⴷⵔⵉⵎⵏ ⵏⵏⴰ ⵙ ⵉⵇⵇⴰⵏ ⴰ 
ⴷⵓⵖⵓⵍⵏ, ⴰⵔ ⵜⴰⵙⴰⴽⵓⴷⵜ ⴰⵏⵏ ⵏⵉⵜ, ⵎⴰ ⵉⵜⵜⴳⴳⴰⵏ 28,27 ⵎⵍⵢⵓⵏ ⴷⵔⵀⵎ, ⵀⵎⵎⴰⵏ 17 ⵏ ⵓⵎⵓⵍⵍⵉ 
ⴷ ⵙⵏⴰⵜ ⵜⵓⴷⴷⵙⵉⵡⵉⵏ ⵜⵉⵏⵎⴰⵍⵓⵜⵉⵏ.

ⴰⵎⵎⴰ ⵜⵉⴽⴽⵉ ⵏ ⵡⴰⵏⵏⴰⵍ ⴰⵙⴳⴳⵯⵙⴰⵏ ⵉⵜⵜⵡⴰⵔⵏⵉⵏ ⵉⵜⵜⵓⴼⴽⴰⵏ ⵉ ⵉⵎⵓⵍⵍⵉⵜⵏ ⵉⵙⵔⵜⴰⵏⵏ 
ⴰⴼⴰⴷ ⴰⴷ ⴼⵔⵓⵏ ⵜⵉⵎⵇⵕⴰⴹ ⴼ ⵜⵙⵎⵉⴳⴰⵍ ⴷ ⵜⵣⵔⴰⵡⵉⵏ ⴷ ⵉⵔⵣⵣⵓⵜⵏ, ⵉⵜⵜⵓⴼⴽⴰ ⵡⴰⵏⵏⴰⵍ 
ⴰⵙⴳⴳⵯⵙⴰⵏ ⵉⵜⵜⵡⴰⵔⵏⵉⵏ ⵏ ⵓⵙⴳⴳⵯⴰⵙ ⵏ 2022 ⵉ ⵙⴰ (07) ⵏ ⵉⵍⵓⵍⵍⵉⵜⵏ ⵉⵙⵔⵜⴰⵏⵏ ⵙ ⵡⴰⵜⵉⴳ 
ⴰⵊⵓⵎⵎⴰⵏ ⵏ 20,10 ⵎⵍⵢⵓⵏ ⴷⵔⵀⵎ. ⵓⵎⵉ ⵜⴳⵣⵣⵓⵍ ⵜⵉⵣⵉ ⴳⵔ ⵜⵙⴰⴽⵓⴷⵜ ⵏ ⵜⵉⴽⴽⵉ ⵏ ⵡⴰⵏⵏⴰⵍ 
ⴰⵙⴳⴳⵯⵙⴰⵏ ⵉⵜⵜⵡⴰⵔⵏⵉⵏ (ⴳⵔ ⵛⵓⵜⴰⵏⴱⵉⵔ ⴷ ⵏⵓⵡⴰⵏⴱⵉⵔ 2022) ⴷ ⵓⵏⴳⴳⴰⵔ ⵏ ⴷⵓⵊⴰⵏⴱⵉⵔ 
2022, ⵓⵔ ⵓⴼⵉⵏ ⵉⵎⵓⵍⵍⵉⵜⵏ ⵉⵙⴼⴰⵢⴷⵏ ⴰⴷ ⵜ ⵙⵙⵅⴷⵎⵏ ⴳ ⵜⵉⵣⵉ ⴰⵏⵏ ⵉⴽⵕⵕⵓⵥⵏ. ⴰⴷ ⵏⴱⴷⵔ 
ⵎⴰⵙ ⴷ ⵙⵉⵏ ⵉⵎⵓⵍⵍⵉⵜⵏ ⵔⴰⵔⵉⵏ ⵉⴷⵔⵉⵎⵏ ⴽⵓⵍⵍⵓⵜⵏ ⵏ ⵡⴰⵏⵏⴰⵍ ⴰⵙⴳⴳⵙⴰⵏ ⵉⵜⵜⵡⴰⵔⵏⵉⵏ ⵉ 
ⴷⴰⵙⵏ ⵉⵜⵜⵓⴼⴽⴰⵏ ⵉ ⵓⵙⴱⴰⵢⵏⵓ ⴰⵛⴽⵓ ⵓⵔ ⵜ ⵣⵎⵣⵔⵏ, ⵍⴽⵎⵏ ⵙ ⵜⵊⵓⵎⵎⴰ 2,76 ⵎⵍⵢⵓⵏ ⴷⵔⵀⵎ.

ⴰⵡⴰⵔⵏ ⵉ ⵓⵣⵔⴰⵡ ⵏ ⵍⵎⵓⵙⵜⴰⵏⴰⴷⴰⵜ ⵏ ⵓⵙⵏⵥⵓ ⵉⵥⵍⵉⵏ ⵙ ⵜⵉⴽⴽⵉ ⵏ ⵡⴰⵏⵏⴰⵍ ⵉⵜⵜⵡⴰⵔⵏⵉⵏ, 
ⵙ ⵓⵕⴰⵄⴰ ⵏ ⵜⵎⵔⴰⵔⵓⵜⵉⵏ ⵏ ⵉⵎⵓⵍⵍⵉⵜⵏ ⵉⵙⴼⴰⵢⴷⵏ ⵅⴼ ⵜⴰⵏⵏⴰⵢⵉⵏ ⵉ ⴷⴰⵙⵏ ⵉⵜⵜⵢⴰⵣⴰⵏⵏ ⵅⴼ 
ⵡⴰⵏⵣⴰⵜⵏ ⵏ ⵜⵉⴽⴽⵉ ⵏⵏⵙ, ⵉⵣⵎⵎⵉⵎ ⵓⵙⵇⵇⵉⵎ ⵓⵍⴰ ⵜⵓⴳⵜ ⵏ ⵜⴰⵏⵏⴰⵢⵉⵏ ⴷ ⵜⵓⴽⵎⴰⵔ ⵉⵣⴷⵉⵏ 
ⴷ ⵓⵙⵏⵙⵉ ⵏ ⵉⴹⵕⵉⵚⵏ ⵉⵎⴰⴷⴷⴰⵙⵏ ⴷⵉⵙ ⵉⵣⴷⵉⵏ. ⵔⴰⴷ ⵉⵜⵜⵓⵥⵕⵉⴳ ⵓⵣⵔⴰⵡ ⴰⴷ ⴳ ⵎⵉⵏ 
ⵢⵓⴷⵙⵏ ⴳ ⵊⴰⵊ ⵏ ⵜⴰⵏⴰⴹⵜ ⵅⴼ ⵓⵙⵏⵖⴷ ⵏ ⵉⵎⵉⴹⴰⵏⵏ ⵏ ⵉⵎⵓⵍⵍⵉⵜⵏ ⵉⵙⵔⵜⴰⵏⵏ ⴷ ⵓⵣⵔⴰⵡ ⵏ ⵜⵉⴷⵜ ⵏ 
ⵜⵎⵇⵕⴰⴹ ⵏⵏⵙⵏ ⵙ ⵢⵉⵙⵎ ⵏ ⵡⴰⵏⵏⴰⵍ ⴰⴳⴷⵓⴷⴰⵏ ⵏ 2022.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵡⵙⴰⵙⵏ ⵜⵜⵡⴰⵇⵇⵕⵏⵉⵏ,

ⴰⵎⵓⵏⵜ ⴳ ⵉⵙⵎⵏⵉⴷⵏ ⵉⵙⵜⵔⴰⵜⵉⵊⵉⵢⵏ ⵏ ⵜⵙⵏⴱⴹⴰⵢⵉⵏ ⵜⵉⵏⵥⵕⴰⴼⵉⵏ ⴽⵓⵍⵍⵓ ⵜⵉⵡⵓⵔⵉⵡⵉⵏ 
ⵏⵏⵙⵏⵜ ⵙⴳ ⵓⵣⵓⵏⵏ ⵏ ⵓⵙⵖⵓⵡⵙ ⴷ ⵜⴱⵔⵉⴷⵉⵏ ⴷ ⵜⵎⵙⵜⴰⵍ ⴷ ⵓⵃⵉⵢⵢⵍ ⵏ ⵜⴰⵏⴰⴹⵉⵏ, ⴷ ⵓⵖⵓⴷⵓ ⵏ 
ⵜⵙⵖⵍⴰⴼ ⴷ ⵜⵖⵜⴰⵙⵉⵏ ⴷ ⵉⵏⴹⵉⵜⵏ ⴷ ⵓⴹⴼⴰⵕ ⵏ ⵓⵣⵣⴳⵉⵔ ⵏⵙⵏ, ⴷ ⵓⵙⵔⵓⵙ ⵏ ⵢⴰⵜ ⵙⵜⵔⵜⵉⵜ 
ⵜⴰⵏⵎⵔⵔⵓⵜ ⵉ ⴷ ⵢⵓⵙⴰⵏ, ⵙ ⵓⵙⵎⵓⵜⵜⴳ ⵏ ⵉⵙⵓⴳⴰⵎ ⵉⵏⴼⴳⴰⵏⵏ ⴷ ⵓⵙⵉⵍⵉ ⵏ ⵜⵎⵓⵣⴰⵢⵉⵏ ⵏⵏⵙⵏ, ⴷ 
ⵓⵙⵔⵓⵙ ⵏ ⵜⵉⵔⵙⴰⵍ ⵉⴷⵓⵙⵏ ⴰⴼⴰⴷ ⴰⴷ ⵢⵉⵍⵉ ⵡⵓⵎⵓ ⴳ ⵓⵎⵓⵜⵜⵜⵉ ⴰⵎⵓⵟⵟⵓⵏ. ⴳ ⵜⵙⵏⵙⵉ ⵏⵏⵙ 
ⵉ ⴽⵓⵍⵍⵓ ⵉⵙⴳⵓⵎⵏ ⴰⴷ, ⵉⵎⵎⴰⵖ ⵓⵙⵇⵇⵉⵎ ⴰⴷ ⵉⵙⵙⵉⵍⵉ ⵜⵉⴱⵔⵉⴷⵉⵏ ⵏ ⵜⵡⵓⵔⵉ ⴷ ⵡⴰⵍⴰⵙ ⵏ 
ⵓⵙⵎⵎⴰⵇⵍ ⴷⵉⴳⵙⵏⵜ ⵙ ⴰⵢⵍⵍⵉ ⵔⴰⴷ ⴷ ⵢⴰⵙ ⴰⴽⴷ ⵉⵙⵏⴼⵍⵏ ⵏⵏⴰ ⵉⵜⵙⴰⵔⵏ ⴳ ⵓⵙⴰⵜⴰⵍ ⴰⵏⴰⵎⵓⵔ 
ⴷ ⵓⴳⵔⴰⵖⵍⴰⵏ ⴷ ⴰⵔ ⵉⵜⵜⵔⴰⵔ ⵅⴼ ⵉⵏⴰⵥⴰⵕⵏ ⵏ ⵜⴼⵔⴽⴰ ⵜⴰⵎⵉⵔⴰⵏⵜ ⴷ ⵉⴳⴰⵏⵉⵜⵏ ⵏ ⵉⵎⴰⴷⵔⴰⵡⵏ 
ⵉⵏⵜⴰⵢⵏ.

ⵎⴽⵍⵍⵉ ⵉⵙⵎⴷ ⵓⵙⵇⵇⵉⵎ ⵜⴰⵡⵓⵔⵉ ⵅⴼ ⵓⵙⵙⵕⵚⵓ ⵏ ⵜⵓⵙⵙⵏⴰ ⵏ ⵓⵏⵏⵓⵕⵥⵎ ⵅⴼ ⵓⵙⴰⵜⴰⵍ ⵖⵔ 
ⵉⵏⴱⴹⵉⵜⵏ ⵃⵎⴰ ⴰⴷ ⵉⴹⴼⵕ ⵉⵙⴳⴳⵔⵓⵜⵏ ⵏ ⵓⵙⵡⵓⴷⴷⵓ ⴰⴳⴷⵓⴷⴰⵏ ⴷ ⵜⵙⴰⵡⵔⵉⵏ ⵜⵉⵎⵇⵕⴰⵏⵉⵏ 
ⵏ ⵜⵎⵓⵔⵜ ⵏⵏⵖ, ⵢⵓⵜ ⴰⵎⴷⵢⴰ ⵙ ⵜⵉⵔⵎⵉⵜⵉⵏ ⵉⵎⵓⵔⵙⵏ ⵖⵓⵔ ⵉⵏⴳⵔⴰⵡⵏ ⵉⵏⴰⴼⵍⵍⴰⵜⵏ ⵏ ⵓⵙⵍⴳⵎ 
ⴳ ⵓⵙⵡⵉⵔ ⴰⴳⵔⴰⵖⵍⴰⵏ. ⴼ ⵓⵡⵜⵜⴰⵙ, ⵜⴰⵎⴰ ⵏ ⵓⵙⵎⵀⵍ ⵏ ⵓⵖⴰⵡⴰⵙ ⴰⵎⵀⵍⴰⵏ ⵏ ⵓⵙⵎⵓⵜⵜⴳ ⴷ 
ⵉⵖⴰⵡⴰⵙⵏ ⵏ ⵓⵙⵍⵓⵜⵜⴳ ⴰⴷⵙⵍⴰⵏ ⵉⵙⵎⴷⵏ, ⵉⵎⵎⴰⵖ ⵓⵙⵇⵇⵉⵎ ⴰⴷ ⵉⵙⵙⵓⴳⵜ ⵜⵉⴷⵔⴰⵡⵉⵏ ⵏⵏⵙ, 
ⵉⵙⵙⴷⵓⵙ ⴰⵎⵢⴰⵡⴰⵣ ⴰⴽⴷ ⵉⵏⴳⵔⴰⵡⵏ ⵉⵏⵏⴰⴼⵍⵍⴰⵜⵏ ⵏ ⵓⵙⵍⴳⵎ ⴰⵥⵕⴼⴰⵏ ⴷ ⵓⵙⵉⴹⵏ ⴳ ⵓⵙⵡⵉⵔ 
ⴰⵙⵉⵏⵔⴰⵏ ⵓⵍⴰ ⴰⵙⵡⵉⵔ ⵎⵙⴳⵜ ⵉⵎⴰⴷⵔⴰⵡⵏ, ⵎⴰⵢⴰⴷ ⴰⴼⴰⴷ ⴰⴷ ⵉⵎⵓⵏ ⴷ ⵉⵙⴽⴽⵉⵏⵏ ⵉ ⴷ 
ⵉⵜⵜⵏⵓⵍⴼⵓⵏ ⴷ ⵏⵏⴰ ⵀⵎⵎⴰⵏⵉⵏ ⴰⵙⵍⴳⵎ ⵅⴼ ⵜⵥⵕⴼⵜ ⵜⴰⴳⴷⵓⴷⴰⵏⵜ ⴷ ⵓⵎⵢⴰⴼⴽⴰ ⵏ ⵜⵡⴰⵙⵏⵉⵡⵉⵏ 
ⴷ ⵜⵉⵔⵎⵉⵜⵉⵏ ⴷ ⵜⵙⵏⵙⵉⵜⵉⵏ ⵢⵓⴼⵏ ⴰⴽⴷ ⵉⵏⴳⵔⴰⵡⵏ ⵉⵎⵎⵔⵡⴰⵙⵏ ⵏ ⵓⵙⵍⴳⵎ.

ⴰⵔ ⵏⵥⵕⵕⴰ ⴰⵙⵙⴰ ⴳ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⵉⵙ ⵏⵍⵍⴰ ⴳ ⵜⵉⵣⵉ ⵏ ⵓⵙⵙⵏⵜⵉ ⵜⴰⵎⴰⵢⵏⵓⵜ, 
ⵜⵔⴰ ⴰⴷ ⵏⴰⵍⵙ ⵉ ⵓⵙⵎⵎⴰⵇⵍ ⴳ ⵓⵏⴳⵔⴰⵡ ⵏ ⵜⵎⴰⵙⴰⵢⵜ ⵏ ⵉⵏⵎⵀⴰⵍⵏ ⵉⴳⴷⵓⴷⴰⵏⵏ, ⴷ ⵓⵣⵣⵔⴰⵢ 
ⵅⴼ ⵜⵎⵢⴰⴷⴰⵙⵜ ⵏ ⵓⵙⴰⵙⵜⵏ ⵣⴷⴰⵜ ⴰⵙ, ⵙ ⵓⵎⵙⴰⵙⴰ ⴰⴽⴷ ⵉⵙⵏⴼⵍⵏ ⴷⵔⴰⵏⵉⵏ ⵏⵏⴰ ⵉⵜⵜⵉⵍⵉⵏ ⴳ 
ⵓⵙⵡⵓⴷⴷⵓ ⴰⴳⴷⵓⴷⴰⵏ ⴷ ⵜⵥⵕⴼⵜ ⵜⴰⴳⴷⵓⴷⴰⵏⵜ ⵍⵍⵉ ⵏⵥⵕⵕⴰ ⴱⴰⵀⵔⴰ ⴳ ⵓⵙⵡⵓⴷⴷⵓ ⵉⵙⵓⵔⵏ 
ⵅⴼ ⵜⵏⵓⵟⵟⴰⴼ ⴷ ⵓⵙⵙⵅⴷⵎ ⵏ ⵓⵙⵉⴹⵏ ⵉⵥⵍⵉⵏ ⴳ ⵓⵣⴷⴰⵢ ⴰⴽⴷ ⵜⴰⵢⵙⵉ ⵏ ⵜⴰⵡⵓⵏⴽⵜ (compta-
bilité patrimoniale)ⴷ ⵓⵙⴳⵎⴹ ⵅⴼ ⵉⵎⵉⴹⴰⵏⵏ ⵏ ⵜⴰⵡⵓⵏⴽⵜ ⴷ ⵓⵎⵓⵜⵜⵉ ⴰⵎⵓⵟⵟⵉⵏ.

ⴰⵢⵍⵍⵉ ⵉⴳⴰⵏ ⵜⵉⴷⵜ, ⵜⵉⴼⵔⴰⵙ ⵏ ⵉⵣⵏⵏⵣⵔⴰⵢⵏ ⵏⵏⴰ ⵉⵜⵜⴳⴳⵔⵏ ⵉ ⵓⵙⵡⵓⴷⴷⵓ ⴰⴳⴷⵓⴷⴰⵏ ⵓⵔ 
ⵣⴷⵉⵏⵜ ⵖⴰⵙ ⴰⴽⴷ ⵜⵉⵕⵥⵉ ⵏ ⵓⵙⵍⴳⵏⵏ, ⵎⴰⵛⴰ ⵣⴷⵉⵏ ⵜⵉⴽⴽⴰⵍ ⴰⵡⴷ ⴷ ⵜⵎⴳⴳⴰ ⵉⵅⵛⵏⵏ ⵓⵔ 



40

ⵢⵓⴽⵉⵏ ⵙ ⵜⵎⴰⵙⴰⵢⵜ, ⵏⵏⴰ ⵙ ⵉⵅⵚⵚⴰ ⴰⴷ ⵜⵏⵜ ⵏⵙⴱⴷⴷ ⵙ ⵜⴷⵓⵙⵉ ⴷ ⵓⵎⵓⵎⵎⵉ ⵉ ⴷ ⵉⵇⵇⴰⵏⵏ, ⵙ 
ⵓⵙⵔⴰⴳ ⵏ ⵉⵎⴰⵍⴰⴷⵏ ⵏⵏⴰ ⵜⵏⵜ ⵉⴷ ⵉⵜⵜⴽⴽⴰⵏ. ⴳ ⵓⵙⴰⵜⴰⵍ ⴰⴷ ⵏⵉⵜ, ⴰⵔ ⴷ ⵉⵙⵙⴽⵜⴰⵢ ⵜⵓⵜⵜⵔⴰ 
ⵏ ⴱⴰⴱ ⵏ ⵡⵓⴷⴷⵓⵔ ⴰⴳⵍⵍⵉⴷ ⴰⴷ ⵜ ⵉⵏⵚⵕ ⵕⴱⴱⵉ, ⵉⴳ ⴰⵙ ⵉⵙⴷⵡⴰⵙ, ⵍⵍⵉ ⵉⵙⴷⴷⵉⴷⵏ 
ⵎⵏⵏⴰⵡⵜ ⵏ ⵜⵉⴽⴽⴰⵍ ⴼ ⵓⵙⵢⴰⴼ ⵏ ⵜⵏⴰⴼⵓⵜ ⵜⴰⵎⴰⵜⴰⵢⵜ ⵏ ⵜⵎⵓⵔⵜ ⴷ ⵓⵙⴷⵓⵙ ⵏ ⵜⴼⵍⵙⵜ ⵏ ⵓⵏⵎⵓⵔⵉ 
ⴳ ⵜⵔⵙⴰⵍ. ⵙ ⵓⵢⵏⵏⵉ, ⵉⵇⵇⴰⵏ ⴰⵖ ⴷ ⵙ ⵎⴰⵙ ⵏⵍⵍⴰ ⴰⴷ ⴷ ⵏⴰⴳⵎ ⵙⴳ ⵉⵙⵎⵏⵉⴷⵏ ⴰⵜⵜⵓⵢⵏⵉⵏ ⵏ 
ⴱⴰⴱ ⵏ ⵡⵓⴷⴷⵓⵔ ⵜⵉⵎⴳⴳⵉⵜⵉⵏ ⵜⵉⵓⵙⵏⵉⵙⵉⵏ ⵉⵖⵉⵢⵏ ⴰⴷ ⵙⵙⵉⵍⵉⵏⵜⵙ ⵓⵏⴳⵔⴰⵡ ⵏ ⵓⵙⵡⵓⴷⴷⵓ ⵏ 
ⵓⵙⴽⵉⵉⵏ ⴰⴳⴷⵓⴷⴰⵏ, ⵙⵍⴰⵡⴰⵏ ⴰⴽⴽⵯ ⴳ ⵓⵖⵣⴷⵉⵙ ⴰⵖⴰⵔⴰⵏ ⵉⴷⴷⵖ ⵉⴳⴰ ⵖ ⵉⵙⴳⵯⴰⵔ ⴱⴰⵀⵔⴰ 
ⵀⵎⵎⴰⵏⵉⵏ ⵏ ⵓⵙⵡⵓⴷⴷⵓ ⴰⴳⴷⵓⴷⴰⵏ ⵉⵕⵡⴰⵏ.

ⴰⴷ ⴰⵖ ⵉⵙⵎⵓⵔⵙ ⵕⴱⴱⵉ ⴳ ⵜⵡⵓⵔⵉ ⵉ ⵜⵎⵓⵔⵜ ⵏⵏⵖ ⴰⴼⴰⴷ ⴰⴷ ⵏⵏ ⵏⴰⵡⴹ ⴰⵢⵍⵍⵉ ⵜⴳⴰⵏⵏⴰⵢⵏ 
ⴽⵓⵍⵍⵓ ⵉⵏⵎⵓⵔⴰⵏ ⴳ ⵓⴱⵓⵖⵍⵓ ⴷ ⵜⵣⵣⵉⴳⵣⵜ ⴷ ⵜⵓⴷⵔⵜ ⵏ ⵓⵎⴷⴰⵣ ⴷⴷⴰⵡ ⵜⵏⴰⵔⴰ ⵜⵓⵏⵥⵉⵥⵜ 
ⵏ ⴱⴰⴱ ⵏ ⵡⵓⴷⴷⵓⵔ ⴰⴳⵍⵍⵉⴷ ⵎⵓⵃⵎⵎⴰⴷ ⵡⵉⵙ ⵚⴹⵉⵚ ⴰⴷ ⵜ ⵉⵏⵚⵕ ⵕⴱⴱⵉ, ⵉⴳ ⴰⵙ 
ⵉⵙⴷⵡⴰⵙ.

ⴰⴼⵔⴰ ⴼⵍⵍⴰⵡⵏ ⴷ ⵜⵎⵍⵍⴰ ⵏ ⵕⴱⴱⵉ ⴷ ⵜⵉⵔⵔⵓⵖⴷⴰ ⵏⵏⵙ.


